Монгол Улсын Их Хурлын 2007 оны намрын ээлжит чуулганы 12 дугаар сарын 20-ны өдөр (Пүрэв гараг)-ийн нэгдсэн хуралдаан 10 цаг 30 минутад УИХ-ын чуулганы нэгдсэн хуралдааны танхимд эхлэв.

УИХ-ын дарга Д.Лүндээжанцан ирц, хэлэлцэх асуудлыг танилцуулж, хуралдааныг даргалав.


Чуулганы нэгдсэн хуралдаанд ирвэл зохих 75 гишүүнээс нийт 42  гишүүн ирж, 56.0 хувийн ирцтэй байв. Үүнд:

Чөлөөтэй: Г.Адъяа, Ж.Батхуяг, Б.Мөнхтуяа, Т.Очирхүү, Л.Пүрэвдорж, К.Саираан, М.Сономпил, У.Хүрэлсүх, Ц.Цэнгэл, М.Энхболд; 

a

Өвчтэй: Б.Батбаяр, Сүх.Батболд, Б.Бат-Эрдэнэ, С.Баярцогт, Д.Дондог, Д.Идэвхтэн, Д.Одбаяр, Д.Одхүү, Ч.Содномцэрэн, А.Цанжид, Р.Эрдэнэбүрэн;

Тасалсан: Д.Арвин, Ц.Батаа, Б.Батбаатар, Э.Бат-Үүл, Л.Гүндалай, Ц.Жаргал, Б.Жаргалсайхан, Г.Занданшатар, А.Мурат, С.Отгонбаяр, Б.Эрдэнэбат, Б.Эрдэнэсүрэн;


Нэг. Эрүүгийн хуульд нэмэлт, өөрчлөлт оруулах тухай, Эрүүгийн байцаан шийтгэх тухай хуульд нэмэлт, өөрчлөлт оруулах тухай хуулийн төсөл (хэлэлцэх эсэх)


Хэлэлцэх асуудалтай холбогдуулан УИХ-ын Тамгын газрын Ахлах зөвлөх Н.Цогтсайхан, Хууль зүйн байнгын хорооны референт Б.Баасандорж нар байлцав. 


Хуулийн төсөл санаачлагчийн илтгэлийг УИХ-ын гишүүн Ц.Шаравдорж танилцуулав. 


Илтгэлтэй холбогдуулан УИХ-ын гишүүн Су.Батболд, Р.Нямсүрэн, А.Бакей нарын асуусан асуултад УИХ-ын гишүүн Ц.Шаравдорж хариулж, тайлбар хийв. 


Эрүүгийн хуульд нэмэлт, өөрчлөлт оруулах тухай, Эрүүгийн байцаан шийтгэх тухай хуульд нэмэлт, өөрчлөлт оруулах тухай хуулийн төслийн талаарх Хууль зүйн байнгын хорооноос гаргасан санал, дүгнэлтийг УИХ-ын гишүүн Х.Баттулга танилцуулав. 


Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно. 


Д.Лүндээжанцан: - Хуулийн төслийг хэлэлцье гэсэн Хууль зүйн байнгын хорооноос гаргасан саналыг дэмжье. 


Зөвшөөрсөн:  
36


Татгалзсан:
6


Бүгд:

42


85.7 хувийн саналаар дэмжигдлээ.  


Хуулийн төслийг анхны хэлэлцүүлэгт бэлтгүүлэхээр Хууль зүйн байнгын хороонд шилжүүлэв. 


Уг асуудлыг 10 цаг 55 минутад хэлэлцэж дуусав. 


Хоёр. Гэмт хэргээс урьдчилан сэргийлэх тухай хуульд нэмэлт, өөрчлөлт оруулах тухай, Төсвийн байгууллагын удирдлага, санхүүжилтийн тухай хуульд нэмэлт оруулах тухай, Монгол Улсын Цагдаагийн байгууллагын тухай хуульд нэмэлт оруулах тухай, Монгол Улсын Захиргааны хариуцлагын тухай хуульд нэмэлт оруулах тухай хуулиудын төсөл (хэлэлцэх эсэх)


Хэлэлцэж буй асуудалтай холбогдуулан Монгол Улсын Ерөнхийлөгчийн Хуулийн бодлогын зөвлөх Д.Зүмбэрэллхам, Ерөнхийлөгчийн Тамгын газрын Ахлах референт Л.Батжав, Гэмт хэргээс урьдчилан сэргийлэх ажлыг зохицуулах зөвлөлийн ахлах мэргэжилтэн Ж.Нямдаваа, УИХ-ын Тамгын газрын зөвлөх Ч.Ариунхур, Хууль зүйн байнгын хорооны референт Б.Баасандорж нарын бүрэлдэхүүнтэй ажлын хэсэг байлцав. 


Хуулийн төсөл санаачлагчийн илтгэлийг Монгол Улсын Ерөнхийлөгчийн хуулийн бодлогын зөвлөх Д.Зүмбэрэллхам танилцуулав. 


Илтгэлтэй холбогдуулан УИХ-ын гишүүдээс асуулт гараагүй болно. 


Хуулийн төслийн талаар Хууль зүйн байнгын хорооноос гаргасан санал, дүгнэлтийг УИХ-ын гишүүн Ц.Шаравдорж танилцуулав. 


Байнгын хорооны санал, дүгнэлттэй холбогдуулан УИХ-ын гишүүн Р.Гончигдоржийн асуусан асуултад УИХ-ын гишүүн Ц.Шаравдорж хариулж, тайлбар хийв. 


Хуулиудын төсөлтэй холбогдуулан УИХ-ын гишүүн Ц.Сүхбаатар, Р.Раш, Р.Гончигдорж нар санал хэлэв. 


Д.Лүндээжанцан: - Хуулийн төслийг хэлэлцье гэсэн Хууль зүйн байнгын хорооноос гаргасан саналыг дэмжье. 


Зөвшөөрсөн:  
40


Татгалзсан:
5


Бүгд:

45


88.9 хувийн саналаар дэмжигдлээ.  


Хуулийн төслийг анхны хэлэлцүүлэгт бэлтгүүлэхээр Хууль зүйн байнгын хороонд шилжүүлэв. 


Уг асуудлыг 11 цаг 20 минутад хэлэлцэж дуусав. 


Гурав. Мал хулгайлах гэмт хэрэгтэй тэмцэх, урьдчилан сэргийлэх тухай хуульд нэмэлт, өөрчлөлт оруулах тухай хуулийн төсөл (хэлэлцэх эсэх)

Хэлэлцэж буй асуудалтай холбогдуулан УИХ-ын Тамгын газрын Нэгдүгээр нарийн бичгийн дарга Ж.Нарантуяа, зөвлөх О.Баяраа, Хууль зүйн байнгын хорооны референт Э.Ганболд нар байлцав. 

Хуулийн төсөл санаачлагчийн илтгэлийг УИХ-ын гишүүн Ч.Раднаа танилцуулав. 

Илтгэлтэй холбогдуулан УИХ-ын гишүүн Су.Батболд, С.Ламбаа, Л.Одончимэд, Р.Буд, З.Энхболд, Г.Батхүү нарын асуусан асуултад хуулийн  төслийг санаачлагч УИХ-ын гишүүн Ч.Раднаа, А.Бакей, Я.Санжмятав, Хууль зүй, дотоод хэргийн сайд Ц.Мөнх-Оргил нар хариулж, тайлбар хийв.

Хуулийн төслийн талаар Хууль зүйн байнгын хорооноос гаргасан санал, дүгнэлтийг УИХ-ын гишүүн Ц.Шаравдорж уншиж танилцуулав.

Байнгын хорооны санал, дүгнэлттэй холбогдуулан УИХ-ын гишүүн Р.Раш, С.Ламбаа, Л.Одончимэд, Н.Батбаяр нарын асуусан  асуултад УИХ-ын гишүүн Ц.Шаравдорж хариулж, тайлбар хийв.


Хуулийн төсөлтэй холбогдуулан УИХ-ын гишүүн С.Ламбаа, А.Бакей, Р.Раш, Р.Бадамдамдин, Ц.Сүхбаатар нар санал хэлэв.


УИХ-ын чуулганы нэгдсэн хуралдаан 13.00 цагт завсарлаж, үдээс хойших хуралдаан 15 цаг 30 минутад эхлэв.


Үдээс хойшхи чуулганы нэгдсэн хуралдаанд ирвэл зохих 75 гишүүнээс нийт 48 гишүүн ирж, 64.0 хувийн ирцтэй байв. Үүнд:

Чөлөөтэй: Г.Адъяа, Б.Мөнхтуяа, Т.Очирхүү, Л.Пүрэвдорж, К.Саираан, М.Сономпил, У.Хүрэлсүх, Ц.Цэнгэл, М.Энхболд; 

Өвчтэй: Б.Батбаяр, Сүх.Батболд, Б.Бат-Эрдэнэ, Д.Дондог, Д.Идэвхтэн, Д.Одбаяр, Д.Одхүү, Ч.Содномцэрэн, А.Цанжид;

Тасалсан: Ц.Батаа, Б.Батбаатар, Х.Баттулга, Э.Бат-Үүл, Б.Жаргалсайхан, Я.Санжмятав, Д.Тэрбишдагва, Б.Цэрэнбалжир, Б.Эрдэнэбат;

Гурав. Мал хулгайлах гэмт хэрэгтэй тэмцэх, урьдчилан сэргийлэх тухай хуульд нэмэлт, өөрчлөлт оруулах тухай хуулийн төсөл (хэлэлцэх эсэх) (үргэлжлэл)


Хэлэлцэж буй асуудалтай холбогдуулан УИХ-ын Тамгын газрын Нэгдүгээр нарийн бичгийн дарга Ж.Нарантуяа, зөвлөх О.Баяраа, Хууль зүйн байнгын хорооны референт Э.Ганболд нар байлцав. 


Мал хулгайлах гэмт хэрэгтэй тэмцэх, урьдчилан сэргийлэх тухай хуульд нэмэлт, өөрчлөлт оруулах тухай хуулийн төслийг үргэлжлүүлэн хэлэлцэв.


Хуулийн төсөлтэй холбогдуулан УИХ-ын гишүүн З.Энхболд, Г.Батхүү нар санал хэлэв.

Д.Лүндээжанцан: - Хуулийн төслийг хэлэлцэх шаардлагагүй гэсэн Хууль зүйн байнгын хорооноос гаргасан саналын томъёоллоор санал хураалт явуулъя.

Зөвшөөрсөн:

11

Татгалзсан:

36

Бүгд:

47

76.6 хувийн саналаар хэлэлцэх шаардлагагүй гэсэн санал дэмжигдээгүй тул дээрх хуулийн төслийг хэлэлцэхээр тогтов.


Хуулийн төслийг анхны хэлэлцүүлэгт бэлтгүүлэхээр Хууль зүйн байнгын хороонд шилжүүлэв. 


Уг асуудлыг 15 цаг 45 минутад хэлэлцэж дуусав.


Дөрөв. Санхүүгийн зохицуулах хорооны Хяналтын зөвлөлийн гишүүдэд олгох урамшууллын тухай УИХ-ын тогтоолын төсөл (хэлэлцэх эсэх)


Хэлэлцэж буй асуудалтай холбогдуулан Санхүүгийн зохицуулах хорооны Хяналтын зөвлөлийн ажлын албаны дарга О.Ганбат, УИХ-ын Эдийн засгийн байнгын хорооны референт Д.Отгон нарын бүрэлдэхүүнтэй ажлын хэсэг байлцав.


Тогтоолын төслийн талаар Эдийн засгийн байнгын хорооноос гаргасан санал, дүгнэлтийг УИХ-ын гишүүн Ч.Авдай танилцуулав.


Байнгын хорооны санал, дүгнэлттэй холбогдуулан УИХ-ын гишүүн Ч.Раднаа, Ж.Гүррагчаа Ц.Сүхбаатар нарын асуусан асуултад УИХ-ын гишүүн Д.Ганхуяг хариулж, тайлбар хийв.


Тогтоолын төсөлтэй холбогдуулан УИХ-ын гишүүн М.Зоригт, Т.Ганди нар санал хэлэв.

Д.Лүндээжанцан: - Санхүүгийн зохицуулах хорооны дэргэдэх Хяналтын зөвлөлийн гишүүдэд олгох урамшууллын тухай УИХ-ын тогтоолын төслийг хэлэлцэх нь зүйтэй гэсэн Эдийн засгийн байнгын хорооноос гаргасан саналыг дэмжье.

Зөвшөөрсөн
30

Татгалзсан
15

Бүгд

45

66.7 хувийн саналаар дэмжигдлээ.

Тогтоолын төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлэв.

Уг асуудлыг 16 цаг 15 минутад хэлэлцэж дуусав.

Тав. Нэмэгдсэн өртгийн албан татварын тухай хуульд нэмэлт оруулах тухай хууль, Тогтоолд нэмэлт, өөрчлөлт оруулах тухай УИХ-ын тогтоолын төслүүд (анхны хэлэлцүүлэг)

Хэлэлцэж буй асуудалтай холбогдуулан Хүнс, хөдөө аж ахуйн сайд Ц.Ганхуяг, мөн яамны Стратегийн бодлого төлөвлөлтийн газрын дарга Г.Даваадорж, Үндэсний татварын ерөнхий газрын дарга Л.Зориг, Сангийн яамны Зарлагын хэлтсийн дарга О.Нямаа, УИХ-ын Тамгын газрын зөвлөх Д.Одсүрэн, Төсвийн байнгын хорооны референт Ё.Мөнхбаатар нарын бүрэлдэхүүнтэй ажлын хэсэг байлцав.

Хууль болон тогтоолын төслийг анхны хэлэлцүүлэгт бэлтгэсэн талаарх Төсвийн байнгын хорооноос гаргасан санал, дүгнэлтийг УИХ-ын гишүүн Г.Занданшатар танилцуулав.

Байнгын хорооны санал, дүгнэлттэй холбогдуулан УИХ-ын гишүүн Н.Батбаярын асуусан асуултад УИХ-ын гишүүн Г.Занданшатар, А.Бакей, Т.Ганди нар хариулж, тайлбар хийв.

Нэмэгдсэн өртгийн албан татварын тухай хуульд нэмэлт оруулах тухай, УИХ-ын 1999 оны 27 дугаар тогтоолд нэмэлт оруулах тухай тогтоолын төслийн талаарх зарчмын зөрүүтэй саналын томъёоллоор санал хураав.

Д.Лүндээжанцан: - Нэг. Төсвийн байнгын хороо дэмжсэн саналууд:

1. Нэмэгдсэн өртгийн албан татварын тухай хуульд нэмэлт оруулах тухай хуулийн төслийг Нэмэгдсэн өртгийн албан татварын хувь, хэмжээ тогтоох тухай гэсэн дараахь агуулга бүхий хууль болгон өөрчлөх:

“Монгол Улсын хууль. Нэмэгдсэн өртгийн албан татварын хувь, хэмжээ тогтоох тухай. 

1 дүгээр зүйл. 2008 оны 7 дугаар сарын 1-ний өдрийг хүртэлх хугацаанд импортолж борлуулсан хүнсний буудай болон мөн хугацаанд импортолж борлуулсан 40.0 мянган тонн буудайн гурилын нэмэгдсэн өртгийн албан татварын хувь, хэмжээ тэг /”0”/ хувьтай тэнцүү байна. 

2 дугаар зүйл. Энэ хуулийн 1 дүгээр зүйлд заасан хугацаа дууссан, эсхүл мөн зүйлд заасан хэмжээнд хүрснээс хойш энэ хууль үйлчлэхгүй. 

3 дугаар зүйл. Энэ хуулийг батлагдсан өдрөөс нь эхлэн дагаж мөрдөнө.” гэсэн УИХ-ын гишүүн А.Бакей, Г.Занданшатар, Я.Санжмятав, З.Энхболд нарын гаргасан, Төсвийн байнгын хороо дэмжсэн саналыг дэмжье гэсэн томъёоллоор санал хураалт явуулъя. 

Дээрх саналтай холбогдуулан УИХ-ын гишүүн Н.Батбаяр, Д.Ганхуяг, А.Мурат, М.Зоригт, Д.Арвин, Л.Гүндалай, С.Баярцогт нар санал хэлэв.

УИХ дахь Ардчилсан намын зөвлөлийн дэд дарга, УИХ-ын гишүүн С.Ламбаа горимын санал гаргаж УИХ-ын чуулганаас завсарлага хүсэв.

УИХ-ын чуулганы нэгдсэн хуралдаан 16 цаг 35 минутад завсарлаж, 30 минутын дараа эргэж хуралдахаар тогтов.

Чуулганы нэгдсэн хуралдаан 16 цаг 35 минутад завсарлаж 17 цаг 30 минутаас үргэлжлэв.

Хэлэлцэж буй асуудалтай холбогдуулан УИХ дахь Ардчилсан намын зөвлөлийн ахлагч Л.Гансүх өөрийн намын байр суурийг илэрхийлж, Хүнс, хөдөө аж ахуйн сайд Ц.Ганхуягаас асуулт асууж, хариулт авав.

Д.Лүндээжанцан: - 1. Нэмэгдсэн өртгийн албан татварын тухай хуульд нэмэлт оруулах тухай хуулийн төслийг Нэмэгдсэн өртгийн албан татварын хувь, хэмжээ тогтоох тухай гэсэн дараахь агуулга бүхий хууль болгон өөрчлөх:

“Монгол Улсын хууль. Нэмэгдсэн өртгийн албан татварын хувь, хэмжээ тогтоох тухай. 

1 дүгээр зүйл. 2008 оны 7 дугаар сарын 1-ний өдрийг хүртэлх хугацаанд импортолж борлуулсан хүнсний буудай болон мөн хугацаанд импортолж борлуулсан 40.0 мянган тонн буудайн гурилын нэмэгдсэн өртгийн албан татварын хувь, хэмжээ тэг /”0”/ хувьтай тэнцүү байна. 

2 дугаар зүйл. Энэ хуулийн 1 дүгээр зүйлд заасан хугацаа дууссан, эсхүл мөн зүйлд заасан хэмжээнд хүрснээс хойш энэ хууль үйлчлэхгүй. 

3 дугаар зүйл. Энэ хуулийг батлагдсан өдрөөс нь эхлэн дагаж мөрдөнө.” гэсэн УИХ-ын гишүүн А.Бакей, Г.Занданшатар, Я.Санжмятав, З.Энхболд нарын гаргасан, Төсвийн байнгын хороо дэмжсэн саналыг дэмжье гэсэн томъёоллоор санал хураалт явуулъя. 

Зөвшөөрсөн
47

Татгалзсан
4

Бүгд

51

92.2 хувийн саналаар дэмжигдлээ.

2. УИХ-ын 1999 оны 27 дугаар тогтоолд нэмэлт оруулах тухай УИХ-ын тогтоолын төслийг Импортын барааны гаалийн албан татварын хувь, хэмжээ тогтоох тухай УИХ-ын тогтоол болгон дараахь байдлаар өөрчлөх:

“Монгол Улсын Их Хурлын тогтоол. Импортын барааны гаалийн албан татварын хувь, хэмжээ тогтоох тухай. 

Гаалийн тарифын тухай хуулийн 4 дүгээр зүйлийн 2 дахь хэсгийг үндэслэн Улсын Их Хурлаас ТОГТООХ нь: 

1. 2008 оны 7 дугаар сарын 1-ний өдөр хүртэл импортолсон хүнсний буудай болон энэ хугацаанд импортолж борлуулсан 40.0 мянган тонн буудайн гурилын гаалийн албан татварын хувь, хэмжээг тэг /”0”/ хувьтай тэнцүү байхаар тогтоосугай. 

2. Энэ тогтоолын 1 дүгээр зүйлд заасан хугацаа дууссан, эсхүл мөн зүйлд заасан хэмжээнд хүрснээс хойш энэ тогтоол үйлчлэхгүй. 

3. Хилийн боомтуудаар импортлох буудайн гурилын хэмжээг тогтоож, хяналт тавьж ажиллахыг Засгийн газар /С.Баярт/-т даалгасугай.

4. Энэ тогтоолыг батлагдсан өдрөөс нь эхлэн дагаж мөрдөнө.” гэсэн УИХ-ын гишүүн А.Бакей, Г.Занданшатар, Я.Санжмятав, З.Энхболд нарын гаргасан, Төсвийн байнгын хороо дэмжсэн саналыг дэмжье гэсэн томъёоллоор санал хураалт явуулъя. 

Зөвшөөрсөн
44

Татгалзсан
6

Бүгд

50

88.0 хувийн саналаар дэмжигдлээ.

Д.Лүндээжанцан: - Тогтоолын төслийг анхны хэлэлцүүлгээр нь баталъя гэсэн Төсвийн байнгын хорооноос гаргасан горимын саналыг дэмжье.

Зөвшөөрсөн
45

Татгалзсан
4

Бүгд

49

91.8 хувийн саналаар горимын санал дэмжигдлээ.

“Нэмэгдсэн өртгийн албан татварын тухай хуульд нэмэлт оруулах тухай” хуулийг баталъя.

Зөвшөөрсөн
44

Татгалзсан
4

Бүгд

48

91.7 хувийн саналаар хуульд нэмэлт оруулах тухай хууль батлагдлаа. (17:55)

Тогтоолд нэмэлт, өөрчлөлт оруулах тухай УИХ-ын тогтоолыг баталъя.

Зөвшөөрсөн
40

Татгалзсан
8

Бүгд

48

83.3 хувийн саналаар тогтоол батлагдлаа. (17:57)

Хуралдаан 18 цаг 00 минутад өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА Н.ЛУВСАНЖАВ


Тэмдэглэл хөтөлсөн: 

ХУРАЛДААНЫ НАРИЙН 

БИЧГИЙН ДАРГА Ц.АЛТАН-ОД

УИХ-ЫН 2007 ОНЫ НАМРЫН ЭЭЛЖИТ ЧУУЛГАНЫ

2007 ОНЫ 12 ДУГААР САРЫН 20-НЫ ӨДӨР (ПҮРЭВ ГАРАГ)-ИЙН
НЭГДСЭН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ

Хуралдаан 10 цаг 30 минутад эхлэв. 


Д.Лүндээжанцан: - 39 гишүүн хүрэлцэн ирж, 51.3 хувьтай байна. Энийг 75-аас тооцоо бодож нөгөө юунд суулгаарай. Компьютерт. Одоо болтол суулгахгүй байна. 


УИХ-ын 2007 оны намрын чуулганы 12 дугаар сарын 20-ны өдрийн нэгдсэн хуралдаан нээснийг мэдэгдье. Өнөөдрийн чуулганы нэгдсэн хуралдааны хэлэлцэх асуудлыг танилцуулъя. 


Эрүүгийн болон Эрүүгийн байцаан шийтгэх хуульд нэмэлт, өөрчлөлт оруулах тухай хуулийн төсөл, хэлэлцэх эсэх, Гэмт хэргээс урьдчилан сэргийлэх тухай хуульд нэмэлт, өөрчлөлт оруулах тухай Төсвийн байгууллагын удирдлага санхүүжилтийн тухай, Цагдаагийн байгууллагын тухай, Захиргааны хариуцлагын тухай хуулиудад нэмэлт оруулах тухай хуулиудын төсөл, хэлэлцэх эсэх, Мал хулгайлах гэмт хэрэгтэй тэмцэх, урьдчилан сэргийлэх тухай хуульд нэмэлт, өөрчлөлт оруулах тухай хуулийн төсөл, хэлэлцэх эсэх, Санхүүгийн зохицуулах хорооны хяналтын зөвлөлийн гишүүдэд олгох урамшууллын тухай УИХ-ын тогтоолын төсөл, хэлэлцэх эсэх, Нэмэгдсэн өртгийн албан татварын тухай хуульд нэмэлт оруулах тухай хуулийн төсөл, Тогтоолд нэмэлт, өөрчлөлт оруулах тухай УИХ-ын тогтоолын төсөл, анхны хэлэлцүүлэг. Гурил, хүнсний буудайн нөөц бүрдүүлэх тухай УИХ-ын тогтоолын төсөл, анхны хэлэлцүүлэг. Онцгой албан татварын тухай, нэмэгдсэн өртгийн албан татварын хуульд нэмэлт, оруулах тухай хуулийн төсөл, анхны хэлэлцүүлэг. Эрүүл мэндийн тухай хуульд нэмэлт, өөрчлөлт оруулах тухай хуулийн төсөл, эцсийн хэлэлцүүлэг, Байгаль орчныг хамгаалах хуульд нэмэлт, өөрчлөлт оруулах тухай хууль, хэлэлцэх эсэх, Аж ахуйн тусгай зөвшөөрлийн тухай хуульд нэмэлт, өөрчлөлт оруулах тухай, Химийн хорт болон аюултай бодисын тухай хуульд нэмэлт, өөрчлөлт оруулах тухай хуулийн төсөл, хэлэлцэх эсэх, Геодези, зураг зүйн тухай хуулийн төсөл, хэлэлцэх эсэх гэсэн асуудлууд байна. 


Тэгээд одоо шинэ 2008 оны 1 сарын 1-н гарахад дараа ирэх долоо хоног л үлдэж байна. Энэ хоёр өдрийн оролцуулаад. Сонгуулийн хууль, тогтоомжийн асуудал гэж их хамгийн тулгамдсан асуудал болоод байна. Тэгэхээр Д.Дондог дарга алга байна. Төрийн байгуулалтын хороо энэ гишүүдийн өргөн барьсан хоёр ч төсөл байгаа. Энэ асуудлуудаар одоо энэ хэлэлцүүлгийн дараагаар Байнгын хороод хуралдах зайлшгүй шаардлагатай, Байнгын хороо хуралдах гэдгийг бас одоо мэдэгдье. 


За ингээд өнөөдрийн хэлэлцэх асуудалдаа оръё. 

Нэг. Эрүүгийн хуульд нэмэлт, өөрчлөлт оруулах тухай
Эрүүгийн байцаан шийтгэх тухай хуульд нэмэлт, өөрчлөлт
оруулах тухай хуулийн төсөл
(хэлэлцэх эсэх)

 
Эрүүгийн болон Эрүүгийн байцаан шийтгэх хуульд нэмэлт, өөрчлөлт оруулах тухай хуулийн төслийг хэлэлцье. Хууль санаачлагчийн илтгэлийг УИХ-ын гишүүн Ц.Шаравдорж танилцуулна. Ц.Шаравдорж гишүүнийг индэрт урьж байна. 


Ц.Шаравдорж: - УИХ-ын дарга, эрхэм гишүүд ээ, 


Монгол Улсын Засгийн газраас 2006 оны 9 дүгээр сарын 12-ны өдөр УИХ-д өргөн мэдүүлсэн, түүнчлэн УИХ-ын гишүүн Ц.Шаравдорж, Р.Эрдэнэбүрэн нарын 2007 оны 01 сарын 02-ны өдөр өргөн мэдүүлсэн Эрүүгийн хуульд нэмэлт, өөрчлөлт оруулах тухай хуулийн төслүүдийг чуулганы нэгдсэн хуралдаанаар хэлэлцэж байгаа билээ. 


УИХ-ын чуулганы хуралдааны дэгийн тухай хуулийн 20.2-т нэмэлт, өөрчлөлт оруулах тухай хуулийн төслийг хэлэлцэхдээ хууль санаачлагчийн төсөлд тусгагдаагүй хууль болон хуулийн зүйл, хэсэг, заалтад өөрчлөлт оруулах тухай санал, дүгнэлт гаргахыг хориглоно гэж заасан байдаг. Ийм учраас Эрүүгийн хуульд нэмэлт, өөрчлөлт оруулах тухай хуулийн төслийг анхны хэлэлцүүлэгт бэлтгэх явцад УИХ-ын гишүүд хуулийн байгууллагуудаас гарсан зарим саналыг үндэслэн Эрүүгийн хуульд нэмэлт, өөрчлөлт оруулах тухай хуулийн төслийг шинээр боловсрууллаа. 


Одоо хэлэлцэж байгаа эрүүгийн хуульд нэмэлт, өөрчлөлт оруулах тухай хуулийн төсөлд зарим төрлийн ялын хэмжээг багасгасан, өөрчлөлт оруулсан байгаа бөгөөд бусад зүйлийн ялын хэмжээнд мөн адил өөрчлөлт оруулах шаардлага гарч байгаа юм. Эрүүгийн хуулийн 126.2 дахь хэсэгт албан тушаал, эд хөрөнгийн болон өөр байдлаар эрхшээлдээ байгаа хүнийг гэж хүндрүүлэх нөхцөлийг нэмж тусгалаа. Энэ заалт Эрүүгийн хуульд зайлшгүй шаардлагатай бөгөөд ажлын байрны бэлгийн дарамтыг бууруулахад чухал ач холбогдолтой болно. Түүнчлэн бидний санаачилсан Эрүүгийн хуульд нэмэлт, өөрчлөлт оруулах тухай хуулийн төсөлтэй холбогдуулан Эрүүгийн байцаан шийтгэх хуульд зарим өөрчлөлтийг оруулж байгаа юм. 


УИХ-д өргөн барьсан хуулийн төслийг хэлэлцүүлэгт бэлтгэх зорилготой байгуулагдсан ажлын хэсэгт орсон шүүх, прокурор, цагдаагийн байгууллагын төлөөллийн эрх бүхий ажилтнуудад төслийг танилцуулж, саналыг авсан болно. 


Энэ төсөл өмнө нь УИХ-д өргөн мэдүүлсэн Эрүүгийн хуульд нэмэлт, өөрчлөлт оруулах тухай хуулийн төслийн үзэл баримтлалтай бүрнээ нийцэж байгаа бөгөөд хуулийг нэг мөр ойлгож хэрэгжүүлэхэд чухал ач холбогдолтой гэж үзэж байна. 


УИХ-ын эрхэм гишүүд ээ, дээрх хуулийн төслийг хэлэлцэн шийдвэрлэхэд дэмжиж өгөхийг та бүхнээс хүсье. 


Анхаарал тавьсанд баярлалаа. 


Д.Лүндээжанцан: - За одоо хууль санаачлагчийн илтгэлтэй холбогдуулан асуулт асуух гишүүд асуултаа асууя. За Су.Батболд гишүүн асуултаа асууя. 


Су.Батболд: - Хууль санаачлагчаас ганц хоёр асуулт асууя. Энэ Эрүүгийн хууль, Эрүүгийн байцаан шийтгэх хуулийн талаар хуульчдын дунд, за тэгээд хууль, хяналтын байгууллагынхны дунд янз бүрийн яриа хөөрөө явдаг юм билээ. Энийг өөрчлөх ёстой, тэр нь хүндэдсэн, энэ нь хөнгөдсөн, тэр ялын бодлогыг нь тэгж өөрчлөх ёстой гээд олон яриа явдаг л даа. 


Тэгээд манай хуульч гишүүд энэ хуулийн төслийг хоёр хуульд хоёуланд нь өөрчлөлт оруулахаар санаачилсан юм байна. Тэгэхээр тэр батлагдсанаас хойшхи хугацаанд гарсан саналуудыг цуглуулаад иж бүрэн өөрчлөлтийг хийж байна уу? эсвэл зөвхөн одоо энэ саяны төсөл санаачлагчийн илтгэлд дурьдсан асуудлуудаар өөрчлөлт хийж байна уу гэдгийг асуух гэсэн юм. 


Хоёрдугаарт нь, энэ Засгийн газар дээр энэ хуулийг хэлэлцсэн л дээ. Түрүүчийн Засгийн газар дээр. Тэгээд бид хэд хэдэн саналуудыг тусгаад явуулсан юм. Зарим хуулийн заалттай холбоотой саналуудыг бол энэ хуульд тусгах шаардлагагүй юм аа гэсэн саналыг Засгийн газраас явуулсан байгаа. Энэ саналыг хэр зэрэг тусгасан бэ? Тэгээд өргөн барихдаа энэ Засгийн газраас олгосон саналыг авсан уу гэсэн ийм хоёр асуулт байна. 


Д.Лүндээжанцан: - За хууль санаачлагч Ц.Шаравдорж. 


Ц.Шаравдорж: - За эрхэм гишүүний асуултад хариулъя. Ер нь Эрүүгийн хууль бол манай зөвхөн хуульчдын төдийгүй ард иргэдийн дунд бол нэлээн анхаарал татдаг хуулиудын нэг л дээ. Яагаад гэхээр эрүүгийн гэмт хэрэг үйлдсэн хүний асуудлыг хуулийн байгууллагаар шийдэж байгаа учраас хүний хувь заяатай холбоотой, бас олон хүний эрх ашгийг хөндөж байдаг учраас ингэж анхаарах нь зүй ёсны асуудал байх аа гэж ингэж бодож байна. 


2002 онд Эрүүгийн хуульд нэлээн томоохон өөрчлөлтийг оруулсан. Энэ хуулийг гарсны дараа манай хуульчдын дунд бол бас янз янзын яриа байдаг л даа. Ялангуяа өмгөөлөгчид бол ер нь нэлээн тийм хүндэдсэн гэдэг. Гэхдээ бид 2002 онд бол эдгээр хуулиудад нэмэлт, өөрчлөлт оруулахдаа эрүүгийн нөхцөл байдал, олон түмний санал бодол, ер нь зайлшгүй одоо зохицуулах ёстой хэм хэмжээг бол тусгаж нэлээн сайн хууль гарсан гэж боддог. Тэр үед одоо манай Ц.Нямдорж дарга бол бас Хууль зүйн байнгын хорооны дарга байсан. Энэ ажлыг удирдаж байсан юм. 


Ер нь бол Эрүүгийн хууль амьдралын шалгалтыг давж, шалгалтад орж ингэж зарим зүйлүүдэд нь мөн одоо амьдрал дээр бол нийцтэй, зарим нь бол бас болохгүй байх тухай асуудлууд байнга гардаг. Ийм учраас Монгол Улсын Засгийн газраас 2006 оны 9 дүгээр сарын 12-нд өргөн барьсан төсөл, мөн Р.Эрдэнэбүрэн гишүүн бид нарын 2007 оны 01 сарын 02-ны өдөр өргөн барьсан төслүүд бол эдгээр зайлшгүй шаардлагатай нэмэлт, өөрчлөлтийг оруулах тухай хөндөж тавьж одоо хэлэлцэгдэж байгаа. 


Ийм учраас мөн эдгээрээс үлдсэн зарим зүйлүүд, ялангуяа тэр ялын хэмжээг багасгасан, өөрчлөлт оруулсан энэ зүйлүүдийг бол зайлшгүй нэмж, оруулах шаардлагатай гэдэг нь УИХ-ын чуулганы хуралдааны дэгийн хуулийн дагуу дахиж ингэж хуулийн төслийг өргөн барьсан ийм байгаа юм. Ийм учраас олон түмний санал бодлыг бол нэлээн тийм тусгаж, мөн хуульчдынхаа саналыг тусгасан ийм төсөл болсон гэж хэлэх ёстой. 


Монгол Улсын Засгийн газраас санал болгосон зүйлүүдийг бид ажлын хэсэг дээрээ нэлээн сайн ярьсан. Ийм учраас ер нь бол бараг одоо ихэнхи саналыг бид хүлээж авсан гэж хэлж болно. Тухайлбал, тэр 126.1-д эмэгтэй хүнийг тулган хавчиж хурьцал үйлдэх гэмт хэргийн объект нь Эрүүгийн хуулийн 126-д заасан гэмт хэргийн объект ижил байх тул тусгайлан зохицуулах шаардлагагүй гэж үзсэнийг бид хүлээж авсан байгаа. Тэгээд 265.1-д хууль бусаар давуу байдал олж авах, 266.1-д хууль бусаар давуу байдал олгох, энэ үйлдэл нь Эрүүгийн хуулийн 263 дугаар зүйл, 265 дугаар зүйлд заасан гэмт хэргийн бүрэлдэхүүнд хамаарч байх тул шинээр зүйл, хэсэг нэмэх шаардлагагүй гэснийг бид хүлээж авсан. 


Цаашлаад тэр техникийн чанартай зүйлүүдийг бид ер нь хүлээж авсандаа. Ийм учраас Монгол Улсын Засгийн газрын саналыг бид харгалзаж үзсэн гэж хэлье. 


Д.Лүндээжанцан: - За Су.Батболд гишүүн. 


Су.Батболд: - Энэ, Ц.Шаравдорж гишүүн ээ юу, нөгөө торгуулийг тогтоосон хугацаанд төлөөгүй тохиолдолд шүүх торгох ялыг баривчлах буюу хорих ялаар солихоор хуулийн төслийн 3 дугаар зүйлд байж байгаа л даа. Тэрийг баривчлах гэдгийг нь хасахаар тусгасан уу, давхар орсон байгаа юу? 


Ц.Шаравдорж: - Хэд дээр байна?


Су.Батболд: - Хуулийн төслийн 3 дээр байгаа юм билээ. Засгийн газраас санал болгосон. 


Ц.Шаравдорж: - 116.1-д үү? 


Су.Батболд: - Тийм байх. 


Ц.Шаравдорж: - За энд харъяа хөө. 116.1. 


Д.Лүндээжанцан: - Үгүй ээ энэ өргөн барьсан төсөлтэй холбогдуулж л асууна биз дээ. 


Ц.Шаравдорж: - Алга байна аа. 


Д.Лүндээжанцан: - Энэ чинь нөгөө санкцуудыг л юм уу, юуг л өөрчилсөн байгаа биз дээ, тийм үү? Эрүүгийн хуулийн ерөнхий хэлэлцүүлгийн юм шиг болох гээд байдаг. За Р.Нямсүрэн асуултаа асууя. 


Ц.Шаравдорж: - За асууж бай, би олоод хариулахыг бодъё. 


Д.Лүндээжанцан: - Р.Нямсүрэн гишүүн асуултаа асууя. 


Р.Нямсүрэн: - За баярлалаа. Хуулийг цаг үеийн шаардлагаар шинэчилж, өөрчлөгдөж байдаг нь зүй хэрэг байх л даа. Зүгээр өнөөдрийн энэ яригдаж байгаа өөрчлөлт, нэмэлт нэг их чухал зүйл мөн юм уу, биш юм уу? Ажлынхаа байран дээр авгай эргүүлээд байдаг амьтан тийм олон байгаа ч юм уу, үгүй ч юм уу, би мэдэхгүй л байна л даа. 


Зүгээр ер нь Эрүүгийн байцаан шийтгэх хуулийг бүхэлд нь өөрчлөлт хийх, шинэчлэл хийх ийм бодол санаа манай хуульчдын дунд, хуулийн байгууллагын дунд байдаг болов уу, үгүй болов уу? Энийг сонирхож байна. Ингээд л нэг жижиг жижгээр мэрээд, нөхөөстэй дээл шиг юм болгоод байх юм уу, бүхэлд нь эргэж харах юм уу? Манай Эрүүгийн байцаан шийтгэх хууль ер нь хатуу талдаа байдаг юм биш байгаа даа. Энэ талаар ямар бодолтой байдаг юм бол гэж. 


Дээр нь энэ сарын эхээр Шүүхийн шийдвэр биелүүлэх газрын 461 дүгээр анги дээр энэ хүүхдийн эрхийн конвенцийн 18 жилийн ойтой холбогдуулж бидний нэг хэсэг нөхөд очиж ажилласан юм. Манай Эрүүгийн байцаан шийтгэх хууль хүүхэд, том хүн гэж ялгалгүйгээр их хатуу ял оноодог. Ялангуяа хүүхдэд. Энэ талаар одоо ямар бодолтой байдаг юм бол. Жишээ нь одоо нэг Болорхүү гээд анх удаагаа нэг хүн гэмтээж, хүзүүний зүүлт булаагаад авсан хүүхэд одоо 16-тай хүүхэд 8 жил 1 сарын ял авч байх жишээтэй. Ер нь Эрүүгийн байцаан шийтгэх хуульд энэ хүүхэд, том хүнийг ялгаварлах, анх удаа, олон удаа гэдгээр нь ялгаварлах, хүүхдэд арай энэрэнгүй байх талын ийм заалтууд шаардлагатай байгаа юм шиг байгаа юм. Энэ талаар ямар бодолтой байдаг юм болоо гэсэн асуулт байна. 


Д.Лүндээжанцан: - За Ц.Шаравдорж гишүүн хариулъя. Эрүүгийн хууль ярьж байна.


Ц.Шаравдорж: - Яах вэ, Эрүүгийн байцаан шийтгэх хууль гэж яриад байна. Эрүүгийн хууль л даа. Тийм. 2002 онд Эрүүгийн хуульд ер нь шинэчилсэн найруулга хийж нэлээн томоохон өөрчлөлтийг оруулсан. Би түрүүнд хэлсэн. Нэлээн олон жилийн дараа хийгдэж байгаа тэр өөрчлөлт бол ер нь олон асуултад хариулж, манай хуульчдын хүсэн хүлээж байсан олон тийм зүйл, заалтуудыг бол шинэчилсэн найруулгаар эмхэлж цэгцэлсэн гэж хэлж болно. Энэ хуулийн талаар өнөөдөр тал талаас нь ярьж байна. Хүн хүн өөрийн байр сууринаас нэлээн одоо өөрийнхөө байр суурийг илэрхийлж байгаа л даа. Зарим хэсэг нь их хатуу хууль болсон. Бүр одоо бүр хар хууль болсон гээд л манай хуульчдын нэрийг бариад хэлж л байдаг. Би хувьдаа бодохдоо бол өнөөгийн Монгол Улсын хэмжээнд бий болсон эрүүгийн нөхцөл байдал, хүнд ноцтой гэмт хэргүүдийн өсөлт, ер нь эрүүгийн гэмт хэрэгтэй тэмцэж, хүн ардынхаа аюулгүй байдлыг хамгаалах үүднээс төрийн зүгээс авч болох арга хэмжээний зайлшгүй байдлыг харгалзаж энэ өөрчлөлтийг оруулж чадсан гэж хэлж болно. 


Ялангуяа энэ хуулийг бол хүнд болсон гэж хэлдэг хүмүүс бол голдуу гэмт хэрэг үйлдэгчдийн талын хүмүүс байдаг. Эрүүгийн гэмт хэргийн улмаас өнөөдөр хохирогчдод учирч байгаа тэр хохирлыг тооцож эрүүгийн ялыг тэнцвэртэй оногдуулах тухай асуудлыг бол бас сайн ярьж чадахгүй байна л даа. Өнөөдөр гэмт хэргийн улмаас хүний амь нас хохирч байна. Бага насны болоод бүх насны хүмүүс бол халдлагад өртөж байна. Бүр одоо бүхэл бүтэн айл гэрийн голомт хүртэл тэгээд байхгүй болж байна шүү дээ. Энэ нөхцөлд эдгээр гэмт хэргийг үйлдсэн хүмүүстэй эрүүгийн шугамаар хатуу тэмцэл хийхээс өөр арга байхгүй. 


Ийм учраас би хатуу талдаа болсон, хатуу хууль гэдэгтэй би санал нийлэхгүй ээ. Ер нь бол өнөөдөр эрүүгийн хуульд бол Монгол Улсынхаа нийт иргэдийн эрх ашгийг хамгаалж эрүүгийн халдлагаас хамгаалах төрийн ташуур болж чадах л ёстой. Энэ тал дээр нь энэ хууль үйлчлэх ёстой гэж би хэлнэ. 


Зүгээр тэр хүүхэд, том хүний хувьд бол оногдуулж байгаа ялын хувьд бас л шүүхийн шийдвэр гүйцэтгэл дээр очсон хүн болгон л одоо юм ярьдаг л даа. Очсон УИХ-ын гишүүдтэй тэр жинхэнэ тэнцвэртэй гэдэг юм уу, ял оногдуулсан гэж хэлж байгаа хүн бол байхгүй. Миний ялыг хүндрүүлсэн гэдэг. Ер нь анх удаагаа гэмт хэрэг үйлдсэн хүнд бол мөн ч бай, насанд хүрээгүй хүн ч бай хөнгөн хүндэвтэр л ял оногдуулж байгаа шүү дээ. Гэхдээ хүнд болон онц хүнд гэмт хэрэг үйлдсэн бол тэр хуульд заасан ялыг оногдуулахаас өөр арга байхгүй. Ийм учраас зүгээр давтан гэмт хэрэгтэй, зохион байгуулалттай, ер нь тэгээд Эрүүгийн хуулийн тусгай зүйлд хүндрүүлэх бүрэлдэхүүнтэй гэмт хэрэг үйлдсэн хүмүүст бол Эрүүгийн хуульд заасан ялыг ногдуулахаас өөр арга байхгүй л дээ. 


Нөгөө талаасаа би нэг л зүйлийг хэлье. Жишээ нь өнөөдөр ял хөнгөн байна гэж их ярьдаг. Ялангуяа манай гишүүдийн малын хулгайтай тэмцэх тухай ярихаараа мал хулгайлсан хүнд бол одоо бүр хатуу шийтгэл оногдуулж байх ёстой гээд л ярьдаг л даа. Барагтай мал хулгайлах гэмт хэрэг, хүний амь биед халдсан гэмт хэрэг бол бас өөрийн хэмжээтэй, өөрөөр дүгнэгдэж байдаг юм шүү. Ийм учраас эрүүгийн ял шийтгэлийн хөнгөн хатуу гэдэг дээр би бол одоо их сайн болгоож харьцаасай билээ, дүгнэлт хийгээсэй билээ л гэж бодож байна. 


Д.Лүндээжанцан: - За А.Бакей гишүүн асуултаа асууя. За Р.Нямсүрэн гишүүн тодруулъя. Нөгөө хүн болгон адилгүй, хүлэг болгон жороогүй гэдэг шиг, хэрэг болгон онцлогтой л доо. 


Р.Нямсүрэн: - Хүүхдэд, ялангуяа анх удаа гэмт хэрэгт өртөгдөж байгаа хүүхдэд ялгавартай хандах ямар нэгэн боломж одоо байж болох уу? гэж.


Ц.Шаравдорж: - Одоогийн дагаж мөрдөж байгаа Эрүүгийн хуулиар ялгавартай хандаж байгаа. Бүр насанд хүрээгүй үедээ гэмт хэрэг үйлдсэн бол шал өөрөөр ял шийтгэлийг оногдуулах л байгаа шүү дээ. Тийм учраас ялгавартай хандаж байгаа л гэж хэлье дээ. 


Д.Лүндээжанцан: - За А.Бакей гишүүн асуултаа асууя. Энэ өргөн барьсан төслийн хүрээнд л яримаар байгаа юм. Цаана нь олон асуулт байгаа шүү дээ. Тэгээд дутуу юмнуудыг нөхөөд өргөн барьж байгаа юм шиг байгаа юм. 


А.Бакей: - За баярлалаа. Тэгэхээр ер нь бол сүүлийн жилүүдэд миний ойлгож байгаагаар ихэнхи гэмт хэрэг, тэр дотроо эрүүгийн ноцтой гэмт хэргийн тоо өсөх хандлагатай байгаа. Тэгэхээр энэ хуулийн үзэл баримтлал нь энэ байгаа нөхцөл байдалдаа яаж уялдаж байгаа юм бэ? Өөрөөр хэлбэл ноцтой гэмт хэргийн тоо өсөөд байдаг. Энэ хуулийн танилцуулгаас харахад бол зарим төрлийн ялын хэмжээг өмнөхөөсөө багасгасан байдалтай байна гэж танилцуулж байна. Тэгэхээр одоо ноцтой гэмт хэргийн тоо өсөж байхад ялын хэмжээг багасгах нь хэр оновчтой юм бэ? гэсэн нэгдүгээр асуулт байна. 


Хоёрдугаарт бол яах вэ, хүндрүүлэх нөхцөлөөр бол энэ 126.2.5 дээр бол албан тушаал, эд хөрөнгийн болон өөр байдлаар эрхшээлдээ байгаа хүнийг гэсэн ийм тодотголтой заалт шинээр орж ирж байгаа юм байна л даа. Эрхшээлдээ, өөр байдлаар эрхшээлдээ байгаа хүн нь гэж чухам ямар хүнийг хэлэх вэ? Энийг яг бүр тодорхой зааж өгч болохгүй юу? Өөр байдлаар эрхшээлдээ байгаа хүн гэхээр зэрэг хуулиар ямар ч нөхцөлд байгаа хүнийг авчраад энэ рүү чихээд байх юм биш биз дээ гэсэн ийм асуулт байна даа.


Ц.Шаравдорж: - Тэгэхээр эрхэм гишүүний тавьж байгаа асуулт бол түрүүний манай надад одоо асуулт тавьсан гишүүдийнхтэй цогцоор яригдах ёстой асуулт л даа. Нэг хэсэг нь болохоор бол өнөөдөр ял хүнддэж гэж ярьж байна. Гэтэл бол жишээ нь одоо сүүлийн үед бол ноцтой гэмт хэрэг бол өсөж байгаа. Энэ үнэн. Өчигдөр Цагдаагийн ерөнхий газрын яг одоо энэ эрүүгийн гэмт хэргийнхээ тоо, мэдээ, бүртгэлийн ажил хариуцсан хүмүүстэй би уулзахад бол эрүүгийн нөхцөл байдал хүнд байна гэж байна. Бүр хэрэг өссөн гэж байна. Өчигдөр Засгийн газрын хуралдаанд бол энэ талаараа танилцуулсан байх. 


Тэгэхээр бид ноцтой гэмт хэргийн ялыг бол багасгаагүй ээ. Ноцтой гэмт хэргийн ялыг багасгаагүй. Харин хөнгөн, хөнгөвтөр, за тэгээд зайлшгүй шаардлагатай гэж хэлдэг саяны одоо жишээ нь манай гишүүдийн яриад байдаг насанд хүрээгүй хүмүүсийн гэмт хэрэг үйлдсэн байдал дээр бол анхаарч үзэж, хорихоос өөр төрлийн ялыг тэнсэх, ийм мэтийн хөнгөрүүлэх санкцуудыг хийж өгсөн гэдгийг энд зориуд тэмдэглэж хэлье. 


Ер нь бол бид нэгэнт л гэмт хэрэг үйлдэгдэж байгаа бол. Энэ дотроо ноцтой гэмт хэрэг, ноцтой хэрэгт дотор бол жишээ нь одоо хүний амь, хүчин, танхай гээд тийм хүч хэрэглэсэн хэргүүд бол байдаг л даа. Тийм учраас энэ гэмт хэргүүдтэй бид тэмцэхийн тулд бид эрүүгийн энэ арга хэмжээг чанга байлгах ёстой гэж би хувьдаа үздэг. Энэ хэм хэмжээг бол өнөөдрийн Эрүүгийн хууль бол хадгалж чадаж байгаа гэж хэлье, эрхэм гишүүн ээ. 


Таны тэр асуусан 126 дугаар зүйлийн 2.5-ын албан тушаал, эд хөрөнгийн болон өөр байдлаар эрхшээлдээ байгаа хүнийг гэдэг бол энэ хүчингийн гэмт хэргийн хүндрүүлэх бүрэлдэхүүн болгож хийсэн ийм зориудын заалт байгаа юм. Өнөөдөр Монгол Улсад хувийн үйлдвэрлэл их хөгжиж байна. Гадаадын хөрөнгө оруулалттай оёдлын болон бусад үйлдвэрүүд нэлээн орж ирдэг. Үүнд эмэгтэйчүүдийг бол олноор нь аваачаад ажиллуулдаг. Мөн өөр байдлаар, өөрөөр хэлбэл одоо өөрийнхөө, жишээ нь манай их дээд сургуулиудын дунд оюутан хүүхдүүдэд дүн тавих тухай асуудал дээр манай зарим хүмүүс бол нэлээн тийм сонин ханддаг. Ингээд бэлгийн дур хүслээ хангах одоо ийм нэг арга болгож эрхшээлдээ байгаа хүнтэйгээ харьцдаг ийм явдал байна. 


Өнөөдөр ажлын байрны хүчирхийллийг таслан зогсоох тухай олон улсын НҮБ-ын болон олон улсын гэрээ, конвенциудаас аваад манай өнөөгийн дагаж мөрдөж байгаа олон хууль тогтоомжуудын заалтуудыг бид хэрэгжүүлэх ёстой. Ийм учраас ийм байдлаар энэ зүйлийг зориуд оруулж өгсөн юм. Ер нь эрхшээлдээ байна гэдгийг өнөөдөр би энд бүгдийг нь тоочих арга байхгүй. Ямар нэгэн байдлаар тэр хүчиндэгч этгээдийн санаа сэтгэл, эд хөрөнгө, бусад байдлаар эрхшээлдээ байхыг бол бид өнөөдөр тоочихын арга байхгүй. Ийм учраас зүгээр яах вэ, албан тушаал, эд хөрөнгийн болон өөр байдлаар гэж ингэж жаахан тавьж өгч энэ асуудлыг хийсэн юм. Энэ өөрөө тэр хохирогч талд, тэр ажлын байрны хүчирхийлэлд автсан эмэгтэйчүүдэд ашигтай заалтаа гэдгийг би хэлье дээ. 


Д.Лүндээжанцан: - За хууль санаачлагчаас асуух асуулттай гишүүд асуултаа асууж дууслаа. Одоо Хууль зүйн байнгын хорооны дүгнэлтийг танилцуулна. Уг төслийн талаар Хууль зүйн байнгын хорооны санал, дүгнэлтийг сонсъё. Санал, дүгнэлтийг УИХ-ын гишүүн Х.Баттулга танилцуулна. Х.Баттулга гишүүнийг индэрт урьж байна. 


Х.Баттулга: - УИХ-ын дарга, эрхэм гишүүд ээ, 


УИХ-ын гишүүн Ц.Шаравдорж, Р.Эрдэнэбүрэн нарын гишүүдээс 2007 оны 11 дүгээр сарын 15-ны өдөр өргөн барьсан Эрүүгийн хуульд нэмэлт, өөрчлөлт оруулах тухай хуулийн төсөл, Эрүүгийн байцаан шийтгэх хуульд нэмэлт, өөрчлөлт оруулах тухай хуулийн төслийг тус Байнгын хороо 2007 оны 12 дугаар сарын 12-ны өдөр хурлаараа хэлэлцээд дараахь санал, дүгнэлтийг гаргажээ. 


Үүнд: 


1. УИХ-ын гишүүн Ц.Шаравдорж, Р.Эрдэнэбүрэн нарын гишүүд уг төслийг УИХ-ын чуулганы хуралдааны Дэгийн тухай хуулийн 20.2-т нэмэлт, өөрчлөлт оруулах тухай хуулийн төслийг хэлэлцэхдээ хууль санаачлагчийн төсөлд тусгагдаагүй хууль болон хуулийн зүйл, хэсэг, заалтад өөрчлөлт оруулах тухай санал, дүгнэлт гаргахыг хориглоно гэж заасны дагуу одоо хэлэлцэж байгаа Эрүүгийн хуульд нэмэлт, өөрчлөлт оруулах тухай хуулийн төслийг хэлэлцүүлгийн явцад гарсан зарим санал дээр үндэслэн шинээр боловсруулсан байна. 


2. Байнгын хорооны хурлаар хэлэлцэх эсэх асуудлаар санал хураахад хуралдаанд оролцсон нийт гишүүдийн 100.0 хувийн саналаар дэмжсэн болно. Уг төслийг одоо хэлэлцэж байгаа Эрүүгийн хуульд нэмэлт, өөрчлөлт оруулах тухай хуулийн төсөлтэй нэгтгэн хэлэлцүүлэх болно. 


УИХ-ын дарга, гишүүд ээ, 


Хууль зүйн байнгын хорооноос Эрүүгийн хуульд нэмэлт, өөрчлөлт оруулах, Эрүүгийн байцаан шийтгэх хуульд нэмэлт, өөрчлөлт оруулах тухай хуулийн төслийг хэлэлцэх эсэх асуудлаар гаргасан дүгнэлтийг хэлэлцэн шийдвэрлэж өгөхийг хүсье. 


Анхаарал тавьсанд баярлалаа. 


Д.Лүндээжанцан: - За Х.Баттулга гишүүнд баярлалаа. Одоо Байнгын хорооны санал, дүгнэлттэй холбогдуулан асуулт асуух гишүүд асуултаа асууя. За алга байна. Ингээд санал хураалт явуулна. 


Байнгын хорооны санал, дүгнэлттэй холбогдуулан үг хэлэх гишүүд байвал үгээ хэлье. За алга байна. Ингээд хэлэлцэх эсэх асуудлаар санал хураалт явуулна. 


Байнгын хорооны саналаар хуулийн төслийг хэлэлцэх нь зүйтэй гэсэн саналын томъёллоор санал хураалт явуулъя. За санал хураалтад бэлтгээрэй гишүүд ээ. 


Ингээд оролцсон 42, зөвшөөрсөн 36, татгалзсан 6, 85.7 хувийн саналаар Эрүүгийн хуульд нэмэлт, өөрчлөлт оруулах тухай, Эрүүгийн байцаан шийтгэх хуульд нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэж үзлээ. 


За анхны хэлэлцүүлэгт бэлтгүүлэхээр Хууль зүйн байнгын хороонд шилжүүллээ. 


Уг асуудлыг 10 цаг 55 минутад хэлэлцэж дуусав. 

Хоёр. Гэмт хэргээс урьдчилан сэргийлэх тухай хуульд

нэмэлт, өөрчлөлт оруулах тухай, Төсвийн байгууллагын 

удирдлага, санхүүжилтийн тухай хуульд нэмэлт оруулах 

тухай, Монгол Улсын Цагдаагийн байгууллагын тухай хуульд

нэмэлт оруулах тухай, Монгол Улсын Захиргааны хариуцлагын

тухай хуульд нэмэлт оруулах тухай хуулиудын төсөл
(хэлэлцэх эсэх)


Д.Лүндээжанцан: - Дараагийн хэлэлцэх асуудалдаа оръё. Одоо Гэмт хэргээс урьдчилан сэргийлэх тухай хуульд нэмэлт, өөрчлөлт оруулах тухай, Төсвийн байгууллагын удирдлага, санхүүжилтийн тухай, Цагдаагийн байгууллагын тухай, Захиргааны хариуцлагын тухай хуулиудад нэмэлт оруулах тухай хуулиудын төслийг хэлэлцье. Хууль санаачлагчийн илтгэлийг Ерөнхийлөгчийн Хуулийн бодлогын зөвлөх Д.Зүмбэрэллхам танилцуулна. Д.Зүмбэрэллхам зөвлөхийг индэрт урьж байна. 


Д.Зүмбэрэллхам: - За баярлалаа. УИХ-ын дарга, эрхэм гишүүд ээ, 


Монгол Улсын Ерөнхийлөгч хууль санаачлах бүрэн эрхийнхээ хүрээнд Гэмт хэргээс урьдчилан сэргийлэх тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хуулийг санаачлан төслийг 2007 оны 11 сарын 14-ны өдөр УИХ-д өргөн мэдүүлээд байгаа. Энэ хуульд нэмэлт, өөрчлөлт оруулах, төслийг боловсруулахдаа УИХ-ын 2005 оны 26 дугаар тогтоолоор баталсан Монгол Улсын хууль, тогтоомжийг 2008 он хүртэл боловсронгуй болгох үндсэн чиглэлд бүх шатны зохицуулах зөвлөлийн эрх хэмжээг өргөтгөх, гэмт хэргээс урьдчилан сэргийлэх талаар иргэн байгууллагын хүлээх үүргийг нарийвчлан тусгах, иргэд олон нийтийн оролцоог нэмэгдүүлэх, гэмт хэргээс урьдчилан сэргийлэх арга хэмжээний санхүүжилтийг тодорхой болгохоор заасныг үндэслэл, үндсэн үзэл баримтлалаа болгосон болно. 


Гэмт хэргээс урьдчилан сэргийлэх тухай хуульд зарчмын шинжтэй дараахь нэмэлт, өөрчлөлтийг оруулахаар тусгалаа. Үүнд:


1. Хуулийн 8 дугаар зүйлд прокурор хууль сахиулах болон хяналтын бусад байгууллагад үйл ажиллагааныхаа бодлого, чиглэлийг тодорхойлох буюу ажлаа төлөвлөхдөө энэ хуульд заасан гэмт хэрэгтэй тэмцэх, урьдчилан сэргийлэх арга хэмжээг тусгаж хэрэгжүүлж байхаар нэмж тусгасан. 


Хуулийн 9 дүгээр зүйлд бүх шатны зөвлөлөөс энэ хуулийн хүрээнд өгсөн зөвлөмж даалгаврыг холбогдох байгууллага, аж ахуйн нэгж, албан тушаалтан хугацаанд биелүүлж, 1 сарын дотор хариу мэдэгдэж байхаар үүрэг хүлээлгэлээ. 


Хуулийн 12 дугаар зүйлд иргэдийг нийтийн эргүүлд гаргах, хэв журмыг урамшилтай эргүүл, жижүүр болон, нийгмийн хэв журам хамгаалах олон нийтийн байцаагчаар ажиллуулах журам болон тэдгээрийн хөлсний хэмжээг Засгийн газар тогтоож байхаар нэмж тусгалаа. Мөн нийгмийн хэв журам хамгаалах олон нийтийн байцаагчийн үйл ажиллагааг Цагдаагийн байгууллага, мэргэжлийн өдөр тутмын удирдлагаар хангаж байхаар Цагдаагийн байгууллагын тухай хуульд нэмж тусгасан. 


Хуулийн 13 дугаар зүйлд, зохицуулах зөвлөл, хүндэт тэмдэг, нэрэмжит шагналтай байх, түүний журмыг зөвлөл өөрөө баталж байхаар шинээр тусгалаа. Хуулийн 14 дүгээр зүйлд эрх бүхий байгууллага гэмт хэргийн тухай мэдээллийг иргэдээс худалдаж авах, мэдээллийн нууцыг хадгалах журмыг Засгийн газар баталж, энэ үйл ажиллагааны зардлыг жил бүрийн төсөвт тусгайлан тусгаж байх талаар нэмж тусгасан. Хуучин хуулиар мэдээлэл худалдаж авахыг зөвхөн цагдаагийн байгууллагад хамааруулж байсныг өөрчилж эрх байгууллагуудад хамааруулахаар өргөжүүлж тусгалаа.


Хуулийн 17 дугаар зүйлд, нийгмийн хэв журам хамгаалах олон нийтийн байцаагч нь таних тэмдэг, үнэмлэхтэй байх. Түүний загварыг Хууль зүй, дотоод хэргийн асуудал эрхэлсэн Засгийн газрын гишүүн баталж байхаар заасан. 


Хуулийн 18 дугаар зүйлд, гэмт хэргээс урьдчилан сэргийлэх болон УИХ, Засгийн газрын хөтөлбөр, төлөвлөгөөг хэрэгжүүлэх ажилд зарцуулах хөрөнгийг Хууль зүй, дотоод хэргийн асуудал эрхэлсэн Засгийн газрын гишүүний төсвийн багцад төвлөрүүлэн батлуулж, зөвлөлөөр хэлэлцүүлж, эрүүгийн болон хэв журмын нөхцөл байдлыг харгалзан орон нутагт хуваарилан санхүүжүүлж, хяналт тавьдаг байхаар төсөлд тусгалаа. 


Мөн тухайн жилд шүүхийн шийдвэр биелүүлэх, замын хөдөлгөөний болон хэв журмын зөрчлийг арилгах чиглэлээр улсын орлого болгосон торгох ял оногдуулж төсөвт тушаасан орлогыг тооцох, санхүүжилтийг тайлагнах журмыг Сангийн болон Хууль зүй, дотоод хэргийн асуудал эрхэлсэн Засгийн гишүүн баталж байхаар нэмж тусгалаа. 


19 дүгээр зүйлд, хуульд шинээр гэмт хэргээс урьдчилан сэргийлэх ажлыг зохицуулах зөвлөлийн бүтэц, бүрэлдэхүүн гэсэн 5 дугаар бүлгийг нэмж орууллаа. 


Хууль зүй, дотоод хэргийн сайд зөвлөлийн ажил хариуцсан ажлын албатай байсныг өөрчилж, тус ажлын албыг зөвлөлийн ажлын алба болгон, ажлын албаны дарга нь орон тооны байхаар нэмж тусгасан бөгөөд, зөвлөлийн нарийн бичгийн даргыг Хууль зүй, дотоод хэргийн сайд томилдог байсныг өөрчилж Засгийн газар томилдог болохоор нэмж тусгалаа. 


Аймаг, нийслэл, дүүргийн салбар зөвлөлийн нарийн бичгийн дарга нь орон тооны бус байгааг өөрчилж орон тооны болгож тусгалаа. Орон тооны бус салбар зөвлөлийг төрийн болон хувийн хэвшлийн байгууллагуудын дэргэд ажиллуулж болохоор тусгасан ба, салбар зөвлөлүүдийн ажиллах нийтлэг журмыг зөвлөл баталдаг байхаар тусгасан. Мөн зөвлөлийн дэргэд орон тооны бус ажлын хэсэг, хороо, судалгааны баг байгуулан ажиллуулж болохоор мөн одоо төсөлд нэмж тусгалаа. 


20-оос 23 дугаар зүйлүүдэд зөвлөлийн дарга, зөвлөлийн нарийн бичгийн дарга, зөвлөлийн гишүүдийн бүрэн эрхийг тус тусад нь ялгавартай болгож нэмж тусгалаа. 


27 дугаар зүйлд энэ хуулийг зөрчсөн албан тушаалтныг 25 мянгаас 40 мянган төгрөгөөр, байгууллагыг 100 мянган төгрөгөөс 150 мянган төгрөгөөр торгох арга хэмжээ авахаар хуучин хуульд байсныг өөрчилж албан тушаалтныг хөдөлмөрийн хөлсний доод хэмжээг 3 дахин, байгууллагыг 20-оос 40 дахин нэмэгдүүлсэн хэмжээний төгрөгөөр торгохоор хариуцлагыг өндөржүүллээ. Мөн энэ хуулийг зөрчсөн иргэнд хөдөлмөрийн хөлсний доод хэмжээг 2 дахин нэмэгдүүлсэн хэмжээний төгрөгөөр торгож байхаар заасан. За мөн үүнээс гадна хууль зөрчиж олсон орлогыг хурааж улсын орлого болгохоор шинээр нэмж тусгалаа. 


Мөн хуулийг удаа дараа зөрчсөн байгууллагын үйл ажиллагааг зогсоох шийтгэлийг шүүх ногдуулахаар хуучин хуульд байсныг өөрчилж, зөвшөөрөл олгосон эрх бүхий байгууллага үйл ажиллагааг нь зогсоож болохоор хуульд нэмж тусгалаа. Энэ хуультай холбоотойгоор Төсвийн удирдлага, санхүүжилтийн тухай, Захиргааны хариуцлагын тухай, Цагдаагийн байгууллагын тухай зарим хуульд зарим нэмэлт, өөрчлөлт оруулах тухай хуулийн төслүүдийг хамт өргөн мэдүүлсэн. Энэ хуулийг баталснаар 1997 оноос хойш уг хуулийг дагаж мөрдөх явцад үүссэн тулгамдсан асуудлуудыг зохистой шийдвэрлэж, гэмт хэргээс урьдчилан сэргийлэх тухай хуулийн үр нөлөө, хэрэгжих боломжийг зохих түвшинд хүргэж, нийгмийн хэв журмыг хангах үйл хэрэгт чухал хувь нэмэр оруулна гэж тооцож байна. 


Монгол Улсын Ерөнхийлөгчийн санаачилсан эдгээр хуулийн төслийг хэлэлцэн баталж өгөхийг хүсье. 


Анхаарал тавьсан явдалд баярлалаа. 


Д.Лүндээжанцан: - За Д.Зүмбэрэллхам зөвлөхөд баярлалаа. Одоо хууль санаачлагчийн илтгэлтэй холбогдуулан асуух асуулттай гишүүд асуултаа асууя. За алга байна. Асуулт дууслаа. Одоо уг хуулийн төслийн талаар Хууль зүйн байнгын хорооны санал, дүгнэлтийг сонсъё. Санал, дүгнэлтийг УИХ-ын гишүүн Ц.Шаравдорж танилцуулна. Хууль зүйн байнгын хорооны дарга. 


Ц.Шаравдорж: - УИХ-ын дарга, эрхэм гишүүд ээ, 


Монгол Улсын Ерөнхийлөгчөөс 2007 оны 11 дүгээр сарын 14-ны өдөр УИХ-д өргөн мэдүүлсэн Гэмт хэргээс урьдчилан сэргийлэх тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлыг Хууль зүйн байнгын хороо 2007 оны 12 дугаар сарын 12-ны өдрийн хуралдаанаар хэлэлцлээ. 


Гэмт хэргээс урьдчилан сэргийлэх ажлыг зохицуулах зөвлөлийн үйл ажиллагааг сайжруулах, зөвлөлийн бүтэц, бүрэлдэхүүн бүрэн эрх, санхүүжилтийг тодорхой болгох, гэмт хэргээс урьдчилан сэргийлэх ажилд иргэд, олон нийтийн оролцоог нэмэгдүүлэх зорилгоор энэ хуулийн төслийг санаачлан боловсруулсан байна. 


Байнгын хорооны хуралдаанаар уг асуудлыг хэлэлцэх үед УИХ-ын эрхэм гишүүн Э.Бат-Үүл Гэмт хэргээс урьдчилан сэргийлэх тухай хуульд нэмэлт, өөрчлөлт оруулах тухай хуулийн төслийн 1 дүгээр зүйлийн 1 дэх хэсгийн 19.3-т зөвлөл ажлаа Ерөнхийлөгчид жил тутам тайлагнана гэж заасан нь Монгол Улсын Үндсэн хуулийг зөрчиж байгаа тул Монгол Улсын Их Хуралд зөвлөл ажлаа тайлагнах гэж өөрчлөн найруулах нь зүйтэй гэсэн саналыг гаргаж байлаа. Тус хуулийн төслийг хэлэлцэх эсэх асуудлаар санал хураалт явуулахад Байнгын хорооны хуралдаанд оролцсон нийт гишүүд хуулийн төслийг УИХ-ын чуулганы нэгдсэн хуралдаанаар хэлэлцүүлэхийг дэмжсэн болно. 


УИХ-ын эрхэм гишүүд ээ, 


Гэмт хэргээс урьдчилан сэргийлэх тухай хуульд нэмэлт, өөрчлөлт оруулах тухай хуулийн төслийг хэлэлцэх эсэх асуудлаар Хууль зүйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. 


Анхаарал тавьсанд баярлалаа. 


Д.Лүндээжанцан: - За Ц.Шаравдорж гишүүнд баярлалаа. Одоо Байнгын хорооны санал, дүгнэлттэй холбогдуулан асуулт асуух гишүүд асуултаа асууя. 


За Р.Гончигдорж гишүүн асуултаа асууя. 


Р.Гончигдорж: - За баярлалаа. Энэ одоо бусад ийм чиг үүрэгтэй байгууллагууд дахь ажлын уялдаа ер нь хэрхэн хангагдаж байна вэ? Давхардсан нөхцөл байдлууд байна уу, үгүй юу гэдэг дээр Байнгын хороо судалж ярилцсан уу? Энийг нэгдүгээр асуумаар байгаа юм. 


Хоёрдугаарт нь, Э.Бат-Үүл гишүүний тэр гаргасан саналыг Байнгын хороо дараагийн хэлэлцүүлгүүд дээрээ авч үзэх ёстой гэж ойлголцсон уу гэдэг дээр нэг асуулт асуумаар байгаа юм. Ер нь нэг талаас бол олон нийтийн байгууллагын шинжтэй, нөгөө талаас хуулиар олгогдсон бас нэг төрийн байгууллагын, төрийн байгууллага л гэж ойлгож байна шүү дээ, тийм үү? Олон нийтийн байгууллагын шинж чанар, төрийн байгууллагын шинж чанар хоёрын хоорондын зохицолдоо нь хэр зэрэг хангагдаж байна гэж Байнгын хороо үзэж байгаа вэ? Энэ чиглэл дээр Байнгын хороон дээр ярьсан зүйл бий юу гэдгийг асуумаар байна. 


Д.Лүндээжанцан: - За Ц.Шаравдорж гишүүн. 


Ц.Шаравдорж: - Манай гишүүд асууж байна л даа. 


Р.Гончигдорж: - Би хуралдаанд орж чадаагүй юм. 


Ц.Шаравдорж: - Тэр чинь хүндэтгэх шалтгаан биш л дээ. Ер нь гэмт хэрэгтэй тэмцэх тухай зөвлөл бол энэ өнөөгийн нөхцөл нэлээн тийм одоо чухал үүрэг функцтэй, энэ Монгол Улсын хэмжээнд гэмт хэргээс урьдчилан сэргийлэх ажлыг бол одоо зохицуулах гол үүргээ бол биелүүлж байгаа гэж бид үзэж байгаа. Энэ удаагийн бидний энэ нэмэлт, өөрчлөлт бол ер нь энэ урьдчилан сэргийлэх ажлыг зохицуулах зөвлөлийн үйл ажиллагааг сайжруулах, энэ зөвлөлийн бүтэц, бүрэлдэхүүн, бүрэн эрх, санхүүжилтийг тодорхой болгох, гэмт хэргээс урьдчилан сэргийлэх ажилд иргэд, олон нийтийн оролцоог нэмэгдүүлэх зорилгыг агуулж нэлээн хэдэн заалтуудыг оруулсан. 


Тэгэхээр гэмт хэрэгтэй тэмцэх, зохицуулах зөвлөл бол шууд тэр гэмт хэрэгтэй тэмцэх ажлыг өөр дээр хүлээж авсан шууд үүргийн байгууллагуудын ажлыг зохицуулах гол үүрэгтэй. Ийм ч учраас гэмт хэргээс урьдчилан сэргийлэх ажлыг зохицуулах бүх шатны зөвлөлөөс энэ хуулийн хүрээнд өгсөн зөвлөмж даалгаврыг холбогдох байгууллага, аж ахуйн нэгж, түүний албан тушаалтан хугацаанд нь биелүүлж, нэг сарын дотор хариу мэдэгдэх үүрэгтэй гэх мэтээр ингээд ийм зохицуулах, координаци хийх үүргийг нэлээн тодорхойлж өгсөн юм. Тэгэхээс биш эд нар өөрсдөө, энэ зөвлөл бол одоо яг гардаад бариад явах үүрэг бол бас арай хумигдмал л даа. Тэр гэмт хэрэгтэй тэмцэх байгууллагын ажлыг нэгтгэх, ажилд нь үнэлэлт дүгнэлт өгөх, идэвхжүүлэх, энэ мэтийн асуудал дээр бол зөвлөл гол үүргээ явуулна шүү гэдгийг бас энэ хуулиар бид зааж өгнө. 


Нөгөө талаасаа жишээ нь одоо гэмт хэрэгтэй тэмцэх ажлын хэрэгцээ, журам, дүрмийг одоо батлах, за жишээ нь одоо эргүүл, жижүүр, нийгмийн хэв журам хамгаалах олон нийтийн байцаагчийн ажиллах журам, урамшилтай эргүүл, жижүүр, нийгмийн хэв журам хамгаалах олон нийтийн байцаагчийн хөлсний хэмжээг тогтоох талаар Засгийн газарт асуудал оруулж батлуулах гэх мэтийн. Энэ мэтээрээ бол ер нь гэмт хэрэгтэй тэмцэх ажлыг бол үр өгөөжтэй болгохын тулд л энэ зөвлөл ажиллах ёстой. Үүнд чиглэгдсэн нэмэлт, өөрчлөлтүүд орсон гэдгийг хэлье. 


За эрхэм гишүүн Э.Бат-Үүлийн ярьсан тэр саналыг бол бид хэлэлцүүлгийн үед зайлшгүй авч үзэх ёстой асуудал. Тал талаас нь ярих ёстой. Эрхэм гишүүн бол хурал дээр нэлээн тодорхой зүйлийг ярьсан. Зүгээр манай гишүүний ярьсан зүйлийн агуулга бол гэмт хэргээс урьдчилан сэргийлэх хуулийг хэрэгжүүлэгч нь бол Засгийн газар. Ийм учраас ажлаа бас Засгийн газартаа тайлагнаж байх ёстой юм гэдэг байдлаар ярьсан. Тэгэхээр энд бид төслөөр бол Монгол Улсын Ерөнхийлөгчид гээд заасан байгаа. Энэ дээрээ Байнгын хороо болон чуулганы үед нэлээн тодорхой ярьж нэг талд нь шийдвэрлэх ёстой байх аа гэж ойлгож байна. За баярлалаа. 


Д.Лүндээжанцан: - За Байнгын хорооны санал, дүгнэлттэй холбогдуулан асуух асуулттай гишүүд асуултаа асууж дууслаа. Одоо төсөлтэй холбогдуулж үг хэлэх гишүүд үгээ хэлье. За Ц.Сүхбаатар гишүүн. 


Ц.Сүхбаатар: - За баярлалаа. Тэгэхээр Монгол Улсын Ерөнхийлөгчийг энэ Гэмт хэргээс урьдчилан сэргийлэх тухай хуульд нэмэлт, өөрчлөлт оруулах тухай хуулийг санаачилж оруулж ирсэнд талархаж байгаа юм. Тэгэхээр энэ хамгийн гол гол хэдэн асуудал байгаа юм. Энэ Гэмт хэргээс урьдчилан сэргийлэх ажлыг зохицуулах зөвлөлийн бүтэц, бүрэлдэхүүн, эрх үүрэг, зөвлөл ямар эрх үүрэгтэй юм. Дарга нь ямар эрх үүрэгтэй юм, ер нь энэ хуулиуд гэмт хэргээс урьдчилан сэргийлэх чиглэлээр улсын хэмжээнд зохион байгуулж байгаа ажлыг хаана нь нэгтгэн зангидаж зохицуулж байх ёстой юм бэ гэдэг чиглэлээр энэ хуульд нэлээн гол өөрчлөлт орж байгаа юм. Тэгэхээр энийг бол одоо бас хэлэлцэж шийдвэрлэж өгөх нь одоо зүйтэй юм аа. 


Одоо гэмт хэргээс урьдчилан сэргийлэх ажлыг зохицуулах зөвлөл, хууль зүйн сайдын дэргэд байгаа л даа. Тэгэхээр зохицуулах зөвлөл маань ерөөсөө гурав, дөрвөн орон тоотой. Тэгээд тэр маань ерөөсөө улсын хэмжээнд энэ гэмт хэргээс урьдчилан сэргийлэх ажлыг зохион байгуулж, чиглүүлж, хөдөлгөх гэж зөвхөн сэтгэлээрээ зүтгэж байгаа болохоос биш тэрэнд орон тоо, зардал, төсөв, хөрөнгө мөнгө гэж байдаггүй, унах унаач байхгүй. Төв, орон нутгийнхаа салбартай ярих утасны зардал байхгүй. Зөвхөн одоо энэ зардал талаасаа биш ерөөсөө ийм чиглэлээр тэр олон яам, газраас зөвлөлийн бүрэлдэхүүнд байж байдаг. Тэр хүмүүсээ чиглүүлж удирдах чиглэлээр ерөөсөө тодорхой эрх үүрэг байхгүй явж ирсэн юм билээ. Тэгэхээр энд бол нэлээн одоо төсөл санаачлагч бол гол гол асуудлуудыг нь оруулж ирсэн. Нийгмийн хэв журмыг сахиулах, гэмт хэргээс урьдчилан сэргийлэх чиглэлээр ажиллаж байгаа олон нийтийн байцаагч гэж байгаа. Тэр бол зөвхөн ор нэрийн төдий юм байгаа. Урамшил шагнал ч гэж байхгүй, хэрэглэдэг форм, тэмдэг ч гэж олигтой юм байхгүй. Тэгээд ялангуяа энэ гэмт хэрэг, зөрчил ихсэж байгаа энэ нөхцөл тэр олон нийтийн хүчийг, ард иргэдийн нөлөөллийг энэ чиглэл рүү татаж оролцуулах чиглэлээр энэ зохицуулах зөвлөл нэлээн үр өгөөжтэй ажиллах шаардлагатай нь мэдэгдэж байгаа юм. 


Тийм учраас энэ хуулийн төслийг одоо хэлэлцэх нь зүйтэй. Байнгын хороон дээр Э.Бат-Үүл гишүүн, зарим гишүүн санал гаргаж байсан. Хэлэлцүүлгийн явцад энэ эрх, үүргийг нь нэлээн тодорхой болгож, тэр Засгийн газраас зөвлөл, албыг яаж байгуулах юм. Зөвлөл нь ажлын албатай байна гэж байна. Тэрийг нь ямар орон тоо, бүтэцтэй байна гэдгийг нь ялангуяа тэр 2008 оны төсвийн тодотголын үеэр ч юм уу, одоо Хууль зүй, дотоод хэргийн сайдын багцын хүрээнд энэ асуудлыг нь зохицуулж, шийдэж өгөхөөр олон асуудал байгаа юм билээ гэж энд хэлмээр байна. 


Энэ дашрамд энэ Ерөнхийлөгчөөс өргөн барьсан хуулийг, зарим хуулийг унагачихаад байгаа гэж би ойлгоод байгаа шүү дээ. Түрүүн энэ, одоо энэ хууль ирц их цөөхөн байна. Тэгээд ийм чухал ач холбогдолтой хуулийг анхаарамжгүй, хайхрамжгүй ч юм уу, эсвэл Ерөнхийлөгчөөс өргөн барьсан юм гэж арай боддоггүй байх. Түрүүн хөдөлмөрийн баатар, гавъяат ардын цолтонд нэг нэмэгдэл өгөх тухай асуудал хэлэлцээд, тэгээд тэр талаас нь болохоор улс төржөөд, социализмын үеийн тэр баатар, хөдөлмөрийн баатар, гавъяатнууд тэр чигээрээ өнгөрөг гэж хэлээд, эндээс манайхан олигтойхон хуулийнхаа төсөл дээр байр сууриа тайлбарлаж чадаагүй, тэгээд гарч орж байгаад хууль уначихсан. Яг тэрүүн шиг юм болох вий гэж би энийг давтаж хэлмээр байна. Чухал чухал хуулиуд хууль санаачлах хүрээнийхний дотор өргөн бариад ирдэг. УИХ-ын гишүүд болохоор аж ахуй, бизнесийн чиглэлийн хуулиудаа болохоор бөөн бөөнөөрөө өргөөд гарын үсэг зураад оруулаад байдаг. Тэгээд иймэрхүү чухал чухал хуулиудыг оруулж ирэхээр зэрэг унагачихдаг. Энэний дараа энэ малын хулгайтай тэмцэх хууль орж ирнэ. Аягүй бол энэ унана даа. Ийм байдлаар. 


Тэгэхээр би энийг урьдчилан сэргийлэх, кнопоос урьдчилан сэргийлэх хууль гэдэг шиг, энэ кнопоо, ирцээ бүрдүүлж байж энэ чухал гэмт хэргээс урьдчилан сэргийлэх энэ чухал хуулийг одоо УИХ-аар хэлэлцэх эсэхийг шийдэж өгөөчээ гэж хүсэж байгаа юм. За баярлалаа. 


Д.Лүндээжанцан: - За Р.Раш гишүүн үгээ хэлье. Энэ малын хулгайн хуулийг яриад байна аа даа, энэ Ц.Сүхбаатар гишүүн, ер нь. 


Р.Раш: - За баярлалаа. Тэгэхээр энэ хуулийн төслийг хэлэлцэх нь одоо зүйтэй гэж дэмжиж байна. Өчигдөр Засгийн газрын хуралдаан дээр Цагдаагийн ерөнхий газрын даргын мэдээллийг сонссон. Тэгээд танилцуулгад бол үнэхээр одоо гэмт хэргээс энэ урьдчилан сэргийлэх ажилд ер нь төрийн дэмжлэг ихээхэн хэрэгтэй юм байна гэдэг нь бол харагдаж байна лээ л дээ. Зохицуулах зөвлөлийн үүрэг, ролийг, ялангуяа энэ чиглэлээр нэмэгдүүлэх тухай оруулж ирж байгаа саналыг бол сайн дэмжих ёстой юм байна. Нөгөө талаар орон нутаг бол, орон нутгийн удирдлага бас энэ дээр нэлээн хичээж, зүтгэж ажиллахгүй бол дандаа ингээд дээгүүр нь бужигнаад, доор нь тунараад, ингээд байхаараа зэрэг одоо бидний энэ ажил бол үр дүн муутай, орон нутагтаа хөл муутай учраас нэг иймэрхүү дүр төрхтэй харагдаад байгааг бас цаашдын хэлэлцүүлгийнхээ явцад бид нар анхаарах ёстой юм байна гэж ингэж ойлгож байгаа. 


За тэгээд гэмт хэргээс урьдчилан сэргийлэх энэ нэрнээс нь аваад үзсэн ч гэсэн бидний өнөөдрийн хийж байгаа ажил бол нэргэсэн нь хойно нь хашгирав гэгчээр өнгөрсөн хойно нь л одоо цагдаа, шүүлт болоод ингээд явж байгаа шүү дээ. Хамгийн гол нь энэ хэргийг яаж одоо сэргийлэх вэ, урьдчилж юу хийх вэ гэдгээ энэ хуульд оруулж ирсэн байдал бол улам л чангарах тал руугаа явбал одоо зүгээрсэн гэж ингэж ойлгож байгаа. Тодорхой хэмжээний мөнгө, хөрөнгө төсөвлөгддөг юм билээ. Гэмт хэргээс урьдчилан сэргийлэх ажил гээд. Тэр яг жинхэнэ ажил дээрээ очоод, нэгдүгээрт хэмжээ нь бага байгаа байх. 


Хоёрдугаарт, газар дээр очоод тэгээд ямар жинхэнэ зориулалтаараа явж чадаж байна уу, үгүй юу гэдэг дээр хяналт тавьж, бага ч гэсэн ухаан нь одоо тэрийг нэг унаа малынхаа бензин, одоо өөр юу байдаг юм тийм юмандаа хэрэглэж байгаад нь сайн хяналт тавьж байх ёстой ийм зүйлүүд юм билээ. 


Энэ зөвлөлийн үйл ажиллагааг бол одоо нэг тийм зөвлөх, олон нийтийн шинж чанартай, ингэс тэгэсхийж ойлгодог явдлыг бид дээр дооргүй нэлээн өөр байдлаар л явуулмаар ийм байгаа юм шиг байгаа юм. 


Эмэгтэйчүүдийн байгууллага, тэгээд одоо шашин, Гандан хийд, тэгээд ахмадын байгууллага, энэ олон нийтийн байгууллагууд, олон нийтийн хүчийг одоо энд сайн татан оролцуулж байх юм бол тун зүгээр байгаа юм. Ялангуяа манай энэ юунууд чинь, эмэгтэйчүүдийн байгууллагууд чинь тэгээд нэг жендер гээд л улс төржих тэр тал руугаа л их яваад байх юм шиг байх юм байна шүү дээ. Тэгээд энэ зөвлөлийн ажилд бол энэ чиглэлээрээ одоо эх үрс гэдэг юмаараа ч тэр, гэр бүл гэдэг утгаараа ч тэр нэлээн сайн анхаарч байх юм бол уг ажил урагшаа явахад дэмжлэг туслалцаа болно гэж ингэж ойлгож байна. Болж өгвөл энэ хуульд бас нэг тиймэрхүү чигээр заалт оруулчихвал бас энэ зөвлөлийн ажлыг урагш нь явуулахад, идэвхжүүлэхэд нэмэр дөхөм болох байх аа л гэж ингэж ойлгож байна. Дэмжиж байна. 


Д.Лүндээжанцан: - За гишүүд орж ирье. 47 гишүүн ирцэд орсон байна. Сул товчлуурууд ингээд байдаг. Тийм учраас ирцэд орсон гишүүд цөм орж ирнэ шүү. За Р.Гончигдорж гишүүн. 


Р.Гончигдорж: - Миний түрүүний асуусан асуултыг сая Р.Раш гишүүний хэлж байгаа асуудлуудтай холбоотой юм л даа. Гэмт хэргээс урьдчилан сэргийлэх ажил гэдэг бол бусдын өмнөө хоёрдогч этгээд хийж байгаа биш хүн бүр өөрөө өөрийнхөө аюулгүй байдлын төлөө, бусдын аюулгүй байдлын төлөө гэмт хэргээс урьдчилан сэргийлэх үйл ажиллагааны санаачилгыг өөртөө бий болгодог, тэр чиглэлд өөрийн мэдлэг боловсролтой байдаг. Тэр чиглэл дэх хууль, тогтоомжийг мэддэг, сахидаг байхтай их холбоотой л доо. Энэ үүднээс нь бол үнэхээр яг олон нийтийн байгууллагуудыг, байгууллагуудтай хамтарч ажиллах ийм чиглэлээр бас тодорхой зохицуулалт, нэмэлтүүд шаардагдах, энэ чиглэлд нь энэ гэмт хэргээс урьдчилан сэргийлэх ажлыг зохицуулах зөвлөлийн ажлын чиглэл, эрх үүргүүд нь бол бас тодорхой тусгагдах шаардлагатай байх аа. Энд бол энэ чиглэлд тодорхой хэмжээнд бас орон тооны ажилтантай болох, үүнийг хариуцах энэ бүтцийг нь чамбайруулж байгаа нь тэр чиглэлд хийгдэхэд тус дэм болох байх аа гэсэн ийм бодолтой байна. Байнгын хороон дээр бол харин одоо, гэхдээ нэгэнт хуульд нэмэлт, өөрчлөлт оруулж байгаа учраас зөвхөн тэр хүрээнд нь ярьдаг агуулгаар бол жаахан хязгаарлагдмал байдлууд байх байх гэж ингэж бодож байна. 


За нөгөө талаасаа бол гэмт хэргээс урьдчилан сэргийлэх ажил бол томоохон хэмжээний судалгаан дээр тулгуурлах ёстой юм. Статистик судалгаа, хүнсний, бүр нарийвчилж ярих юм бол сэтгэл зүйн ерөнхий, ерөнхий байдлын нийтлэг хандлага, байдлын тэр судалгаанууд гэх мэтчилэн. Тийм учраас энэ судалгааны байгууллагатай холбогдох, судалгааны байгууллага дахь энэ гэмт хэрэгтэй урьдчилан сэргийлэхтэй холбогдсон зүйлийн уялдааг гаргаж өгөх. Энэ уялдаа нь бол ганцхан одоо бараг цагдаагийн байгууллагын хэв журам сахиулах чиг үүрэгт хамаарах тэр бүтэц дотор багтаж яригдах шахуу л тийм хэлбэртэй л байгаад байна л даа. Тэрийг нь одоо нэгэнт олон нийтийн байгууллагууд руу цацаад, судалгааны байгууллагууд руу цацаад, тэгээд статистикийн байгууллагатай холбогдуулж ингэж л хийх нь илүү зохистой байх аа. Тэрийг энэ хуулийн нэмэлтийн хүрээнд Байнгын хороон дээр ярьж болох болов уу гэж ингэж бодож байна. Нөгөө талаас бол мэдээж хэрэг одоо гэмт хэргийн статистик бүртгэлүүд бол энэ асуудлыг шүүх хариуцдаг, тийм биз, тийм байх аа, гэмт хэргийн статистик бүртгэлийн асуудлыг шүүх хариуцдаг, тийм биз. Тийм байх аа? Гэмт хэргийн статистикийг бол. Аль байгууллага дээр вэ? Прокурор дээр байна уу? 


Тийм учраас тэр чиглэлийнх нь үйл ажиллагаатай, энийг хариуцдаг байгууллагын үйл ажиллагаатай энэ бас нэлээн уялдаж ажиллаж, тийм нэг хоосон, хүйтэн тоонууд гаргадаггүй, жинхэнэ бодит тоонууд гаргах чиглэлээр нь ажиллуулбал энэ чухал зүйл юм аа. Тийм учраас түрүүчийн гишүүдийн гаргаж байгаа саналтай адил байна. Тийм учраас энийг бол дэмжих нь зүйтэй гэсэн ийм саналтай байна. Хэлэлцэх явцдаа бол энийг зарим уялдаануудыг нь улам илүү боловсронгуй болгох тал дээр Байнгын хороон дээр ажиллах нь зүйтэй байна гэсэн ийм саналтай байна. За баярлалаа. 


Д.Лүндээжанцан: - За ингээд гишүүд үгээ хэлж дууслаа. Байнгын хорооны санал, дүгнэлттэй холбогдуулаад. Одоо санал хураалт явуулна. Байнгын хорооны саналаар хуулийн төслийг хэлэлцэх нь зүйтэй гэсэн саналын томъёоллоор гэмт хэргээс урьдчилан сэргийлэх тухай хууль байгаа. 


Ингээд багц хууль орж ирсэн. Ингээд хуулийн төслийг хэлэлцэх нь зүйтэй гэсэн саналын томъёоллоор санал хураалт явуулъя. 


Санал хураалтад 45 гишүүн оролцож, зөвшөөрсөн 40, татгалзсан 5, 88.9 хувийн саналаар.


За Гэмт хэргээс урьдчилан сэргийлэх тухай хуульд нэмэлт, өөрчлөлт оруулах тухай, Төсвийн байгууллагын удирдлага, санхүүжилтийн тухай, Цагдаагийн байгууллагын тухай, Захиргааны хариуцлагын тухай хуулиудад нэмэлт оруулах тухай хуулийн төслүүдийг хэлэлцэх нь зүйтэй гэж үзлээ. 


За уг хуулийн төслүүдийг анхны хэлэлцүүлэгт бэлтгүүлэхээр Хууль зүйн байнгын хороонд шилжүүллээ. 


Уг асуудлыг 11 цаг 20 минутад хэлэлцэж дуусав. 

Гурав. Мал хулгайлах гэмт хэрэгтэй тэмцэх, урьдчилан 

сэргийлэх тухай хуульд нэмэлт, өөрчлөлт оруулах тухай 

хуулийн төсөл (хэлэлцэх эсэх)


Д.Лүндээжанцан: - Одоо Мал хулгайлах гэмт хэрэгтэй тэмцэх, урьдчилан сэргийлэх тухай хуульд нэмэлт, өөрчлөлт оруулах тухай хуулийн төслийг хэлэлцье. Хууль санаачлагчийн илтгэлийг УИХ-ын гишүүн Ч.Раднаа танилцуулна. Ч.Раднаа гишүүнийг индэрт урьж байна. 


Ч.Раднаа: - УИХ-ын дарга, эрхэм гишүүд ээ, 


Сүүлийн жилүүдэд мал хулгайлах гэмт хэрэг өсөж байгаа нь малчид, мал бүхий иргэдийн амьдралд хүндээр тусч, тэдний сэтгэлийг зовоосон асуудал болоод байгаа төдийгүй, төр засгаас анхаарч тодорхой арга хэмжээ авах шаардлагатай болсон байна. Иймээс мал хулгайлах, мал мах бэлтгэх зориулалтаар гарал үүслийн гэрчилгээгүй мал тууварлах, хууль бусаар мал, мах бэлтгэх, тээвэрлэх явдлыг таслан зогсоох зорилгоор Мал хулгайлах гэмт хэрэгтэй тэмцэх, урьдчилан сэргийлэх тухай хуульд нэмэлт, өөрчлөлт оруулах тухай хуулийн төслийг УИХ-ын 17 гишүүд бид хамтран санаачлан боловсруулж Засгийн газрын саналыг авч УИХ-аар хэлэлцүүлэхээр оруулж байна. 


Мал хулгайлах, хууль бусаар тууварлах, мал, мах бэлтгэж тээвэрлэх явдал газар авч, энэ нь малаас өөр амьжиргааны эх үүсвэргүй малчин өрх, мал бүхий иргэдэд хүндээр тусч байна. 


Энэ намар болсон мянган малчны зөвлөгөөний үеэр 25 асуудлаар санал асуулга явуулан судалгаа хийхэд малчдын өмнө хамгийн тулгамдсан, төр, засгаас анхаарч шийдвэрлэвэл зохих гол асуудлуудын нэгдүгээрт бэлчээрийн асуудал, хоёрдугаарт, малын хулгайтай тэмцэх асуудал, гуравдугаарт, малын чанарыг сайжруулах асуудал гэж сайжруулах талаар явуулах төрийн бодлогыг тодорхой болгох, мөн сайжруулах гэсэн байна. 


Иймээс үүнийг таслан зогсоох зорилгоор Захиргааны хариуцлагын тухай хуульд заасан захиргааны шийтгэлийн нэгэн хэлбэр болох зөрчил гаргахад ашигласан уналга, тээврийн хэрэгслэлийг хураах шийтгэлийг оногдуулж, хураасан уналга, тээврийн хэрэгслэлийг тухайн орон нутгийн орлого болгох талаар хуульд нэмэлт, өөрчлөлт оруулахаар тусгаж байна. Мөн малаа харж хамгаалахад малчин хүний өөрийнх нь үүрэг хариуцлагыг өндөржүүлэх зорилгоор баг, хороонд иргэдийн санаачилгаар мал хамгаалах зорилготой малчин, малчид, мал бүхий иргэдийн бүлгийг ажиллуулж байх. Мал хулгайлагчдад оногдуулах мөнгөн торгуулийн хэмжээг нэмэгдүүлэх зэрэг заалтуудыг тусгаж өгч байгаа юм. 


Мал хулгайлах гэмт хэрэгтэй тэмцэх, урьдчилан сэргийлэх тухай хуульд нэмэлт, өөрчлөлт оруулах тухай хууль нь мал хулгайлах гэмт хэрэгтэй тэмцэх, түүнээс урьдчилан сэргийлэх ажлын зохион байгуулалт, арга хэлбэрийг боловсронгуй болгох, энэ чиглэлээр иргэд байгууллагын хүлээх үүрэг хариуцлагыг сайжруулахад чиглэгдсэн болно. Мал хулгайлагчдын нэлээд хэсэг нь цөөн мал хулгайлсан гэдэг шалтгаар ял нь хөнгөдөх, эсвэл ял завшин гэм зэмгүй юм шиг тавигдан ирдэг талаар малчид, мал бүхий иргэд ихээхэн гомдол гаргацгааж байна. Ийм учраас мал хулгайлсан бол ял завших нөхцөлгүй болгоход анхаарч, Эрүүгийн хуулийн тодорхой хэмжээний өөрчлөлт оруулахаар тусгалаа. 


Хуулийн төслийг хэлэлцэн шийдвэрлэж өгөхийг хүсэж байна. 


Анхаарал тавьсанд баярлалаа. 


Д.Лүндээжанцан: - Ч.Раднаа гишүүнд баярлалаа. За Ч.Раднаа, Ч.Авдай, Г.Адъяа, А.Бакей, Ж.Гүррагчаа, Ц.Дамиран, Д.Дондог, Г.Занданшатар, Р.Нямсүрэн, Р.Раш, Я.Санжмятав, Ч.Содномцэрэн, Ц.Сүхбаатар, Д.Туяа, Д.Тэрбишдагва, Н.Энхболд, Б.Эрдэнэсүрэн нарын гишүүд санаачилсан байна. 


За ингээд хууль санаачлагчаас асуух асуулттай гишүүд асуултаа асууя. Эхлээд Су.Батболд гишүүн асуултаа асууя. 


Су.Батболд: - Би хууль санаачлагчаас хэдэн асуулт асууя. Хөдөө орон нутагт ажиллаж байхад, иргэд, сонгогчидтой уулзаж байхад мал хулгайлахтай холбоотой асуудал бол хүмүүсийн анхаарлыг татсан, байнга гарч байдаг сэдэв л дээ. Тэгээд би бол энэ мал хулгайлах гэмт хэрэгтэй тэмцэх хууль нь муугаасаа ч юм уу, хуулийг муу боловсруулснаасаа болоод энэ мал хулгайлах гэмт хэрэг буурахгүй байна гэж үзэхгүй байгаа юм л даа. Зүгээр энэ хуулийг хэрэгжүүлэх механизм нь ямар байдлаар хэрэгжих ёстой юм, түүнээс хамаарч л энэ мал хулгайлах гэмт хэрэг буурахгүй байна, малчид бол байнга энэ дээр асуудалтай, проблемтой байдаг ийм байна гэж ойлгоод байдаг юм. 


Би яах вэ ерөнхийдөө бол манай гишүүд санаачлаад, иргэд, сонгогчдынхоо саналыг аваад, энэ мал хулгайлах гэмт хэрэгтэй тэмцэх хуулийг сайжруулах, үүнийг багасгах тал дээр санаачлага гаргаж байгааг нь дэмжиж байна. 


Тэгээд би дотроос нь хоёр гурван зүйлийг бас л энэ хууль хэрэгжүүлэх арга механизмтай холбоотойгоор асууя гэж бодож байна. Жишээлэх юм бол тээврийн хэрэгслэлийн жолооч нь мах бэлтгэлийн зориулалттай мал, махыг тээвэрлэх хүртэл гарал үүслийн гэрчилгээг заавал ч үгүй асууж, авч явна гэж байгаа юм л даа. Тэгэхээр Улаанбаатар хотыг тойроод оршдог Төв аймгийнхны хувьд бол юу гэдэг юм нэг хонины мах, нэг үхрийн мах хийгээд, машиндаа хийгээд наашаа цаашаа явах нь бол байнга л гардаг үзэгдэл л дээ. Байнга зөөж байдаг. Тэгээд бид нар энэ хуулийн зохицуулалт, хуулийн хязгаарлалтыг хийчихээд, тэр нөгөө талдаа төрийн захиргааны эрх бүхий албан хаагч, эрх бүхий улсын байцаагч ч гэдэг юм уу, тийм улсуудад хүнд суртал гаргах, тийм нөхцөл бололцоог нь бий болгочихоод байдаг л даа. Бид нар бодохдоо бол ийм хязгаарлалт, зохицуулалт хийчихээр л одоо сайн сайхан болчихно гэж боддог. Нөгөө талдаа нөгөөдөх нь маш том хүнд суртал, магадгүй хээл хахуулийн үүд болоод үлдчихдэг. 


Жишээлэх юм бол одоо ингээд хөдөө давхиж очоод нэг хонь гаргаад, хөдөө гэрээсээ, тэгээд хот руу давхиад ороод ирэхэд чи гарал үүслийн гэрчилгээгүй байна гэсэн байдлаар шалгаад, шантажлаад байх юм бол одоо яах болж байна вэ? Энийг ямар байдлаар энэ 8.2-ыг хэрэгжүүлэх ёстой юм бэ? Тэгээд Төв аймгийнхны хувьд бол энэ бас нэлээн хэцүү асуудлаа. Ялангуяа хөдөөний номертэй машинуудыг бол энэ тээврийн товчоон дээр байнга шалгаад зогсоочихдог. Энэ мах яасан гээд. Гэтэл Улаанбаатар хот руу ордог бараг 100 гаруй. Зөвхөн энэ нэг төв замаас чинь гадна 100 гаруй гарц, орц байна шүү дээ. Тэр хулгайн мах чинь дандаа тэгж тээврийн товчоогоор тэр цагдаагийн хажуугаар гарна гэж хэзээ ч байхгүй. Дандаа хулгайн замаар орж ирдэг. Тэгээд энийг яаж хэрэгжүүлэх юм бэ гэдэг асуудал байгаа. 


Хоёрдугаарт нь, тэр мал тууварлахтай холбоотой зохицуулалт хийхээр оролдсон юм байна. 2 дугаар зүйл дээр. Тэгээд энэ мал тууварлаж байгаа тохиолдолд бол бас л юу гэдэг юм сум, орон нутгаасаа гэрчилгээ авна гэсэн зохицуулалт байх шиг байгаа юм. Тэгээд өнөөгийн нөхцөлд энэ ган зудын давтамжтай нөхцөлд бол нэг аймгийн сум дотроо битгий хэл хоёр гурван аймаг дамжаад нүүх суух явдал, маш их нүүгээд явчихдаг болж байна шүү дээ. Тэгэхээр азарга адуу хөөгөөд явж байгаа хүн болгоныг тэр гарал үүслийн гэрчилгээ асуух уу, яаж шалгах юм, яаж тогтоох юм гээд олон асуудал байгаа байхгүй юу. Энэ мэтийн асуудлыг яаж зохицуулахаар энэ хуулийн зохицуулалтыг хийсэн юм бэ гэдэг асуудлыг асуумаар байна. Баярлалаа. 


Д.Лүндээжанцан: - За Ч.Раднаа гишүүний микрофоныг байнга нээлттэй байлгаарай. 


Ч.Раднаа: - За баярлалаа. Су.Батболд гишүүний асуултад хариулъя. Хулгай зогсохгүй байгаа нь хоёр талтай. Үнэн. Хулгайчаас болж байна. Малчны хариуцлагагүйгээс болж байна. Тэрэнтэй санал нэг байна. 


Хоёрдугаарт, тэр саяны ганц идэшний хонио ч юм уу, малаа, үхэр ээ ингээд заавал одоо ингээд гарал үүслийн гэрчилгээ гээд байх юм уу гэж байна. Тэр одоо үгүй юм аа. Мал, мах бэлтгэлийн зориулалтаар мал тууварлах, мал, мах бэлтгэх бол гарал үүслийн гэрчилгээ авах юм. Мал, мах бэлтгэх зориулалтаар, худалдаалах зориулалтаар, тэрнээс бол идшээ авахдаа заавал гарал үүслийн гэрчилгээ авах гээд явахгүй юм байгаа юм. Тэгж урд нь бичиж өгсөн ухаантай юм байгаа юм. Мал, мах бэлтгэлийн зориулалттай мал, махыг тээвэрлэх гэж 8.2 дээр. Энийг бас ялгаж өгөхгүй бол болохгүй байгаа юм. Тэгээд 17.1 дээр мөн бас мал, мах бэлтгэлийн зориулалтаар одоо ийм юм хийвэл хариуцлага тооцож одоо тэр шийтгэл оноохоор байгаа юм. Хуучин бол ер нь гарал үүслийн гэрчилгээгүй л мал, мах тээвэрлэсэн л бол туух гээд байсан юм энэ хууль маань. Тэр Су.Батболд гишүүний хэлж байгаа зөв л дөө. Тэгэхээр энэ бол зүгээр өөрийнхөө идшийг аваад явж байгаад бол гарал үүслийн гэрчилгээ гээд байхгүй юм аа гэж л одоо зохицуулна гэж үзэж байгаа юм. 

(10:30-11:30 Ц.Алтан-Од)

За тууварлахын хувьд бас хүнд асуудал л даа, гэхдээ засаг захиргааны нэгж дотроо нүүдэл хийгээд явж байгаа айлыг, нүүж байгаа айлаас гарал үүслийн гэрчилгээ гэдэг юмуу, эрүүл мэндийн малын бичиг гэхгүй, аймаг, сум, дамнаад нүүж байгаа бол авахаас өөр арга байхгүй. Одоо яадаг юм, Увсаас Завхан руу, Завханаас Улаанбаатар руу явж байгаа үед авахаас өөр аргагүй болчихоод байгаа юм, тэгэхгүй бол болохгүй байна, хулгайч тэрний цаана бид малчдаа бодно гэхээр хулгайчийг цуг бодох гээд байна, тийм учраас засаг захиргааны нэгжээсээ хальж явах үед тэр бүртгэлтэй, тооцоотой юмтай, зөвшөөрөлцөж байж явахгүй бол болохгүй байна.

Д.Лүндээжанцан: - С.Ламбаа гишүүн асуултаа асууя.

С.Ламбаа: - Баярлалаа, би санаачлагчдаас ийм л юм асуух гэсэн юм, олон тооны мал гэсэн юмнуудыг Эрүүгийн хуулиас хасъя гэсэн байна, гэхдээ хамгийн гол нь Эрүүгийн хуулиар зохицуулагдаж байгаа асуудал нь ял завших, өөрөөр хэлбэл ер нь яг амьдрал дээр нэг баривчлаад хамгийн дээд хугацаа нь 30 хоног мөрдөн байцаалтад явуулж байгаад, тэгээд гаргачихдаг, тэгээд гарсан хүн нь малаа хулгайлах ажлыг зохион байгуулаад явж байгаа, энэ тогтолцоо бол ерөөсөө төгс төгөлдөр болчихсон зүйл шүү дээ. Тэгэхээр ер нь энэ ял завшаад байгаатай холбоотой асуудлыг нь хэр зэрэг хөндөх гэж байгаа юм бэ? Миний ойлгож байгаагаар энэ асуудал нь тодорхой хөндөгдөөгүй байх юм. 

Хоёрдугаарт малчдын холбоо гээд байгууллагууд зөндөө болсон, хөдөө. Та бүхэн  энд иргэдийн бүлгийг баг, хороонд ажиллуулж болно, бүлгийн үлгэрчилсэн дүрмийг хүнс, хөдөө аж ахуй эрхэлсэн төрийн захиргааны төв байгууллага тогтооно гэсэн байна л даа, миний ойлгож байгаагаар харин энэ үлгэрчилсэн дүрэм чинь хөдөө аж ахуйн байгууллага биш, Хууль зүй, дотоод хэргийн яам гаргах ёстой юм биш үү? Яагаад гэхээр малчдын тэр мал хулгайлахтай тэмцээд байгаа малчдын холбоо чинь Хууль зүй, дотоод хэргийн яамаар баталгаажиж гарч байгаа шүү дээ. Тэгээд орон нутагт цагдаагийн байгууллагатайгаа хамтарч ажиллаж байгаа шүү дээ. Тэгээд одоо энэ үлгэрчилсэн дүрмээр хүнс, хөдөө аж ахуйн асуудал эрхэлсэн төрийн захиргааны төв байгууллага хийчихээр чинь асуудлыг нь энэ яам шийдэж чадахгүй шүү дээ, тавьсан асуудлыг. Энэ бол хуулийн хүрээнд л хийж байгаа ажил гэж үзэж байгаа шүү дээ.

Гуравдугаарт тэр би Улсын Их Хурал мал хулгайлах, малын хулгайтай тэмцэх асуудлаар Ерөнхий сайдын илтгэл орж ирээд УИХ дахь Ардчилсан намын зөвлөлөөс миний бие мэдээлэл хийсэн. Би 13 асуудал дэвшүүлсэн, малын хулгайтай тэмцэхэд ийм ийм асуудлыг авч үзмээр байна гэж, миний тэр тавьсан юмаа эргээд харахад энэ дотор бас тэр саналуудаас нэлээд онцгойлж авч үзэх ёстой саналууд нь ороогүй байна л даа. Ер нь Засгийн газрын Ерөнхий сайдын тавьсан илтгэл, түүнтэй холбогдуулж УИХ-ын чуулган дээр хэлэлцэх явцад гишүүдийн гаргасан  санал бодлыг гишүүд хэр зэрэг энэ хуулийн төслийг өргөн барихдаа авч үзсэн бэ гэсэн ийм 3 асуулт асуух гэсэн юм, дараа нь би тодорхой саналаа хэлье гэж бодож байна.

Д.Лүндээжанцан: - Ч.Раднаа гишүүн хариулъя.

Ч.Раднаа: - С.Ламбаа гишүүний асуултад хариулъя. 30 хоног цагдаа дээгүүр эргэлдэж байгаад тавиад явуулж байна гэж, энэ үнэн юм, санал нэг байна, 30 битгий хэл зарим нь хэдхэн хоноод, зарим нь жил эргэлдэж байгаад буцаад явж байна, тийм учраас энийг малчид их шүүмжилж байгаа юм, яах аргагүй, энэ цагдаа дээр нэг хэсэг эргэлдэж байгаад тавьж явж ирээд тэгээд дархан цолоо мандуулсан амьтан улам айлгаж давхидаг. Тэгээд ингээд ял завшаад байна гэж, энийг л багасгах үүднээс тэр олон тооны гэдгийг Эрүүгийн хуулиас хасъя гэсэн юм оруулаад байгаа юм, зарим улсууд шүүмжлэлтэй хандаж байгаа юм байна. Тэгээд одоо ял завшихгүй байхыг аль болохоор хичээж оруулж ирж байгаа юм.

Хоёрдугаарт таны саналыг хэлэлцэх үед авч болох байхаа, үнэхээр бас тийм байхаа, Хөдөө аж ахуйн яам тэр дүрэм, журмыг боловсруулах, мал хулгайлах, бүлгийн ажиллах журмыг Хууль зүйн яамтай хамтардаг юмуу, эсвэл Хууль зүйн яам дангаараа боловсруулахаар энийг хэлэлцэх үед зохицуулж болох байхаа.

Мөн таны тавьсан асуудлуудаас ороогүй байна, нэлээд гол юмнууд гэж байна, энийг бас хэлэлцэх үед ямар асуудал нь ороогүй юм, ярилцаж болох байхаа, би ямар асуудал ороогүй байгааг сайн мэдэхгүй байна.

Д.Лүндээжанцан: - А.Бакей гишүүн тодруулж нэмж хариулъя. Хууль санаачлагчдаас нэмж хариулах хүн байвал нэмж хариулаарай.

А.Бакей: - Малын хулгайн гэмт хэрэгтэй холбоотойгоор гэмт хэрэгтэн ял завшиж байгаа асуудал бол маш их түгээмэл болсон байна лээ, хөдөө. Хэд хоног байцааж байгаад тэгээд гаргачихдаг, тэгээд эргээд гарсны дараа нөгөөдөх чинь малыг нь хулгайлчихаад дээр нь дахиад тэр малын эзнийг заналхийлдэг, дарамталдаг, тэнд гэрч болсон хүмүүст дарамт учруулдаг ийм асуудлууд түгээмэл байна. Тэрнээсээ болоод харин малаа хулгайд алдсан хүн нь эргээд хохирол учирдаг, тэгээд мал хулгайлсан ч гэсэн тэрийгээ айгаад хэлдэггүй, ийм асуудал хөдөө маш түгээмэл болсон байна. Тийм учраас нэмэлт дарамт учруулж байгаа тийм асуудлууд дээр хуулийн тодорхой зохицуулалт зайлшгүй хэрэгтэй юм шиг байна. Тийм учраас энэ хуулийн төслийг хэлэлцэх явцдаа энэ чиглэлээр тодорхой санал, заалтыг нэмж оруулах зайлшгүй шаардлагатай гэж үзэж байгаа, Ламбаа гишүүний энэ асуудал их чухал байна.

Д.Лүндээжанцан: - Л.Одончимэд гишүүн асуултаа асууя.

Л.Одончимэд: - Малын хулгайн асуудал бол бас манай орон нутагт бас л нэг шүдний өвчин болсон эд л дээ. Энд ганц хоёрхон зүйл тодруулъя, малчид сайн дураараа бүлэг байгуулж болно гэсэн, энэ бүлэг ямар хууль, эрх зүйн актаар баталгаажих вэ? Жишээлбэл саяын С.Ламбаа гишүүний хэлдгээр бүр төрийн бус байгууллага шиг Хууль зүйн яаманд бүртгүүлэх юмуу, энд эрх зүйн ямар орчин бүрдүүлж өгөх вэ гэж, хэдэн хүн нийлээд бүлэг байгуулаад хулгай илрүүлээд явж л дээ, та нар юу юм гэдэг асуудал өөдөөс нь тавибал ямар хариу хэлэх вэ?

Хоёрдугаарт, энэ бүлэг ингээд байгуулагдаад сайн дураараа нийтийнхээ төлөө явах ийм л юм ойлгогдож байна л даа, эд нарт төрөөс ямар дэмжлэг, ямар урамшуулал, шагнал, юу байдаг юм, дэмжлэг өгөхгүй бол хүний малын төлөө мотоциклийнхоо бензинийг бараад юмуу, морио шавхаад явж байдаг хүн олдохгүй шүү дээ. 

Хоёрдугаарт, сая энэ хуйвалддаг тухай цухас яриад орхичихлоо, цагдаа баахан бензин, шатахуунаа зарж, хэдэн хошуу, аймаг дамжиж явж мотоциклоор, мориор, машинаар явж байж хулгайчийг олж ирдэг, тэгээд хулгайч жаахан мөрдөнд сууж байгаад нэг довын хонхрын хүний малаа авсан байдаг, нөгөө хонхрынхон нь аав, ээж, амраг садан бүгдээрээ ярьж байгаад энийг шоронд хийгээд яах вэ, бид нар малыг чинь өгье гээд, 5 үхэр хулгай хийсэн байвал 6 болгож өгөөд цагдаа сүүлд нь шал дэмий ажил хөөцөлдсөн хэрэгтэй, нөгөө нөхөр бол алдсан хүн бол магадгүй малаа сайжруулаад авдаг юмуу, тооны хувьд олоод авчихдаг, тэгээд ингээд нэг талаас ял завшаад, нөгөө талаас цагдаагийн байгууллагыг хий хоосон юу гэдэг юм, баахан чулуу хөөлгөж явуулаад ингээд төсөв зардлаар хохироод цаг заваар хохироод ийм юм гараад байгаа. Энийг зохицуулах аргын тухай та нөхөд ярьсан уу гэдэг ийм асуудал байна л даа. Энийг зохицуулах бололцоо байна уу? Байхгүй гэх юм бол энийг чинь одоо бүр бид хүлээн зөвшөөрсөн болох нь байна шүү дээ. Хулгайч, малчин 2 хуйвалдах юм бол яалт ч байхгүй монгол оронд гэж хэлэхээс өөр аргагүй болох нь байна шүү дээ.

Гуравдугаарт нь, 8.2 дээр тээврийн хэрэгслийн жолооч нь мах бэлтгэлийн зориулалттай мал гэж, тээж яваа малыг мах бэлтгэлийн зориулалттай мах гэдгийг саяын Ламбаа гишүүний асуудаг шиг аминыхаа малыг ачаад явж байгаа юмуу, мах бэлтгэлийн зориулалттай мал гэсэн тийм им тамга тусдаа юм байхгүй шүү дээ, энийг чинь яаж ялгах юм, хүнсний зориулалттай авч яваа мах, мал байх, ер нь мал чинь явж явж хөөрхий минь хүнсэнд л орж дуусдаг эд л дээ, энийг хуулийн хэллэг дээр нь би бол мах бэлтгэлийн зориулалттай мал гэдэг үг бол хурдан морь гэдэг юмуу, хээлтүүлэгч мал гэдэг юмуу, хээлтэгч мал гэдэг чинь ингэж оноож дуулдахгүй байна л даа. Сая Раднаа гишүүн та ч бас өөрөө хэллээ. Ийм юмнуудыг тодруулмаар байна.

Ер нь энийг хэлэлцэх нь зүйтэй гэж би бодож байна, гэхдээ саяын гишүүдийн ярьж байгаа, надад ч бас өөр санаа оноо байна, энэ хуулийг иж бүрэн болгочих юмсан гэдэг санааны үүднээс, хэлэлцүүлгийн явцад өөр санаа оноо нэмэх бололцоо бий юу?

Д.Лүндээжанцан: - Ч.Раднаа гишүүн хариулъя.

Ч.Раднаа: - Л.Одончимэд гишүүний асуултад хариулъя, бүлэг гэдгийг зөвхөн малчид хуучин малаа алдчихлаа, олж өг гэж Засаг даргыг, цагдааг шаналгаад, өөрөө хариулгагүй, эзэнгүй тавьчихаад зарим нь ингээд байдаг, энэ талаас малчдыг өөрсдөө малаа харж хамгаалж байх хариуцлагыг нь дээшлүүлэх үүднээс малчид, мал бүхий иргэд л өөрсдөө дотроо бүлгээ байгуулж ажилла, өөрсдийнхөө төлөө ажилла, өөрсдийнхөө малыг хамгаал гэж, тэрнээс одоо Доржийн малыг харахын тулд малгүй Дулмаа, Долгор хоёр бүлэг байгуулаад явах арай биш юм шиг байна. Өөрсдөө дотроо тэр гол горхиороо бүлэг байгуулж, бие биенийхээ малыг харж байя, малчид, мал бүхий иргэд өөрсдөө хий, тийм учраас төрөөс ажиллах журмыг нь тогтоож өгч болох юм, ер нь бүлэг гэдэг бол Иргэний хуулийн 486-гийн нөхөрлөлийн журмаар ажиллахаар тийм л бүлэг байх юм гэж ойлгож байгаа юм, хийж байгаа юм.

Хоёрдугаарт нэг хонхрынхон хуйвалдаад байна гэж, энэ бол амьдрал дээр байгаа юм, яаж ч болохгүй, хохирлыг нь төлөөд өгчихдөг, 3 мал хулгай хийсэн бол 4 мал өгчихөөд ингээд хуйвалддаг юм, тэгээд гомдолгүй гэчихдэг, энийг бол хуулиар заавал ял өгч байж салахаас өөр арга байхгүй байгаа юм, тийм учраас тэр хулгай хийсэн бол өнчин ишиг хулгай хийсэн хүн ч юм хүртэж байдаг ийм л тогтолцоо руу оруулж ирж байгаа ухаантай юм шүү дээ. Тэрнээс одоо хуучин хуулиар цөөн мал хулгай хийвэл ял эдэлдэггүй, олон тооны мал хулгай хийвэл эдэлдэг тийм л тооны ойлголттой болчихоод байсан юм, тийм учраас энийг ял завшихгүй байдал руу дөхүүлж байгаа ухаантай юм гэж ойлгож байгаа юм.

Мал, мах бэлтгэлийн зориулалттайг жолооч хүн яаж мэддэг юм гэхээр тэр хөлсөлж авч байгаа мал, мах тээвэрлэж байгаа хүн байдаг юмуу, эсвэл жолооч нар өөрсдөө тээж байгаа, мэднэ дээ, идшээ надаар ачуулж явуулах гэж байна уу, эсвэл Улаанбаатар оруулж зарах 50 хонь ачуулж байна уу гэдгийг жолооч хүн өөрөө хариуцлагатай тэрийгээ үзээд үнэхээр Дорж гуай та 50 хонь надаар ачуулах гэж байгаа бол гарал үүслийн гэрчилгээ чинь хаана байгаа юм, эсвэл энэ 10 үхрийн чинь гарал үүслийн гэрчилгээ хаана байна вэ гэдгийг магадлаж байж ачих үүргийг л жолоочид өгч байгаа юм. Энийг жолооч өөрөө мэдэх л учиртай юм. Хэний малыг ямар зориулалттай тээж, ямар хөлс авахаа өөрөө мэдэж байгаа юм болохоор тэрийгээ магадлаж ачаарай, хэрэв ачаагүй бол тэгээд тэрийгээ магадлаж чадаагүй бол машин чинь хураагдах нь байна шүү гэдгийг сануулж байгаа юм шүү дээ.

Зарчмын зөрүүтэй санал гарч асуудал орохыг үгүйсгэхгүй байхаа.

Д.Лүндээжанцан: - Тэр чинь нэмэлт өөрчлөлт оруулсан хүрээнд шүү дээ. Бакей гишүүн нэмж тодруулъя, хууль санаачлагчийн зүгээс.

А.Бакей: - Малчдын бүлэг бол их ач холбогдолтой гэж үзэж байгаа, яагаад гэхээр зэрэг малын хулгайн гэмт хэргийн эсрэг зөвхөн төрийн байгууллага тэмцээд үр дүнд хүрэхгүй, хувийн өмчөө малчид өөрсдөө хамгаалахын тулд сайн дураараа нэгдэж, хамтарч тэмцэх нь үр дүнд хүрнэ гэж үзэж байгаа юм. Яагаад гэхээр зэрэг хулгайч бол цөөхөн, малчид бол олуулаа байгаа учраас харин ганцхан нэгдэж тэмцэж чадахгүй байгаа учраас үр дүнд хүрэхгүй байгаа. Тийм учраас тэр Иргэний хуулийн 486 дугаар заалтын дагуу тодорхой асуудлаар иргэд нөхөрлөл, бүлэг байгуулж ажиллаж болно гэсэн тэр заалтын дагуу малчид малын хулгайн гэмт хэргийн эсрэг бүлэг байгуулж ажиллана, энэний журмыг тусгайлж гаргана, энэ журам дээр харин малчдын бүлгийг урамшуулах асуудлыг тодорхой тусгаж болно гэж үзэж байгаа юм.

Өөрөөр хэлбэл малчид бүлгээрээ дамжуулаад эргүүл гаргадаг, бие биедээ бас мэдээ дамжуулдаг, хулгайн талаар, тэгээд хамтарч тэмцэх, үр дүнд хүрэх юм бол энд төрийн зүгээс тодорхой хэмжээгээр бас унаагаар хангах, магадгүй утсаар хангах хүртэл, ийм холбоогоор хангах, холбооны хэрэгслээр хангах талаар төрийн зүгээс дэмжлэг үзүүлж болно гэж үзэж байгаа юм.

Д.Лүндээжанцан: - Нэг хонхрынхон яагаад байгаад доогуурчлах гээд байгаа шүү дээ, тэрийг л таслан зогсооход энэ хууль чиглэж байгаа юм байна гэж, Буд гишүүн асуултаа асууя.

Р.Буд: - Баярлалаа, тэгэхээр энэ малын хулгайтай тэмцэх асуудлыг бол үнэхээр бас чангатгах, тодорхой арга хэмжээ авах зайлшгүй шаардлага бий болчихоод байна, өнөөдөр зөвхөн одоо хэсэг бүлэг хүн хулгай хийхээс гадна бүхэл бүтэн сүлжээ бий болчихоод байна шүү дээ, бэлтгэж нийлүүлдэг, ачдаг, түүнийг тээвэрлэдэг, зардаг сүлжээ бий болчихоод байна. Тийм учраас энийг таслан зогсоох, энэнтэй холбогдсон арга хэмжээг тэр бүлэглэлийн зохих шатны хүмүүст хүлээлгэх нь зайлшгүй шаардлагатай гэж үзэж байгаа. Энэ хуулийг гаргах нь зүйтэй гэдэг саналыг дэмжиж байна, нэгдүгээрт нь.

Хоёрдугаарт нь, энэ иргэдийн бүлгийг баг, хороонд ажиллуулахыг дэмжиж байна, гэхдээ энэний ажиллах журмыг хүнс, хөдөө аж ахуйн асуудал эрхэлсэн төрийн захиргааны байгууллага батална гэдэг хэр оновчтой болоо, би бол харин ч хууль зүйн асуудал эрхэлсэн байгууллага батлах нь зүйтэй  юм биш байгаа, нэгдүгээрт. Хэрвээ болохгүй бол хоёулаа дор хаяад баталмаар санагдаад байх юм, энийг юу гэж бодож байна вэ?

Хоёрдугаарт нь, малын хулгайтай тэмцэхэд хувийн мөрдөн байцаагчийг ажиллуулж болохгүй юу, энэ бол хөдөөд хамгийн, хувийн мөрдөн байцаагчийг нэвтрүүлэх боломж би энэ салбарт байгаад байна гэж боддог юм, хөдөө нутаг орноо сайн мэддэг, нутаг оронд насаараа ажиллачихсан, хууль хяналтын байгууллагын болон, сэргийлэхийн ажилтнууд маш их байдаг, айлуудынхаа малыг бараг тамга, тэмдэг, зүсээр нь мэддэг. Тэгээд энэ малчдын бүлгүүд яг бодит байдал дээрээ энэ үйл ажиллагааг хэрэгжүүлэхэд хүндрэл гарна. Ямар ч эрх зүйн акт гаргалаа гэсэн тэд нарт, харин хувийн мөрдөн байцаагч бий болгоод, тэрийг хувцасжуулаад, формжуулаад, ингээд цалин хөлсийг нь гаргаад ажиллуулбал үр дүнтэй байх юм биш байгаа гэсэн бодол байх юм, энийг манай хууль санаачлагчид юу гэж үзэж байгаа вэ?

Дараагийн нэг асуудал нь, тэр мах, би 8.2-той чинь жаахан эргэлзээд байна, 8.2 дугаар зүйл, тэр мах бэлтгэлийн том маягаар нийлүүлж байгаа юм бол хулгайн мах бараг бэлтгэгдэхгүй, хулгайчид хэсэг, нэг адуу, 5 бод ч юмуу, эсвэл 10, 20 богийг л ачих тухай асуудал байгаад байна шүү дээ, тэгээд шөнө голдуу бэлчээр дээр нь хийж байна, ийм учраас энийг ер нь яаж таньж мэдэж байх юм бэ гэсэн дараагийн нэг асуулт байна.

Сүүлчийн асуулт бол энэнтэй нэг их холбоотой биш байж болох юм, гэхдээ цаашдаа энийг би ялангуяа Шаравдорж даргыг анхааралдаа аваасай гэж бодож байна, сүүлийн үед малтай зүй бус харьцах явдал дэлгэрч байна, жишээлбэл тэмээг 4 шөрмөсийг нь огтолчихоод тэгээд амьдаар нь ачаад ороод ирж байна шүү дээ, тэгээд энэ хулгайчид ямар нэр хаягтай ийм зүйл байна гэхээр амьд хөргөгч гэж, ингэж байгаа энэ малтай зүй бусаар, дээр нь адуу малыг буудаж алж байна, нөгөө уламжлалт малыг алдаг аргаасаа бүр татгалзаж эхлээд, тийм учраас ингэж малтай зүй бусаар харьцаж байгаа улсууд, бас нэлээд ганц нэг бус, нэлээд түгээмэл байдаг бололтой юм. Энэ цаашдаа ингэж өргөжвөл малтай ингэж харьцаж байгаа юм чинь хүн, харыг гэмтээх, хүний амь насанд халдах явдал энүүхэнд болж мэдэхээр байна шүү, та минь. Ийм учраас энийг цаашдаа энэнээс урьдчилан сэргийлэх, энэ арга хэмжээг болиулах, энэнтэй холбогдсон зүй бус үйлдэлд нь тохирсон ял шийтгэлийн бодлого оногдуулах тал дээр ямар бодол санал байна вэ гэсэн ийм хэдэн асуулт байна.

Д.Лүндээжанцан: - Хариулъя.

Ч.Раднаа: - Р.Буд гишүүний асуултад хариулъя, эхний асуултын хувьд би тантай санал нэг байна. С.Ламбаа гишүүн ч түрүүн асуусан, Хууль зүй, дотоод хэргийн яам оролцох нь зөв байхаа. 

Хоёрдугаар асуултын хувьд хувийн мөрдөн байцаагч ажиллуулж болох эсэх тал дээр би танд хариулж чадахгүй юм байна. 

Гуравдугаар асуудлын хувьд баригдахад л тэр эрх зүй нь байх хэрэгтэй болоод байгаа юм, тэр жолоочийн чинь машиныг хураахад эрх зүй байх хэрэгтэй шүү дээ, тэгээд одоо та хуулиар гарал үүслийн гэрчилгээг нь үзэж байж мал мах тээвэрлэх ёстой шүү дээ гэдгийг энэ хууль дээр байж байхад хэрэгтэй гэж үзэж байгаа юм. Тэрнээс одоо баригдахгүйгээр их томоор ачдаг юм байдаг л байх. Гэрчилгээгээ аваад ачаад явдаг нь байдаг л байх. Ер нь ачих үедээ тэр жолооч хүн та хувийнхаа машиныг одоо энэ юманд хураалгачихваа, гарал үүслийн гэрчилгээгүй юм ачиж явж байж машинаасаа салчихвий дээ гэж анхааруулаад байгаа юм, та тэгээд энийг нь лавлаж байж сайн үзэж байж ачаарай, жолооч гуай, ингэж байгаа ухаантай юм шүү дээ.

Дараагийн асуудлын хувьд ч гэсэн би бас хэдэн зүйл хэлье, үнэхээр өнөөдөр малтай зүй бусаар харьцдаг юм гаарсан  байна, ялангуяа энэ махны үнэ өсөж байгаа өнөө үед өнөөдөр бүр гаарлаа. Бод малыг одоо говь нутагт буудаж алаад “Портер” гэдэг өөр дээрээ өргүүртэй машин байдаг юм байна, жижиг крантай, тэрүүгээр буудаж алчихаад, тэрүүгээр өргөж тавьчихаад давхиж байна, одоо малчид аргаа барж байна. Тэмээг буудаж алчихаад өргүүртэй, крантай Портероор гялс ачиж тавьчихаад тэгээд давхиж байна. Ингэхээрээ энэ бол маш хүнд асуудал боллоо. Бод малыг ялангуяа хулгайд машин техникүүдийг айхтар хэрэглэж байна. Энэ махны үнэ өсч байгаа явдал бол малын хулгайг бас өсгөж байна энэнтэй санал нэг байна.

Д.Лүндээжанцан: - З.Энхболд гишүүн асуултаа асууя.

З.Энхболд: - Малын хулгайтай тэмцэхэд одоогийн бичсэн энэ төслөөс хамаагүй илүү, малчдын өөрсдийнх нь хариуцлагыг дээшлүүлэх талаар тэр малын бүлгийг бүр илүү хууль ёсны болгоод бороохой, гав өгөөд ингээд газар дээр нь таслан зогсоох бололцоотой болгоод хүний эрхэд халдахыг хуульчилж өгөхгүй бол нэг төрийн бус байгууллага байж л байдаг, хүн тоодоггүй тийм л юм болно шүү дээ. Тэгээд хуучин цагдаа туслах, сайн дурын нийгэмлэг гэж байсан шүү дээ, бас эрхтэй. Тэр хүмүүсийн зиндаанд аваачиж, өөрөө өөрсдийнхөө хөрөнгийг хамгаалах тал дээр нь илүү юм хийж өгч болоогүй юмуу? 

Хөдөө аж ахуйн яаманд байхаасаа илүү Хууль зүйн яамны зохицуулж, дүрмийг нь баталж, Хууль зүйн яамныхан ажиллах бололцоогоор нь хангадаг байхгүй болбол цагдаад итгэхэд бас бэрх болоод байгаа. Манай Өвөрхангайн Бүрдийн хэсгийн төлөөлөгч малын хулгайчаас 5 хонины хахууль аваад баригдаад шүүхээр шийдэгдээд тэгээд Бүрдээсээ халагдсан, Өлзийт суманд очоод ахиад хэсгийн төлөөлөгч болсон байгаа. Би Цагдаагийн ерөнхий газрын даргад бичиг явуулсан, харин тиймээ, Өлзийт суманд очоод төлөөлөгч болсон, одоо яая гэх вэ гэдэг бичиг ирсэн л дээ. Тэгээд энэ малчдыг өөрсдөө өөрсдөд нь эрх олгохгүй бол энэ явдал чинь ерөөсөө тасрахгүй шүү дээ.

Хоёрдугаарт, хулгайтай тэмцье гэж байгаа бол хөрөнгөө бүртгэх ёстой, би Хууль зүйн байнгын хороон дээр хөрөнгө бүртгэлийн тухай, бүх малыг зүсээр нь, эзнээр нь компьютерт оруулъя гэсэн, гишүүд инээгээд байна лээ л дээ, энэ бол инээдэм биш, мал тооллого гээд одоо дуусаж байна, цаасан дээр бүх мэдээлэл чинь буусан байгаа, тэр цаасан дээр буусан мэдээллээ компьютерт оруулаад хэн гэдэг малчны ямар зүсийн хэдэн мал байгааг 22-ын товчоон дээр мэдэж байдаг, цагдаагийн газар мэдэж байдаг, малчин өөрөө мэдэж байдаг, хөдөлгөөний нь сумын тэр бүртгэлийн ажилтан хийчихдэг ийм болчих юм бол гарал үүслийн гэрчилгээ гэж хүнийг чирэгдүүлэхгүйгээр бүх мэдээллийг шинэчлээд яваад байж болох юм шүү дээ. Тэгээд энийг нэг их мөнгө төгрөг заралгүйгээр компьютергүй сум байхгүй болсон, бүх сум интернетэд холбогдож байна. Ийм зүйлийн шинэлэг юм бодож болоогүй юмуу?

Шинэ Засгийн газар энэ бүртгэлийг сайжруулах талаар юм яриад байна лээ л дээ. Тэгээд хууль санаачлагчаас илүү Хууль зүйн сайдыг хариулаасай гэж бодож байгаа юм. Цаасан дээр байгаа мэдээллийг электрон хэлбэрт шилжүүлээд ийм юмыг хийх бололцоо байгаа юу, байхгүй юу, ингэх юм бол гарал үүслийн гэрчилгээтэй холбоотой хүнд суртлыг арилгана, хяналт улам сайжирна. Ийм 2 чиглэлээр хуульд өөрчлөлт оруулна гэхээсээ илүү Засгийн газрын үйл ажиллагааг сайжруулахад малын хулгайтай жинхэнэ эргэлт гаргаж болж байгаа юм л даа. Ийм л 2 санааны талаар та нар бодсонгүй юу, бодож үзээд болоогүй юмуу гэдэгт хариулт хэлээч.

Д.Лүндээжанцан: - Ч.Раднаа гишүүн, А.Бакей гишүүн нар хариулъя, малын индексжүүлсэн тэр юу чинь холбогдох юмуу гэж.

Ч.Раднаа: - З.Энхболд гишүүний асуултад хариулъя, бүлгийг цагдаагийн орноос ажиллах тал дээр нь нэг их харж бодсонгүй, ний нуугүй хэлэхэд. Ер нь яах вэ өөрсдөө малаа хариулж, харж хамгаалж, бие биеийнхээ малыг бас хардаг, хамгаалдаг, хулгайчаас ер нь эзэнгүй малаа байлгахгүй байдаг, бие биеийнхээ малыг ээлжилж гол нугад нь явж байхад хардаг хамгаалдаг, энэ тал руу нь хулгайчийг айлгах, гишгэх газаргүй болгох чиг рүү энэ бүлгийг оруулж ирж байна. Тэрнээс гав, бороохойтой болгоод цагдаатай зэрэгцүүлээд явуулах талаас нь үнэндээ бодсонгүй шүү.

Цагдаад итгэхгүй талаар бас үнэн л дээ, өнөөдөр би бас яриад байдаг юм, малын хулгайчдын нэлээд хэсэг нь, зарим нь бас ял эдэлж байгаа байх, нэлээд хэсэг нь цагдаа дээр эргэлдэж байгаад буцаад явдаг, цагдааг давсан нь шүүх дээр эргэлдэж байгаад буцаад харьж байгаа юм, тэгээд оччихоод даналзаад явдаг ийм л юм байгаа юм, тэгэхээр энийг л болиулъя, тэр ял завшихыг болиулъя гэдэг юмыг оруулж байгаа.

Малчид өөрсдөө тэмцдэг, шүүдэг болгох талаар гэж байна, энэ малчид бас их ярьдаг эд, цагдаа ерөөсөө арга хэмжээ авч шүүж чадахгүй юм, тэрийг бидэнд өгчих, эрх гэж, тэгэхээр бас тийм эрх олгож өгөхгүй байгаа юм, тэгээд нэг заалт уул нь оруулсан юм бид нар, тэгээд Засгийн газрын санал дээр энэ нь дэмий байх, Үндсэн хууль зөрчөөд байна гээд хасчихаад байгаа юм. Яагаад гэхээр хэрэв мал хулгайлсны нь мэддэг юм болбол малчид нь өөрсдөө бид арга хэмжээ авъя, яршиг цагдаа чинь хий дэмий тавиад явуулчих юм, тэгээд багийн иргэдийн нийтийн хурлаар малын хулгайд холбогдсон, нотлогдсон иргэд, айл өрхийг тусгай нутагт нутаглуулдаг, тодорхой хугацаагаар, бүр ингээд юу гэдэг юм, Шаврын голд малын хулгайчдыг нутаглуулдаг нутаг гээд заасан, тийшээ орохоос айдаг, наад хөтөл дээр нь малын хулгайтай холбогдсон иргэдийн нутагладаг нутаг гээд биччихсэн, ингээд тодорхой багийн иргэдийн нийтийн хурлаар хэлэлцээд ингээд тэр хэргийг тодорхой хугацаагаар тодорхой бүс нутагт нь нутаглуулъя гэсэн, тэгээд энэ Үндсэн хуулийн хаана амьдрах эрхээ ард иргэд өөрсдөө тодорхойлно гээд, энэнээс хойш болохгүй юм гээд Засгийн газрын санал дээр энийг татгалзсан учраас авчихсан.

Бүртгэлжүүлэх, индексжүүлэх, им тамга тэмдэгтэй болох гэдэг бол яах аргагүй зөв зүйтэй гэдэг асуудлаа, энийг индексжүүлсэн им тамгатай болгоно, энэ бол энэ ямаа гээд бариад ирэхэд энэ бол Ховд аймгийн Мянгат сумын ямаа гэж мэддэг, энэ морь бол Сүхбаатар аймгийн Халзан сумын морь гээд шууд мэдэгддэг ийм индексжүүлсэн юмтай болно гээд байгаа, тэгээд болж өгөхгүй л байгаад байгаа, нэгдүгээрт. Энэ чухал.

Дээр нь юмаа мэддэг байлаа ч гэсэн хулгайчид тэр тоохгүй байна л даа, хичнээн им тамгатай байгаад хичнээн содон тэмдэгтэй байгаад тэрийг чинь хулгайч хүн бол шудраад өнгөрчихөөд нэгэнт алдчихсан юм чинь бөхтэй морь байсан ч тэр чинь алдчихна шүү дээ, содон тэмдэгтэй байлаа гээд хулгайчийн гараас олоход хэцүү зориг юм.

Д.Лүндээжанцан: - А.Бакей гишүүн нэмж хариулъя.

А.Бакей: - Тэгэхээр малчдын бүлэг, нөхөрлөлийн хувьд статусыг нь энэ хуулийн төслийг хэлэлцэх явцдаа тодруулах хэрэгтэй гэж бодож байгаа, 2 янзын бүлэг нөхөрлөл байгаа шүү дээ, нэг нь Иргэний хуулийн дагуу байгуулагдах нөхөрлөл, энэ бол зөвхөн бүртгэгдсэнээр тэрний статус тодорхой болоод явчихна, нөгөөх нь төрийн бус байгууллагын статустай бүлэг байгаа. Тэгэхээр энийг аль нэгээр нь явуулах вэ гэдгээ хэлэлцэх явцдаа тодорхой болгох хэрэгтэй. Тэгэхээр статус нь тодорхой болсон тохиолдолд саяын Энхболд гишүүний ярьж байгаа зарим эрхий нь илүү тодорхой болгох талаас нь хэлэлцэх явцдаа санал нэмж тусгаж болох байхаа гэж бодож байгаа юм.

Малын индексжүүлэлтийн асуудлаар  тодорхой санал, заалт тусгагдсан байгаа, харъяа нутаг дэвсгэрт байгаа малыг индексжүүлсэн тамгын сүлжээнд бүрэн хамруулна гэж байгаа, энэ нь ямар ач холбогдолтой вэ гэхээр зөвхөн малын хулгайд биш, мал тооллого, малын даатгал, малын татвар гээд бүх асуудалд ач холбогдолтой байгаа. Өөрөөр хэлбэл бүх малыг өөрийн гэсэн тусгай имтэй болгосноор, индекстэй болгосноор жишээлбэл Төв аймгийн Сэргэлэн сумын малчин Доржийн алаг үнээ гэхэд өөрийн гэсэн тусгай имтэй, тусгай кодтой болох нь байна шүү дээ. Тэрүүгээр нь дамжуулаад тэр малчин Дорж бол өөрийнхөө алаг үнээгээ бусдад худалдсан байна уу, хулгайд алдсан байна уу, эсвэл хүнд бэлэглэсэн байна уу, идшинд хэрэглэсэн байна уу, энэ бүх юм чинь яг тэр бүртгэлээрээ дамжуулаад улсын бүртгэл сүлжээнд ороод тооллогыг хүртэл амархан хийх бололцоо бүрдэх ёстой байгаа л даа. Тийм учраас энэ ажлыг уг нь Хүнс, хөдөө аж ахуйн яам маш шуурхай хэрэгжүүлэх ёстой. Тэгэхээр энэ бол холбогдох хуулиуд дээр бас тодорхой тусгаж өгөөд, тал талаасаа хэрэгжүүлэх ёстой гэж бодож байгаа юм.

Д.Лүндээжанцан: - Г.Батхүү гишүүн асуултаа асууя.

Г.Батхүү: - Би ажлын хэсгээс нэг зүйл асууя гэж бодож байна. Хулгайн мах тээвэрлэсэн жолоочийн тээврийн хэрэгслийг хураана гэсэн ийм заалтыг би гайхаад байгаа юм, тээвэрчин хүн өнөөдөр би 10 үхрийнхээ махыг Улаанбаатар хот руу тээвэрлэе гээд захиалга өгөөд тээвэрлэж тээж байгаа нөхцөлд тэр 10 үхрийн махыг хулгай гэх юмуу, аль сумын хэний мах юм гэдгийг магадгүй гарал үүслийн гэрчилгээг нь шаардах төдийд хянаж чадна уу гэхээс биш өөрөөр зохицуулж чадахгүй шүү дээ. Гэтэл өнөөдөр зүгээр тээвэр хийгээд амьдарч байгаа хүн хүний захиалгаар махыг нь тээснийхээ төлөө тээврийнхээ хэрэгслийг хураалгана гэдэг бол тийм зохистой биш зүйл гэж би бодож байна. Хулгай хийсэн хүн тэр өөрийнхөө тээврийн хэрэгслээр хулгайлсан махаа тээж яваад баригдах юм бол энэ арай өөр.

 Түүнээс биш тээврийн харилцаанд ороод, тухайлбал ноос орон нутгаас тээгээд ирж байгаа жолооч тэр ноос юмуу ноолуур хулгайнх уу, хэнийх вэ, хэний ямааных вэ гэдгийг тодорхойлж чадахгүй шүү дээ. Тэр 2 харилцаанд ороод тохиролцоод тээврийнхээ хөлсийг тохироод тээж байгаагаас биш, тэр мах, тэр ноос, тэр ноолуур хулгайнх уу, хэнийх вэ, аль аймгийнх вэ, аль сумынх вэ гэдгийг хөөцөлдөж, нотолж, баталгаажуулах тийм боломж бололцоо байхгүй. Тийм учраас наад хуулийн заалтад оруулахдаа энийгээ жаахан зааг ялгаатай оруулаач. Үнэхээр тэр тээврийн хэрэгслийг хулгай хийхдээ ашиглаад хулгай хийж байгааг нь тэр жолооч юмуу, эсвэл тээврийн хэрэгслийн эзэмшигч өөрөө мэдээд санаатайгаар ийм үйлдэлд оролцсон байх юм бол хураадаг асуудал байж болох юм. Тэрнээс биш сумын төв дээр гэдэг юмуу, аймгийн төв дээр радиогоор зарлуулж, сонингоор зарлуулж байгаад ачаа тээлгэнэ гээд мах тээвэрлүүлж яваад тэр мах нь цагдаагийн байгууллага, хууль хяналтын байгууллагаар шалгагдаад хулгай нь тогтоогдсон нөхцөлд тэр жолоочийн тээврийн хэрэгслийг хураана гэдэг бол байж болохгүй асуудал шүү. Энэ дээр ямархуу санал, бодолтойгоор энэ заалтыг оруулж ирсэн юм бэ, ийм л асуулт байна.

Д.Лүндээжанцан: - Ч.Раднаа гишүүн хариулъя. Хулгай хийхэд тээврийн хэрэгсэл ашиглах, тээврийн хэрэгслээр хулгайн мах тээвэрлэх гэсэн 2 ялгаатай байна, тэрийг яаж ялгах вэ гэсэн асуулт.

Ч.Раднаа: - Г.Батхүү гишүүний асуултад хариулъя, ер нь өөрийнхөө машинаар мал тээвэрлэх хүн бараг гарахгүй байх шиг байгаа юм. Өөрөөр хэлбэл машин явуулчих юм бол, саяын юм орчих юм болбол одоо би өөрийн, миний нэр дээр машин минь байж байгаа бол үхэр нь дүүгийн нэр дээр очно шүү дээ, манай дүүгийн үхэр, эсвэл манай ахын үхэр, авгайн үхэр гэдэг ч юмуу, тэгээд бултана, энэ амархан, ерөөсөө баригдахгүй, тийм учраас жолооч нь өөрөө тэр л 10 үхэр тээвэрлэх  гэж байгаа бол гарал үүслийн гэрчилгээг сумаас авсан уу, авсан, энэ байна, болоо, тэгээд тэр. Тэгэхгүй бол цаадахьг нь тэгчихээр зөрүү гарчихаад хий нөгөө цоорхой үлдэх гээд байгаа юм. Ингээд чиний машинаар явна, гэхдээ өөрийн машин байвал хураачихна шүү, наадахьг чинь, тэгэхээр энэ үхэр өөрийн чинь үхэр биш шүү, манай хүүхний үхэр болно, эсвэл охины үхэр болно, ахын үхэр болно, тэгж л явчихаад цоорхой гарчихаад байна гэж бодсон юм. Тийм учраас одоо тээж л байгаа хүнийг туухаас өөр аргагүй юм гэж үзсэн юм, ний нуугүй хэлэхэд.

Г.Батхүү: - Наадахьг чинь бүдүүлэг заалт байна л даа, би жишээ хэлээд байна шүү дээ, ноос ноолуур тээж байгаа хүн тээвэрлэгчийн хувьд адилхан байх ёстой шүү дээ. Та тэгвэл нийтийн тээврийн автобусны жолооч хулгайч тээвэрлэсэн байвал машинаа хураалгах уу, яг тэрэнтэй адилхан, хулгайч нь сууж байна уу.

Д.Лүндээжанцан: - Ярилцлага болгохгүй, Бакей гишүүн нэмж хариулъя. 

А.Бакей: - Энэ бол ер нь бэлчээрийн мал аж ахуйн бас онцлогтой холбоотойгоор нэгдүгээрт энийг бас онцолж авч үзэх ёстой асуудал гэж нэгдүгээрт үзэж байгаа.

Нөгөө тал дээр бол малын хулгайн гэмт хэргийг ганцхан хүн барагтай бол үйлдэхгүй, дандаа бүлгээрээ зохион байгуулалттайгаар үйлддэг ийм онцлогтой гэмт хэрэг байна, урьдаар бүх машин техникээ бэлдээд, хулгайд хэрэглэх багаж хэрэгслээ бэлтгээд, машинаа бэлтгээд хэн ямар үүрэг хүлээх вэ, хулгай дээрээ гээд бүгдийг нь урдаар төлөвлөсөн, санаатайгаар, бүлэглэсэн ийм гэмт хэрэг учраас энэ дээр бас онцолж авч үзэх ёстой ийм гэмт хэрэг шүү гэж үзэж байна. Түүнээс биш ноос энд хамаагүй л дээ. 

Д.Лүндээжанцан: - Г.Батхүү гишүүн тодруулъя.

Г.Батхүү: - Тэгэхээр А.Бакей гишүүний хариултаас би ингэж ойлголоо, хулгай хийхдээ ашигласан тээврийн хэрэгсэл нь хэнийх ч байсан хурааж болно гэж, түүнээс биш Баян-өлгий аймгийн төвөөс замын Улаанбаатарын жолооч буцахдаа ачаа байна уу гэхэд махаа ачуулсан чинь тэр мах нь хулгайн мах байсан учраас машины нь хураана гэсэн тийм зүйл байхгүй гэж би ойлгож байна, зөв үү?

Ч.Раднаа: - Буруу.

Г.Батхүү: - Тэгээд яаж ялгах гээд байгаа юм, наадах чинь, тэгээд яаж хураах гээд байгаа юм, наадах чинь хэрэгжихгүй тийм заалт болох гээд байгаа байхгүй юу, тухайн тээврийн жолооч их бодохдоо тэр гарал үүслийн гэрчилгээг нь тэр авсан хойно нь тэр малыг чинь халзан байсан юмуу, хүрэн байсан юмуу, ямар тамга тэмдэгтэй байсныг хэн яаж мэдэх юм, нэг бичиг үзүүлчихнэ, гэтэл нөгөөх нь хулгайн юм байж байдаг, тэгээд хуулийн заалтын дагуу тэр хүний машиныг хураах гэж байна шүү дээ, жолооч өөрөө хууль хяналтын байгууллага биш шүү дээ. Тийм үүрэг хүлээхгүй шүү дээ.

А.Бакей: - Тэгэхээр энэ дээр тэр бүх малаа код, индексжүүлсэн тамгатай болгоно гэж байгаа шүү дээ, тэр тохиолдолд тээвэрлэж байгаа мал, мах тээвэрлэж байгаа тээврийн жолоочид хүртэл өөрсдийн хариуцлага байх ёстой байхгүй юу, тэр тээврийг магадгүй Өлгийгөөс аваад Улаанбаатарт хүргэх ч юмуу, ингэхэд энэ бол үнэхээр тэр ачуулж байгаа эзнээс нь тэр код, бүх юмы нь гарал үүслийн гэрчилгээг нь нягталж байж ачиж бай гэсэн үг шүү дээ, тэгэхээр энэ бас хуулийн нөлөө гэж байх ёстой шүү дээ, тэр нөлөөллийн талаасаа бид энийг ач холбогдол өгч байгаа юм шүү.

Ч.Раднаа: - Би бас тодруулъя. Ер нь энд гарал үүслийн гэрчилгээтэй бол авахгүй шүү дээ, тэр хүний чинь машиныг, гарал үүслийн гэрчилгээг буруу зөв өгсөн асуудал хамаагүй тэр цаад сум, өгч байгаа газар хариуцдаг юм байгаа биз, гарал үүслийн гэрчилгээтэй л бол энэ хураагдахгүй машин нь. Сая А.Бакей гишүүн хэллээ, хулгайг ганцаараа хийдэггүй юм, нээрээ, 3, 4-үүлээ хийнэ, тэгээд машин чинь нэг л хүний нэр дээр байна шүү дээ, 4-үүлэнгийнх нь нэр дээр бичсэн машин гэж нэг ч байхгүй, тэгээд нэг хулгайч нь өөрөө дээрээ, машингүй хулгайч нь энэ миний мал, машинтай Доржийн мал бишээ гээд машин бол хэзээ ч хураагдахгүй.

Д.Лүндээжанцан: - Я.Санжмятав гишүүн, хууль санаачлагч, тэгээд Мөнх-Оргил сайд. Гол амин чухал асуудал нь учраас энэ дээр нэлээд сайн хариулт авах хэрэгтэй. Хууль санаачлагчийн зүгээс.

Я.Санжмятав: - Г.Батхүү гишүүний хэлээд байгаа ч бас уг нь ортой зүйл л дээ, гэхдээ бид ийм л зүйлээс ярьж байгаад хийсэн юм, мал хулгайлсан улсууд малыг алаад амбаартай хийгээд юмуу, эсвэл хээр булаад байлгаад байхгүй л дээ, нэгдүгээрт нь, эсвэл чөдөрлөчихөөд аргамжаад, эсвэл хашаандаа хашаад өвс тэжээл өгөөд байгаад байхгүй байгаа, 2 үндсэн зүйл байгаа, нэгдүгээрт нь алаад нядлаад бушуухан дайжуулаад аймаг дамжуулаад төв рүү явуулдаг нэг ийм, эсвэл шөнө өдөргүй дамжуулж тууж байгаад л аймаг юмуу, хил давуулаад явуулчихдаг, энэ 2 шалтгааны үүднээс тээврийн жолооч гэдэг юмуу, тээвэрлэж байгаа хүнийг бас хяналтын үүрэг гүйцэтгүүлэх үүднээс нь давхар бас хяналтын үүрэг, ашиг олох гэдгээсээ илүү бас би юу ачиж байна вэ гэдгийг сэрэмжлүүлэх үүднээс энэ асуудлыг хэлэлцэж байгаа юм. 

Тэрнээс цагдаа зогсоогоод шууд машины нь хураагаад явчихдаг юм байхгүй, нэлээд үндэслэлтэй, бодитой зүйлүүд дээр хууль хяналтын байгууллагын шат шатны арга хэмжээний үндсэн дээр машин хураагдана уу гэхээс биш ингэж байж л энэ юмыг жаахан хязгаарлаж өгөхгүй бол үнэхээр хурдан машин, буу зэвсэгтэй хүмүүс тэгээд хэдэн малчид маань чөдрийн морьгүй болчихоод байгаа юм. Тийм учраас л энийг оруулж ирсэн юм. Тэрнээс жолооч нарын чадан ядан амь зуудаг тэрэг техникийг хураая гэдэг асуудал нэгдүгээр асуудал нь байгаагүй юм шүү гэдгийг хэлмээр байна.

Д.Лүндээжанцан: - Ц.Мөнх-Оргил сайд.

Ц.Мөнх-Оргил: - Г.Батхүү гишүүн гарцаагүй чухал асуудлыг хөндөөд байгаа юм. Гэмт хэрэг үйлдээд, тэрийгээ жолооч нь мэдээд хулгайн мал тээвэрлэж байгаагаа мэдээд, зохицоод явж байгаа бол тэр нь гэмт хэрэг болоод гэмт хэргийнхээ хүрээнд шийдэгдээд Эрүүгийн хуулийн 49-ийн 2-оор гэмт хэрэг үйлдэхэд хэрэглэсэн зэвсэг, тээврийн болон бусад хэрэгслийг эд хөрөнгө хураах ялаас гадуур заавал хураана гээд тэр нь тэртэй тэргүй хураачихаж байгаа. Одоо гишүүдийн санаачлаад байгаа юм бол гэмт хэрэгт огт хамаагүй, гэмт хэрэг биш байхгүй юу. Зүгээр, яг Батхүү гишүүний хэлээд байгаа шиг тээвэрлэгч мал тээвэрлээд юмуу, мах тээвэрлээд явж байдаг, тэрий нь зогсоогоод хөөе чамд гарал үүслийн гэрчилгээ байна уу гэж асуугаад байхгүй болохоор нь захиргааны шийтгэлийн арга хэмжээ болгож машины нь хураах гээд байгаа байхгүй юу, тэгэхээр яг Батхүү гишүүний хэлж байгаатай би санал нэг байгаа юм. 

Энэ малын хулгайтай тэмцэнэ гэхэд арай л ерөнхий хуулийнхаа үзэл санаа, Үндсэн хуулийнхаа үзэл санаанаас хэтэрсэн, захиргааны шийтгэлийн арга хэмжээ болгоод хүний хөрөнгийг шүүхийн шийдвэргүйгээр 22-ын товчоон дээр нэг улаан мод гозолзуулсан цагдаа юмуу, ариун цэврийн байцаагч хүний машин хураах болчихоод байгаа байхгүй юу, хөрөнгө хураах болчихоод байгаа. Ийм л хүндрэлтэй асуудал болчихоод байгаа юм. Тэрнээс биш гэмт хэрэг үйлдээд мал хулгайлаад явж байгаа бол тэр машин хураагддагаараа тэртэй тэргүй Эрүүгийн хуулийн 49-ийн 2-оороо хураагдаад явж байгаа байхгүй юу. Энэ огт гэмт хэрэг биш. Гэмт хэрэг гэдгийг нотлоогүй , яах гэж мах зөөвөрлөж байгаа юм, хэний махыг зөөвөрлөж байгаа юм, тэрийг тогтоох зорилгоор, тэр тогтоохдоо албан ёсоор бичиг байхгүй бол машины нь хураана гэсэн заалт орчихоод байгаа юм. 

Энэ дээр би Байнгын хорооны саналыг дэмжиж үг хэлье гэж бодоод үг авахгүй байсан юм, одоо нэгэнт Батхүү гишүүний асуултад тодруулга өгөх завшаандаа энэ хуулийн төслийг яагаад дэмжиж болохгүй талаар ганцхан санаа хэлье гэж бодоод байгаа юм. Яах вэ малын хулгай үнэхээр хүнд гэмт хэрэг учраас хүмүүсийн амьжиргааны гол руу орж байгаа, малчдыг зовоосон асуудал учраас яах вэ бүр энүүгээр нь баталъя гэж бодоход, ер нь баталж болохгүй, гэхдээ баталъя гэж бодоход энэ хууль хэрэгжихгүй байгаа юм. Малын хулгайтай тэмцэхэд ямар нэгэн дорвитой нэмэр гарахгүй, яагаад гэхээр тэр нэхээд байгаа гарал үүслийн гэрчилгээ гэдэг баримт бичиг нь өөрөө төгс төгөлдөр зүйл биш болчихоод байгаа байхгүй юу, тэр нь гарцаагүй төгс төгөлдөр байдаг, тэрий нь бүгдээрээ нэгэн зэргээр ойлгодог, яг ийм баримт бичиг шүү гээд, тэрий нь олгохдоо тэр хууль номоор тогтоосон хатуу шаардлагыг нь бүгдээрээ биелүүлдэг бол нэг удаа нүдээ аниад гарал үүслийн гэрчилгээгүй бол машины нь хураачихъя гэж болж байгаа юм, гэтэл гарал үүслийн гэрчилгээ нь өөрөө Хүнс, хөдөө аж ахуйн сайдын тушаалаар батлагдсан ийм цэнхэр цаас байгаа юм.

Энийг би өчигдөр Хүчит шонхор зах дээрээс Гэмт хэрэгтэй урьдчилан сэргийлэх нөхөдүүдээс олуулж ирж байгаа юм, номоороо бол ийм цэнхэр цаас байх ёстой байхгүй юу. Энэ нь тэнд байгаа гарал үүслийн гэрчилгээнийхээ ерөөсөө өчүүхэн хувь нь, энэнээс гадуураар зүгээр цаасан дээр энэ гарал үүслийн гэрчилгээ мөн гээд сумын дарга нь, заримдаа хэсгийн төлөөлөгч нь, ариун цэврийн, багийн дарга нь хүртэл зүгээр цагаан цаасан дээр гарал үүслийн гэрчилгээ мөн, энэ Батын тэдэн мал мөн гээд, өгчихөж байгаа байхгүй юу, энэ нь өөрөө төгөлдөржөөгүй байгаа нөхцөлд тэр машин хураах гэж байгаа байцаагч чинь альныг нь гарал үүслийн гэрчилгээ  мөн гэж хураах вэ? Зарим нь энийг нь мөн гээд машин хураах талдаа очно, зарим нь цагаанаар болдог юм гээд хураачихна, ингээд хууль хэрэгжихэд маш хүнд нөхцөл үүсээд байгаа юм, энийг гишүүд саналаа өгөхдөө хуулийн төслийг хэлэлцэх эсэх асуудлыг шийдэхдээ бас харгалзаж үзээрэй гэж хэлмээр байгаа юм.

Д.Лүндээжанцан: - Ч.Раднаа гишүүн хариулъя. Сөрөг хариулт болсон учраас.

Ч.Раднаа: - Тэгэхээр Эрүүгийн хуулийн Мөнх-Оргил сайдын ярьж байгаа 49-ийн 2 бол гэмт хэрэг гэдэг нь тогтоогоод ял авсны дараа хураах зүйл байгаа юм, тэр болно, зөв. Гэхдээ малын хулгайч нар чинь тэр цагдаа дээрээс чинь ял авахгүй, шүүх дээр очоод ял авахгүй буцчихаад байна шүү дээ. Тэгж байж машин нь хураана гэвэл хэзээ ч хураахгүй, ихэнх нь тэгээд цагдаа дээр эргэлдэж байгаад, шүүх дээр эргэлдэж байгаад буцаад явж байгаа байхгүй юу, тэр ялыг чинь авахгүй явчихаад байна, өнөөдөр ихэнх нь. Ялаа авсан нь ингэж хураалгаж байгаа байх л даа, цөөхөн хэд нь хөөрхий минь үнэн байх.  Тэгээд гарал үүслийн гэрчилгээг хэн өгөх вэ гэдгийг заагаад өгсөн байгаа, тэр хүнээс л авна, тэрнээс биш өөр хүн гэх юм байхгүй, ямрыг нь гарал үүслийн гэрчилгээг өгөх вэ гэдэг юм байхгүй, тэрийг заагаад өгчихнө.

Д.Лүндээжанцан: - Ингээд хууль санаачлагчийн төсөлтэй холбогдуулж асуух асуулттай гишүүд асуултаа асууж дууслаа, одоо Байнгын хорооны санал, дүгнэлтийг сонсъё. Мал хулгайлах гэмт хэрэгтэй тэмцэх, урьдчилан сэргийлэх тухай хуульд нэмэлт өөрчлөлт оруулах тухай хуулийн төслийг хэлэлцэх эсэх асуудлаар Хууль зүйн байнгын хорооноос санал дүгнэлт гаргасан байна, санал дүгнэлтийг УИХ-ын гишүүн Шаравдорж танилцуулна, Шаравдорж гишүүнийг индэрт урьж байна.

Ц.Шаравдорж: - УИХ-ын нэр бүхий 17 гишүүнээс 2007 оны 9 дүгээр сарын 5-ны өдөр УИХ-д өргөн мэдүүлсэн Мал хулгайлах гэмт хэрэгтэй тэмцэхэд урьдчилан сэргийлэх тухай хуульд нэмэлт өөрчлөлт оруулах тухай хуулийн төслийг хэлэлцэх эсэх асуудлыг Хууль зүйн байнгын хороо 2007 оны 12 дугаар сарын 12-ны өдрийн хуралдаанаараа хэлэлцээд дараахь санал, дүгнэлтийг УИХ-ын нэгдсэн хуралдаанд танилцуулж байна.

УИХ-ын гишүүн Э.Бат-Үүл, Ц.Нямдорж нар мал хулгайлах гэмт хэрэгтэй тэмцэхэд зориулж цагдаагийн байгууллагад хуваарилсан хөрөнгийн үр ашиг хангалтгүй, ажил хариуцаж байгаа хүмүүс ажлаа зохих ёсоор хариуцахгүй байгаад шүүмжлэлтэй хандсан бөгөөд УИХ-ын гишүүн Р.Эрдэнэбүрэн, Б.Батбаатар, Б.Бат-Эрдэнэ нар уг төсөлтэй адилхан агуулгатай хуулийн төсөл 2006 оны намрын чуулганд орж ирээд буцсан тул төслийг хэлэлцэх шаардлагагүй, малын хулгайтай тэмцэх тэмцлийн арга хэлбэрийг өөрчлөх, УИХ-ын гишүүн Э.Бат-Үүл, Х.Баттулга нар мал хулгайлах гэмт хэрэгтэй тэмцэх чиг үүрэгтэй 15-ны цагдаа, хамгаалалтын компани байгуулан ажиллуулах саналыг тус тус гаргасан болно.

Хуулийн төслийг УИХ-ын нэгдсэн хуралдаанаар хэлэлцүүлэхийг Байнгын хорооны хуралдаанд оролцсон гишүүдийн дийлэнх олонхи нь дэмжээгүй бөгөөд энэ асуудлаар УИХ-ын гишүүн Э.Бат-Үүл, Ц.Сүхбаатар нар цөөнх болсон.

Монгол Улсын Их Хурлын чуулганы хуралдааны дэгийн тухай хуулийн 16-гийн 8-д Байнгын хороо энэ хуулийн 16.1.1-д заасны дагуу төслийг хэлэлцээд тухайн асуудлаар хууль, УИХ-ын бусад шийдвэр гаргах шаардлагагүй гэж үзвэл төслийг хууль санаачлагчид нь буцаах тогтоолын төслийг боловсруулж, нэгдсэн хуралдаанд оруулах гэж заасныг баримтлан УИХ-ын тогтоолын төслийг боловсруулж та бүхэнд тараасан болно.

УИХ-ын эрхэм гишүүд ээ, Мал хулгайлах гэмт хэрэгтэй тэмцэх, урьдчилан сэргийлэх тухай хуульд нэмэлт өөрчлөлт оруулах тухай хуулийн төслийн талаар Хууль зүйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. 

Анхаарал тавьсанд баярлалаа.

Д.Лүндээжанцан: - Ц.Шаравдорж гишүүнд баярлалаа, одоо Байнгын хорооны санал, дүгнэлтээс асуух гишүүд асуултаа асууя. Нямаагийн Энхболд гишүүний урилгаар Төв аймгийн Театр, киноны хүрээлэнгийн ажилтан, албан хаагчид манай чуулганы нэгдсэн хуралдааны үйл ажиллагаатай танилцаж байна, та бүхэндээ удахгүй болох ирж байгаа шинэ жилийн баярын мэнд дэвшүүлж, та бүгдийн урлаг, хүн ардаа урлагаар үйлчлэх ажилд чинь улам их амжилтыг хүсэн ерөөе /УИХ-ын гишүүд алга ташиж баяр хүргэв/.

Р.Раш гишүүн асууя.

Р.Раш: - Тэгэхээр хүний өмчид, тэр дундаа бүр монголчуудын ухаан нь оршин тогтнох үндэс болсон тийм өмчид хамгийн хэрцгийгээр, хамгийн муухайгаар ингэж халдаж байхад өөр өмчийг нь хамгаалаад яриад байх юм. Тухайлбал машин техник гээд, машин техникийг шууд аваад хурааж болохгүй эд л дээ, тэр ч одоо яг хураагдах дээрээ тулахад өдий төдий шат дамжлагыг дамжиж л тэгж явах байх, энэний нэг өмчийг нь сүрхий ингэж хамгаалаад, нөгөөхийг нь гаргуунд тавьдаг ямар хуулийн философи байна вэ?

Д.Лүндээжанцан: - Ц.Шаравдорж гишүүн хариулъя.

Ц.Шаравдорж: - Энд нэг их философи яриад хэрэггүй. Монгол улсын одоогийн дагаж мөрдөж байгаа хууль тогтоомж, үүний дотор Монгол улсын эрүүгийн хуулиар Монгол улсын иргэн хүний бүх өмчийг  хамгаалсан байгаа, энэ дотор мал ч байгаа, эд хөрөнгө ч байгаа, бусад эд зүйл бий, ийм учраас эрхэм гишүүн зөв ойлгоорой, хэрвээ хүний малыг хулгайлсан байх юм бол энэ Эрүүгийн хуулиар явчихна, хулгайн гэмт хэрэг гэсэн энэ дээр тодорхой зүйл бий. Тийм учраас машин техникийг нэгдүгээрт тавиад, малыг нь өнөө ач холбогдлы нь бууруулж байгаа юм бол байхгүй.

Д.Лүндээжанцан: - С.Ламбаа гишүүн асуултаа асууя.

С.Ламбаа: - Баярлалаа. Энэ хуулийн төслийг 2006 оны 12 дугаар сарын 29-ний өдрийн 97 дугаар тогтоолоор Монгол Улсын Засгийн газарт бас заасан мал хулгайлах гэмт хэрэгтэй тэмцэх, урьдчилан сэргийлэх тухай хуульд нэмэлт өөрчлөлт оруулах тухай хуулийн төсөл агуулгын хувьд адил гээд буцаах санал гаргасан байна л даа, байнгын хороо, тэр хуулийг буцааж байхад бид бас л иймэрхүү маргаан болж өнгөрсөн, тэгээд буцсан л даа. Тэгээд энийг нь хэлэлцүүлгийн явцад боловсронгуй болгоод, сайжруулъя гэхээр яг энэ нэмэлт өөрчлөлт оруулж ирсэн хэдхэн заалт дээр ярих шаардлага гарна шүү дээ. Тэр утгаар нь та бүхэн буцаая гээд байна уу? Аль эсвэл ерөөсөө тэр хуультай яг адилхан буцсан учраас энийг хэлэлцэх шаардлагагүй гэж үзээд байгаа юмуу? Энэ бол ерөөсөө байнгын хороо дийлэнх гишүүдийнхээ саналаар буцаагаад оруулаад ирж байгаа юм байна, Хууль зүйн байнгын хороо, энэ тохиолдолд УИХ-ын гишүүд хэлэлцэнэ гээд явуулахад их бэрхшээлтэй байна шүү дээ. Хариуцсан байнгын хороо нь дэмжих боломжгүй гээд байхад наадах чинь заавал гаргана гээд зүтгэх бол их төвөгтэй байдалд байна л даа. Тийм учраас яг тодорхой үндэслэлээ та нэг хэлээд өгнө үү.

Д.Лүндээжанцан: - Ц.Шаравдорж гишүүн хариулъя.

Ц.Шаравдорж: - Эрхэм гишүүн С.Ламбаагийн асуултад хариулъя. УИХ-ын нэр бүхий 17 гишүүний 2007 оны 9 сарын 5-ны өдөр барьсан энэ төслийн гол агуулга бол ер нь зөрчил гаргахад ашигласан унадаг тээврийн хэрэгслийг хураах гэж байгаа байхгүй юу, энэ нь нэгдүгээрт таны саяын хэлсэнчлэн 2006 оны намрын чуулганд орж ирээд мөн ийм асуудал орж ирээд ингээд ер нь эд зүйл буюу үүний гэмт хэрэг үйлдэхэд хэрэглэсэн зэвсэг хэрэгслийг эд хөрөнгө хураах ялаас гадуур заавал хураана гэсэн энэ Эрүүгийн хуулийн 49 дүгээр зүйлд заасны дагуу хэрэглэхээс биш Эрүүгийн хуулиасаа өөр хуулиар бол хүний эд зүйлийг хураах зүйл байхгүй. 

Өөрөөр хэлбэл энэ манай эрхэм гишүүдийн өргөн барьсан төсөл бол Эрүүгийн хуулиас илүү хүчин чадалтай, ийм хууль оруулж ирчихээд байгаа байхгүй юу. Ийм учраас сая Раднаа гишүүн ч өөрөө хэллээ, Хууль зүйн сайдын ярьсан дээр хэллээ шүү дээ, тодотгоод. Гэмт хэрэг үйлдэж олсон эд зүйл бишээ, мал ачаад явж байгаа техник хэрэгсэл гээд байгаа байхгүй юу, тэгэхээр чинь тэр эрүүгийн хэрэгтэй огт холбоогүй зүйл, ийм учраас захиргааны хариуцлагын хуулиар хүний эд зүйлд халдаж байгаа ийм үнэхээр байж болшгүй зүйл болчихоод байгаа байхгүй юу, энийг л хууль зүйн талаас нь Хууль зүйн байнгын хороо хэлж, энэ хууль чинь болохгүй байна гэж дүгнэлт хийгээд байгаа юм.

Д.Лүндээжанцан: - Л.Одончимэд гишүүн асуултаа асууя.

Л.Одончимэд: - Малын хулгайтай холбоотой асуудлаар ярих юм бол сонин сонин юмнууд ярьж болно л доо, орон нутагт болж байгаа үйл явдлаас, тэгэхээр би ингэж бодож байгаа юм, бид хуучин хуулийг өөрчлөхдөө тэрийг төгөлдөржүүлэх, улам сайн болгох, хуучин хуулиар шийдээгүй орхисон зүйлийг шийдвэрлэх, энэ л зарчмыг барьж бид хууль хийцгээдэг л дээ. Тэгэхээр ерөөсөө ингээд явсаар байгаад хууль өөрөө хүчгүй юмуу, төр ерөөсөө шийдүүлж чадахгүй 2 юманд тулчихаад байна гэдэг ийм юм бий болчихоод байгаа юм, энэний нэгдүгээрт нь малыг орон нутгаас гаргаж өгдөг, тэрийг ачиж явдаг, хүлээж авдаг ченж, мэргэжлийн хяналт бол хууль, цагдаагийн талаас ямар нэгэн хэмжээний оролцоо байна гэсэн ийм бүтэн гинжин холбоо байна гэж үзэж байгаа шүү дээ. Малчид очоод уулзалт хийхээр бүгд ингэж хэлж байгаа. Тэгэхээр энийг тасалж чадахгүй юм бол бид өнөөдөр хууль хүчгүй, төр хүчгүй гэж үзэх үү, энийг тасалж чадахгүй юм бол энэ дээр нэмэлт хууль хийгээд хэрэг байна уу гэдэг асуудалд эргэлзээд байгаа юм. Энийг манай Хууль зүйн байнгын хороо юу гэж үзэж байгаа юм.

Хоёрдугаарт малаа алдсан малчин малыг нь авсан хулгайч хоёр явж явж хуйвалдаад, хуйвалдах юу байх вэ дээ, үгсээд, би чамайг шоронд хийгээд яах вэ, би ч хэдэн малыг чинь өгье, малыг чинь махлаад тэнд өгсөн, гэхдээ энэнээс чинь дутахааргүй мал өгье гэсэн ийм хуйвалдаан болоод цагдааг могдорлоод, цагдаа хичнээн юм хөөцөлдөөд, олоод бид гишүүд зарим газар малын хулгайтай тэмцэхэд зориулж мотоцикл хүртэл өгсөн шүү дээ. Тэгээд одоо эцсийн эцэст юу болдог вэ гэхээр нөгөө 2 чинь хуйвалдахаар зэрэг бүх юм хүчингүй болчихдог. Энэ 2-ыг таслан зогсоож чадахгүй юм бол бид өчнөөн хууль бариад нэмэргүй байгаа байхгүй юу, ийм хүч, ийм бололцоо энэ хуулийн саяын Раш гишүүний хэлдгээр философи гэж ярих юм бол ийм юм байна уу, үгүй юу? Тэгэхгүй юм бол бид худлаа л юм яриад байна шүү дээ. Би зөвхөн хоёрхныг хэлж байна, өөр бодит шалтгаан байгаа гэж ойлгож байна. Бүр нийгмийн шалтгаан ч байгаа, тэгж ярих юм бол цаана нь.

Д.Лүндээжанцан: - Ц.Шаравдорж гишүүн хариулъя.

Ц.Шаравдорж: - Эрхэм гишүүн Одончимэдийн асуултад хариулъя, Малын хулгайтай тэмцэх тухай хуулийг Монгол Улсын Их Хурал гаргаад хэрэгжүүлж байгаа. Энэ хуулийн хэрэгжилтэд алдаа ч байгаа байх, оноо ч байгаа л байх, гэхдээ бид одоогийн дагаж мөрдөж байгаа аливаа нэгэн хуульд нэмэлт өөрчлөлт оруулах гэж байгаа бол гагцхүү нэг л зорилгыг бид өмнөө тавих ёстой, энэ нь урд үйлчилж байсан хуулийг улам боловсронгуй болгох тал руу энэ нэмэлт өөрчлөлтийг хийх ёстой, гэтэл манай эрхэм 17 гишүүний өргөн барьсан хууль бол урьд өргөн барьсан хуультайгаа зөрчилдөөд тэр байтугай Эрүүгийн хуульд байхгүй тийм санкцийг хэрэглэх ийм хууль оруулж ирсэн учраас Хууль зүйн байнгын хороо мэргэжлийн байнгын хорооны хувьд хүлээн зөвшөөрч болохгүй байгаа юм. 

 (11:30-12:30 Ч.Алтанцэцэг)

Ер нь зүгээр энд тэмдэглэж хэлэхэд хууль энэ л хуулийг гаргавал бүх юм болчих юм шиг өөрсдийгөө хуурч болохгүй байхаа. Хамгийн гол нь өнөөдөр Монгол Улсын Их Хурлаас батлан гаргасан хуулийг хэрэгжүүлэх тал дээр бүх шатандаа Засгийн газар, аймаг, нийслэл, сум, баг, хороо энэ шатанд энэ хуулийг хэрэгжүүлэх тал дээр хүчтэй ажиллахгүй байна. Хууль гаргадаг, түүнийг харж байж байж байгаад хамаг буруугаа эргээд хууль руугаа өгөөд тэгээд нэмэлт, өөрчлөлт оруулах гэж оролддог ийм буруу арга барил байна. Ийм учраас таны хэлдэг сүүлчийн хоёр дахь асуулт үүнтэй холбоотой. 

Өнөөдөр хуулийн байгууллага бол малын хулгайтай тэмцэнэ гээд сум, аймаг дамжаад явж байна. Гэтэл яг үнэн хэрэгтээ малчин хүн өөрийнхөө өмчийг хамгаалах, малчин хүн малчинтайгаа ажиллах, малчин хүн өөрийнхөө малаа адуулж хариулж байгаа тэр газар нутагтаа сонор сэрэмжтэй байх тухай асуудал өнөөдөр байхгүй байна. Ийм учраас энэ хуулийн урьдчилан сэргийлэх тал руу авч явуулах арга хэмжээг хүчтэй болгож ажиллах ёстой.

Тэгэхээс биш ганц хоёр машины тухай асуудал энэ онц асуудал биш. Түрүүнд эрхэм гишүүн Раднаа гуай хэлсэн л дээ. Ер нь мал мах бэлтгэлийн зориулалтаар гэж хэлээд байгаа юм. Үнэн хэрэгтээ өнөөдөр орон нутагт малын хулгай ганц нэг, хоёроор л малыг хулгайлах юман дээр байгаа шүү дээ. Тэгэхээр үнэн хэрэгтээ манай нөхөдүүдийн өргөн барьсан хууль бол өөрийнхөө зорилготой зөрчилдөөд байгаа байхгүй юу. Жинхэнэ малын хулгайтайгаа биш. Тэр мал мах бэлтгэлийн үед хаанаас ч гэсэн нэг хуудас цаас олоод гарал үүслийн гэрчилгээ гээд хүн даруулж чадна шүү дээ. Тэгэхээр тийм гэрчилгээгүй тохиолдолд энэ хууль бол тэмцлийн арга хэрэгсэл болох ёстой. Тэгж чадахгүй байгаа юм.

Д.Лүндээжанцан: - Нямжавын Батбаяр гишүүн асуултаа асууя. За эхлээд Одончимэд гишүүн эхлээд тодруулаадахъя.

Л.Одончимэд: - Ц.Шаравдорж гишүүнээс би маш тодорхой асуулаа шүү дээ. Тэр хуйвалдааныг зогсоох арга бий юу? Хулгайч, малчин хоёрын хуйвалдааныг. Дээрээс нь орон нутгаас малыг нь зааж гаргаж өгөөд байгаа, ачиж яваад байгаа, авчирч худалдаад байгаа ченжүүд эдэнд дэмжлэг үзүүлээд байгаа хууль хяналтын байгууллагын талын групп ийм гинжин урвал байна гэж үзээд байгаа шүү дээ. Гинжин холбоо. Энийг таслан зогсоох хуулийн боломж байна уу гэж би асуугаад байгаа юм. Энэ хоёрыг таслан зогсоогоогүй нөхцөлд өнөөдөр бид мянган хууль яриад хэрэг байхгүй ээ гэж. 

Гуравт нь, би харин нэмээд асууя. Одоо тэгвэл энэ гишүүдийн гаргасан хуулийн төслийг буцаая гэж бодъё. Тэгвэл малын хулгайтай тэмцэх асуудлаар энэ хууль дээр нэмэлт хийх нь зүйтэй гэж бодож байгаа ямар асуудлууд байгаа юм бэ? Бид хүний юмыг буцаавал ийм юм байсан бол зүгээр байсан юм гэж хэлэх ёстой шүү дээ. Сая Ламбаа бол миний зөндөө саналууд байсан ихэнх нь тусаагүй байна гэж байна. Бидний санал бүгд тусах албагүй л дээ.

Д.Лүндээжанцан: - За Ц.Шаравдорж дарга.

Ц.Шаравдорж: - Хариулъя. Эрхэм 17 гишүүний өргөн барьсан төсөлд авах юм бий. Би үнэндээ нэг л зүйлийг хэлмээр байна. Тэр нэг техник зөрчил гаргахад ашигласан унадаг тээврийн хэрэгслийг хураана гэдгийг нь хасаад жишээлбэл иргэдийн бүлгийн баг ажиллуулна гэдэг юм уу? бусад зүйл нь алдуул малыг бүртгэх, мэдээлэх журмыг хууль зүйн асуудал эрхэлсэн төрийн захиргааны байгууллага тусална гэх мэтийн бас нэг хуульд нэмэлт, өөрчлөлт оруулчихаар зарим юмнууд байгаа юм л даа. Тэрийг хийгээд явуулчихъя. Гэтэл заавал тэр зөрчил гаргахад ашигласан унадаг тээврийн хэрэгсэл хураана гэдэг юмыг нь оруулах гэж зүтгэдгээ боливол сайн л байна. Хураавал эрүүгийн хуулиар хураадаг ёстой л доо. 

Ер нь зүгээр аливаа нэгэн хуулийг хэрэглэхэд жаахан соёлтой, УИХ-ын гишүүд бид өөрсдөө их соёлтой хандах ёстой шүү. Тэрнээс биш тэгэх ёстой гэж зүтгээд нэг юм хийдэг олны доог болох юм бол үнэхээр онцгүй, тэр хууль хэрэгжихгүй.

Хоёрдугаарт, ер нь үнэнийг хэлэхэд малын хулгайч бол нэг их дээр үеийн сайн эр шиг Говь-Алтай аймгаас Дорнод аймагт очиж хийхгүй байгаа шүү дээ. Тэр л аймгийн хэмжээнд, тэр сумын хэмжээнд хэдэн нөхөдүүд байгаа юм. Тийм учраас миний түрүүний хэлээд байдаг малчин хүн өөрийнхөө сонор сэрэмжийг дээшлүүлэх ёстой. Малаа адуулж хариулах ёстой. Өнөөдөр дурангаар хариулж байна. Тэгээд өглөө нэг хардаг, орой нэг хардаг тэр хооронд нь хулгайч аваад явж л байгаа  байхгүй юу. Малчин хүн малчин хүнтэйгээ ажиллах ёстой. Орон нутагт байгаа малчид өөр өөрсөдтэйгээ байнгын холбоотой, танай мал тэнд байна, манай мал энд байна гээд ийм мэдээлэл солилцдог байх ёстой. Ингээд байх юм бол нэг их малаа алдах явдал байхгүй.

 Ийм учраас энэ тал дээр нь сайн шахаж шаардаж, тэгээд энэ хуулийн биелэлтэн дээр би түрүүнд хэлсэн. Ийм учраас түрүүний миний хэлсэн Монгол Улсын Засгийн газар, аймаг, нийслэл, сум, баг, тэр түвшинд энэ хуулийн хэрэгжилтийг хангах тал дээр ажиллах ёстой.

Н.Батбаяр: - Байнгын хорооноос асуулт асууя. Тэгэхээр өнөөдөр малын хулгайны асуудал хөдөө орон нутагт малчдыг зовоосон хамгийн эмзэг асуудал болчихоод байна. Хөдөөгийн аль ч аймагт яваад оч, Шаравдорж гишүүний сонгогдсон Дорноговь аймагт ч гэсэн малын хулгай ямар түвшинд байгааг та мэдэж байгаа байх. Тэгэхээр ийм юм асуух гээд байна. Малын хулгай бодитой аюул болчихоод байхад малын хулгайг таслан зогсоох талаар төрөөс арга хэмжээ авах нь зүйтэй юу гэвэл зүйтэй. Тэгээд УИХ-ын 17 гишүүн санаачлаад, би ингээд харлаа л даа, дандаа хөдөөнөөс сонгогдсон гишүүд байна, тэд санаачлаад тэрэн дотор нь Хөдөө аж ахуйн сайд нь, холбогдох улсууд нь ороод юм ороод иржээ. Өөрөөр хэлбэл өнөөдрийн малын хулгайг зогсоохын тулд ийм арга хэмжээ авах нь зүйтэй гээд асуудал ороод ирж л дээ. Энийг Хууль зүйн байнгын хороо энэ болохгүй, буцаа гэж шийдвэр гаргасан байна. Би гайхаж байна.

Өнөөдрийн малын хулгай байгаад байна, өнөөдрийн хууль эрх зүйн орчны зохицуулалтааар шийдэгдэж чадахгүй байгаа учраас ийм байдал үүсээд байгааг та эрх биш хуульч хүнийхээ хувьд хүлээн зөвшөөрөх байх. Тэгэхээр Хууль зүйн байнгын хорооны энэ хуулийн төслийг буцаая гэсэн санал нь малын хулгайг хөхиүлэн дэмжье гэсэн хуульчдын санаа гэж ойлгож болох уу? Түүний дотор таны санаа гэж ойлгож болох уу? Нэг.

Үгүй бол та сая хэллээ шүү дээ. Өнөөдөр малын хулгайтай тэмцье гэх юм бол хуулийг сайжруулаад хэрэггүй ээ. Хууль болж байгаа юм. Гагцхүү малчид ажлаа муу хийж байна. Малаа хоньчлон хариулахгүй байна. Та сая иймэрхүү юм хэллээ л дээ. Малчид өөрсдөө хариуцлагагүй байгаа учраас малаа алдаж байна. Тийм учраас малчид хариуцлагаа сайжруулах ёстой. Энэ утгаар нь буцааж байна гэж хэлж байгаа юм уу? Энэ хоёрынхоо аль үндэслэлээр хэлж байгааг нь тайлбарлаж өгөөчээ. Нэгдүгээр асуулт. 

Хариулсны чинь дараа би дараагийн асуултаа тавих гэж байна. Өнөөдөр Хууль зүйн байнгын хороонд манай хамгийн хуульчид нь байдаг. Монголын нийгэмд ийм малын хулгай гэсэн асуудал тулгамдчихаад байхад яагаад монголын хуульчид энэ асуудлыг таслан зогсоох талаар өөрсдөө хууль санаачилж, асуудлыг шийдэх оролдлого хийхгүй өнөөдрийг хүрч байгаа юм бэ? Тэгээд таныг хариулсны дараа би дараагийн асуултаа тавъя.

Ц.Шаравдорж: - Эрхэм гишүүн Н.Батбаяр нийгэмд их өрөвдүүлсэн байдал гаргаж өөрөө очков авах гэсэн ийм байдлаар битгий ярь гэдгийг шууд хэлчихье. Монгол Улсын хуульчид өнөөдөр хуулийг хэрэгжүүлэхийн төлөө байгаа. Хууль шиг хууль гаргахын төлөө байгаа. Гаргасан хууль нь хэрэгжихийн төлөө байгаа энийг л шууд хэлье. Тийм учраас энийг хэлсэн үгээр тойрч оролдож, өөрийгөө малчны төлөө гэсэн санаа тавьдаг, хууль ёсны төлөө, хуулийн соёлын төлөө хэлсэн хуульчдыг болохоор доош нь оруулсан ийм байдал газар авахгүй л дээ. Энэ бол нэг их гайхамшигтай зүйл биш. 

Өнөөдөр малын хулгай бол үнэхээр хулгайн гэмт хэрэг бол газар аваад байгааг бид бүгдээрээ мэдэж байна. Гэхдээ бид хуулийн аргаар соёлтой тэмцэх ёстой. Би зүгээр энд ганцхан зүйл хэлье. Малын хулгайтай тэмцэх тухай хууль санаачилна гээд манай УИХ-ын гишүүд санаачлаад УИХ-д оруулаад батлуулсныг та нөхөд мэдэж байгаа. Тэр хууль үнэнийг хэлэхэд хэрэгжээгүй. Өөрөөр хэлбэл өнөөдрийн дагаж мөрдөж байгаа Эрүүгийн хууль хулгайн гэмт хэрэг, малын хулгай гээд хоёр зэрэгцсэн санкц бий болчихсон байхгүй юу. Яг үнэн хэргээрээ хулгай бол хулгай, тийм учраас тэр эрүүгийн хуульд байсан хулгай гэдэг зүйл ангиа бариад малын хулгайтай тэмцэх бүрэн боломжтой байсан байхгүй юу. Гэтэл манай УИХ-ын гишүүд маань малын хулгайтай тэмцэх тухай хууль гэсэн хууль гаргах юм бол болно гэж тусдаа зүйл анги гаргаад өнөөх нь үйлчилдэггүй нэг ийм хуультай болсон. Тэгээд тэрийг арга буюу 2002 онд хүчингүй болгосон шүү дээ.

Тэгэхээр одоо жишээлбэл Эрүүгийн хуулийн тусгай ангийн 49-д нь гэмт хэрэг үйлдэж олсон эд зүйлийг хураана гэсэн зүйл байхад нь энэ Эрүүгийн хуулиасаа илүү хүчин чадалтай, захиргааны хариуцлагын хуулийг бий болгож эд хөрөнгө хураана гэж оруулаад байдаг чинь хууль зүйн талаасаа болохгүй байна гэдгийг хэлээд байгаа юм. Тэрнээс биш бид бүгдээрээ хэн нь ч гэсэн мах иддэг. Энэ мал нь малчдынхаа гар дээр байж тэжээгээсэй гэж бодож л байгаа энийг хэлье.

Тийм учраас бид эсэргүүцээд байгаа юм байхгүй. Гагцхүү хууль зүйн талаас нь яриад байгааг би таныг жишээлбэл эдийн засгийн талаас нь юм яривал чимээгүй л сонсоно. Би хуульч хүн учраас гагцхүү соёлтой аятайхан хууль гаргачихвал зүгээр гэж яриад байгаа нь энэ юм. Бүрэн хариулсан.

Д.Лүндээжанцан: - Нямжавын Батбаяр гишүүн нэмэлт асуулт.

Н.Батбаяр: - Ийм байна л даа Ц.Шаравдорж гишүүнээ. Би хэлсэн шүү дээ. Өнөөдөр нийгэмд малын хулгай бол бодитой аюул учруулж байгаа зүйл мөн үү гэвэл мөн, тийм биз дээ. Нэгэнт тийм аюул байгаа бол тэрийг төр арилгах ёстой биз дээ. Тэгэхээр хэн нэг нь тийм оролдлого хийж байхад нөгөөтөх нь эсэргүүцээд сууж байхын оронд хамтдаа нийлээд энийг хийх ёстой. Манай хуульчид энэ талаар яагаад санаачилгатай ажиллаж болдоггүй юм бэ гэж би асуулаа шүү дээ. Эдийн засгийн талаар тодорхой асуудал ярихад эдийн засагчид хамтарч байгаад асуудал шийддэг. Хуулийнхан яагаад асуудал шийдэхгүй байгаа юм бэ? Өөрөөр хэлбэл тодорхой хэмжээний ашиг сонирхлын зөрчил байгаад байгаа юм уу гэж би асуух гээд байгаа юм. Хоёрдугаарт та сая тайлбар хэлэхдээ хууль сулдаа асуудал байгаа юм бишээ. Малчид ажлаа хийхгүй байгаа учраас хулгай байна гээд та сая хэлчихлээ. Энэ хоёрынхоо аль нь байгааг та тодорхой хариулчихгүй юу.

Ц.Шаравдорж: - За ойлголоо. Би дутуу хариулсан юм шиг байна. Малын хулгайтай тэмцэх тухай асуудал бол өнөөдөр та нэг хэсгийг нь миний хэлсэн зүйлийн хоёр дахь хэсгийг орхичихсон байна л даа. Монгол Улсын Засгийн газраас аваад гүйцэтгэх засаглалын бүх шатны байгууллага, иргэдийн өөрөө удирдах ёсны байгууллага, энэн дотор энэний гадна малчид өөрсдөө энэ бүхэл бүтэн систем ажиллах ёстой юм гэж би хэлээд байгаа юм. Тийм учраас ганцхан малчдыг гэж та бас мушгиад байж хэрэггүй нэгд.

Хоёрдугаарт, малын хулгай бол газар авсан нь үнэхээр үнэн. Гэтэл өнөөдөр мөн жишээлбэл хөдөө орон нутагт байдаг малчдыг малын хулгайн гэмт хэрэг санаа зовоож байхад, өнөөдөр хот суурин газар байгаа хүмүүсийг юу санаа зовоож байна вэ гэвэл танхай, дээрэм, хүчин, хүн амь энэ бүх хэргүүд өнөөдөр түгшээж байна. Тэгвэл бид өнөөдөр малын хулгайтай тэмцэх тухай хууль гэдэг шиг хүчингийн гэмт хэрэгтэй тэмцэх тухай, дээрмийн гэмт хэрэгтэй тэмцэх тухай, хүн амины гэмт хэрэгтэй тэмцэх тухай тус тусдаа ийм зүйлчилсэн хууль гаргаад байх юм уу? Энийг би ямар талаас нь ярьж байна вэ гэхээр хууль зүйн соёл талаасаа би яриад байгаа юм. Тийм учраас өнөөдөр бидний бариад байгаа Эрүүгийн хууль дотор чинь энэ бүх гэмт хэрэгтэй тэмцэх тухай заасан байгаа юм. Үүнтэй давхардсан хууль гаргах бол хууль зүйн соёл талаасаа болохгүй байна гэж би хэлээд байгаа юм шүү дээ.

Д.Лүндээжанцан: - Ингээд Байнгын хорооны дүгнэлттэй холбогдуулж асуух асуулттай гишүүд асуултаа асууж дууслаа. Одоо саналаа хэлнэ. Байнгын хороон дээр Ц.Сүхбаатар гишүүн, Э.Бат-Үүл гишүүн хоёр  цөөнх болсон юм байна. Тэгээд Байнгын хорооны санал дүгнэлтийг дэмжсэн гурав хүртэл, эсрэг саналтай гурав хүртэл гишүүн үг хэлнээ гэсэн байр суурьтай байна. Ингээд хуваагаад явчихъя даа. За Ламбаа гишүүн эхлээд үгээ хэлье.

С.Ламбаа: - Малын хулгайтай тэмцэх асуудал УИХ-ын нэгдсэн чуулганаар хэлэлцэгдсэн л дээ. Тэр асуудалтай холбож би түрүүн асуултаа тавьсан юм. Би зөвхөн энэн дээр ганцхан жишээ хэлэхэд 2005 онд малын хулгай 2116 гэмт хэргийн 95.3 хувь нь буюу 2016 хэрэг нь хөнгөн, хүндэвтэр гэсэн ийм хэрэгт тооцогдоод, тэгээд Эрүүгийн байцаан шийтгэх хуулийн 178.1-ээр 14-30 хоногт хэргийг нь бүртгээд Эрүүгийн хуулийн 145.1-ээр хэдэн төгрөгөөр торгоод гаргасан байдаг юм.

Тэгэхээр би юу хэлэх гээд байна вэ гэхээр ер нь энэ хуулин дотор үлэмж хэмжээний хохирол учруулсан, олон тооны мал хулгайлсан гэсэн хоёр үг байдаг юм. УИХ-ын гишүүд олон тооны мал гэдгийг нь хасъя гээд оруулаад ирж л дээ. Үлэмж хэмжээний хохирол гэдгийг нь хэн ч тогтоож чаддаггүй юм билээ бас. Энийг нь бид эргэж ярих ёстой. Би энийг тухайн үед бас хуульчдаас асууж байсан. Наадах чинь эд хөрөнгийн хулгайн дээр үлэмж хэмжээний гэдгийг тогтоож болдог юм. Малын хулгай дээр наадах чинь маш их хүнд байдаг юм гэж. Тэгэхээр үлэмж хэмжээний хохирол, олон тооны мал хулгайлсан гэж хоёр янзын юм орсноос болж энэ маш их төвөгтэй байдалд хүргэж байгаа л даа. Энийг бид хэрэв хэлэлцэх болдог юм бол янзлах хэрэгтэй юм.

Хоёрдугаар асуудал би энэ хуулийг дагуулаад миний гаргаж байсан санал л даа. Бид үндэсний олон нийтийн телевизийн хууль гаргахдаа арилжааны зар сурталчилгаа явуулахыг хориглоно гэдгийн дор радиогийн, жишээлбэл радиогоор малын хулгайд алдсан малаа зарлуулж маш их амжилтад хүрч байсан. Гэтэл тэрийг давхар хориглоод алга болсон. Одоо малчин хүн бол малаа алдсан хүн ямар нэгэн мэдээллийн хэрэгслээр зарлуулах ямар ч боломжгүй болсон. Би юу гэж бодоод байдаг юм бэ? гэхээр тэр хуульд өөрчлөлт оруулаад монголын малчид чинь радио сонсож байгаа шүү дээ. Радиогоор нь жишээлбэл алдагдсан малаа зарлуулдаг, тэрний нь хариуд хүмүүс хариу өгдөг тэр тогтолцоог сэргээмээр байгаа юм. Энийг маш их хүсдэг. 

Малын хулгайтай тэмцэж байх үед чинь Дорж гээд манай зохиолч Доржийн тэр үед монголын радиогоор явуулсан энэ зар сурталчилгааны үр нөлөө чинь малын хулгайд маш их нэмэр тус болж байсан шүү дээ,  илрүүлэхэд. Тэгээд одоо ямар ч зар сурталчилгаа явуулах эрхгүй болчихсон учраас юу ч ирсэн зарлаж өгдөггүй, наадах чинь арилжааны сурталчилгаа гээд энийг бас нэг бодмоор байгаа юм. Ер нь энэ малын хулгайтай тэмцэх асуудал үйлдвэрлэлийн аргаар боловсруулснаас өөр аргаар бэлтгэсэн махыг зах зээлд нийлүүлэхийг хориглох ёстой. Харин хориглохын тулд бид ямар заалтуудыг энэ хуульд хийж өгөх ёстой юм.

Дараа нь бид мал мах бэлтгэн нийлүүлэлтэд тавих хяналт нэг цэгийн үйлчилгээнд шилжих ёстой. Энэ нэг цэгийн үйлчилгээнд шилжчих юм бол ченжүүдийн сүлжээ чинь алга болчихно шүү дээ. Энэн дээр бол яах вэ нөгөө юу нь ороод ирж л дээ. Индексжүүлэх, тамга, тэмдэгтэй болгох гэж. Эцсийн эцэст би нэг зүйлийг хэлмээр байгаа юм. Монгол Улс ерөөсөө малын хулгайтай тэмцэх хөтөлбөртэй хүртэл байгаа шүү дээ. Гэтэл энэ хөтөлбөр нэг ч удаа санхүүжигдээгүй байгаа юм төсвөөр. Улсын хөрөнгө ерөөсөө гараагүй. Тэгээд хөтөлбөр нь санхүүжигдэхгүй болохоор чинь тэрийг хэрэгжүүлэх гэж байгаа байгууллагууд чинь ямар ажил хийх юм бэ? Ямар ч гар нь хумиастай. Малчдын холбоо гээд хачин сайхан байгууллагууд байгуулаад, иргэд өөрсдөө малын хулгайтай тэмцээд эхэлсэн. Маш их үр дүнд хүрсэн. Гэтэл тэр улсуудыг нь ямар нэгэн хамгаалах барих, мөнгө хөрөнгөөр дэмжих ямар ч юм байхгүй учраас тэгээд зогсонги байдалд орчихож байгаа шүү дээ. 

Би Шаравдорж гишүүний хэлээд байгаа нэг зүйлтэй санал нэг байгаа юм. Эд хөрөнгийн хулгай, малын хулгай хоёрыг заагласан. Тэгээд малын хулгайгаа эд хөрөнгийн хулгайтайгаа уялдуулсан нэг талаасаа. Яагаад вэ гэхээр мөнгөөр тооцсон. Нэг сая төгрөг хүртэлх хэмжээний эд хөрөнгийг хулгайлсан тохиолдолд эрүүгийн хуулийн хариуцлага хүлээнэ гээд хийчихсэн. Гэтэл малынхаа хулгайг олон тооны мал хулгайлсан гээд хийчихсэн. Ийм хоёр өөр өөр юмнууд байгаад байгаагаас болоод энэ эрүүгийн байцаан шийтгэх хуулийг хэрэглэхэд маш их төвөгтэй болчихсон юм байна гэж би ойлгож явдаг юм. Энийг бас энэ хуулийн хэлэлцүүлгийн явцад засах боломж гардаг юм болов уу, үгүй болов уу гэж.

Д.Лүндээжанцан: - А.Бакей гишүүн үгээ хэлье.

А.Бакей: - Баярлалаа. Тэгэхээр өнөөдөр бол малын хулгай гэмт хэргийн сүлжээ бүхий гэмт хэргийн хэлбэртэй болсон байгаа. Зарим гишүүд ярьж байна гинжин холбоо бүхий гэж. Үнэхээр тийм байгаа. Энэ зөвхөн хулгайчид биш энэнтэй цагдаагийн байгууллага, цагдаа нар өөрсдөө оролцчихоод байгаа юм. Тийм учраас энэ малын хулгайтай эрс шийдэмгий тэмцэхгүйгээр үнэхээр энэ зогсохгүй ээ. Тэгэхээр энэ хуулийг батлахдаа бид онол яриад байж болмооргүй байна. Онол ёсоор хууль зүйн талаасаа ийм байх ёстой, тийм байх ёстой гээд байвал энэ амьдрал дээр хэрэгжихгүй. 

Онол практик, практиктай нийлсэн онол байх ёстой, практиктай нийлсэн хууль байх ёстой. Би яагаад ингэж хэлээд байна вэ гэхээр зэрэг өнөөдөр Монгол Улсын мал аж ахуй бол суурин мал аж ахуй биш бэлчээрийн мал аж ахуй байна. Хэрэв суурин мал аж ахуй байсан бол үнэхээр ямар ч хулгайн тухай асуудал яригдахгүй. Бэлчээрийн мал аж ахуй учраас энийг хашаанаас нь аваад явчихаж байна шүү дээ. Дээр нь адууг өдөр бүр малчид хашаандаа байлгаж чадахгүй ээ. Тийм учраас энэн дээр малчны хариуцлагаас гадна үнэхээр бэлчээрийн мал аж ахуйн онцлогоос хамаараад хэрэгжихгүй байна. Энэндээ энэ онцлогийг заавал харгалзаж үзэх ёстой.

Дээр нь хүний хувийн өмч хуулиар хамгаалагдсан байх ёстой гэж байгаа юм. Гэтэл хулгайч хүн малчны малыг бүлгээр зохион байгуулалттай халдаж байхад тэнд хэрэглэсэн техник хэрэгслийг мөн адилхан халдаж болно шүү дээ. Төрийн зүгээс. Тэгэхээр энэ бас логик талаасаа бас  болохгүй ч юм бас байхгүй хурааж болно гэж бодож байгаа энийг бол.  Дээр нь энэ хуулин дээр зөвхөн машиныг хураах тухай асуудал бол гол асуудал биш. Энэний зэрэгцээ бусад чухал асуудал тусгагдсан шүү гишүүд. Энд хамгийн гол нь малчид малын хулгайн эсрэг хамтдаа тэмцэх, малчдын бүлгийн асуудал байна. Энийгээ нэг мөр болгож тодорхойлж өгөх юм бол маш их үр дүнгээ өгөхөөр чухал асуудал байгаа. 

Дээр нь малын индексжүүлсэн бүртгэл мэдээллийн асуудал байна. Энэ бүх асуудлуудыг гишүүд маань ойлгоод энэ хуулийн төслийг дэмжиж өгөөрэй гэж хүсмээр байна. Тэгэхгүй бол бид чинь нэг юм хиймээр байдаг гэтэл нэг асуудлаас нь болоод тэр хуулийг унагаачих юм бол энэ малын хулгай чинь улам л гаарна. Тийм учраас энэ асуудал дээр гишүүд маань бодолтой хандаарай гэж уриалмаар байна.

Д.Лүндээжанцан: - За баярлалаа. Р.Раш гишүүн үгээ хэлье. Харин би асууж байна. Сая хоёр гишүүн үг хэлсэн. Тал талаасаа яринаа.

Р.Раш: - Баярлалаа. Тэгэхээр бид хуулиа хамгаалж ярих нь зөв. Би Шаравдорж гишүүний ярьж байгааг ойлгож байна. Тэгэхдээ энэ сая А.Бакей гишүүний ярьж байгаа монголчууд бидний амьдралын үүднээс бэлчээрийн мал аж ахуй энийгээ яаж хамгаалах вэ гэж яриад байгаа шүү дээ. Хууль бол зөв л дөө. Ер нь манай хууль чинь эх газрын хууль, дээр үед зөвлөлтийн хуулийг л тэр чигээр нь хуулаад хуулийн концепцио бий болгосон улс орон байх л даа. Дараагаар нь гадаадын, Америкийн, Английн, Германы хаа хаанах гэдэг юм ийм хуулийг авчраад, бас шинэ Үндсэн хууль баталснаас хойш наагаад хавсаргаад ингээд цохиж яваа шүү дээ.  Яг жинхэнэ монгол амьдралаа юм гаргах гэхээр зад эсэргүүцээд ингээд жадлаад байгааг би сайн ойлгохгүй юм. Хөдөө малчид өмчөө хамгаалах ёстой, мал хувьд гарсан тэр үнэн. Тэгэхдээ тэр улсууд чинь үнэхээр хүчин мөхөсдөж байна шүү дээ ер нь. Бид нар байнга ярьж байгаа шүү дээ. Та нар хариулах ёстой, хямгадах ёстой. Өглөө бэлчээгээд орой ирэхээр зэрэг мал маань байж байна гэж бодож болохгүй. Яалаа гэж хотоо харлуулъя гэж тэр улсууд чинь бодож санаж ингэж явах вэ дээ. Тэгээд ийм учраас энэ хуулийн төсөлд машин механизмыг хураана гэдэг олон хүний гэдэн годонг хүргээд байх шиг байгаа юм. Энийг нь төгөлдөржүүлээд зайлшгүй хөдөөг бусниулж байгаа энэ нэг юмтай хийх тэмцэл баймаар байна.

Манай хуулийн нөхөдүүдээс гаргаж ирсэн мэдээгээр үзэх юм бол энэ оны 11 дүгээр сарын малын хулгайн байдал өнгөрсөн оны мөн үетэй харьцуулахад 11 хувиар буурсан гэсэн тийм юм гарсан юм байна билээ. Тэрийг Шаравдорж гишүүн яриад байх шиг байна. Би тэрийг худлаа гэж бодож байгаа юм. Харин улам арга нь нарийсаж, хуйвалдан дардаг байдаг юм уу? айдаг, эсэн бусын ийш тийшээ хэлээд яриад ингэх юм бол ерөөсөө магадгүй толгой авчихаж мэднэ гэсэн ийм юмнаас хөөрхий тэр хамгаалалтгүй хөдөөгийнхөн чинь эмээж байна шүү дээ. Энэ асуудлыг бид нар зүгээр нэг очков татах, телевизийн дэлгэц дээр гарах гэсэн тиймдээ бишээ. Энэ чинь өнөөдрийн монгол амьдрал гэдгийг хаа хаанаа бүгд мэдэж байгаа шүү дээ. Ийм учраас хуулийн энэ юуг Хууль зүйн байнгын хороон дээр унагасан явдлыг би зад эсэргүүцэж байна.

Д.Лүндээжанцан: - За Р.Бадамдамдин гишүүн. Аль талд нь. Гурван хүн дэмжээд ярьчихлаа. Одоо дандаа эсрэг байр суурьтай саналтай гишүүд ярина. За Р.Бадамдамдин гишүүн эхлээд ярь. Ц.Сүхбаатар гишүүн албан ёсны цөөнх, Ц.Сүхбаатар гишүүнийг дараа нь сонсоно.

Р.Бадамдамдин:  - Сөрөг саналтай гээд нэг их тодруулаад байх ч юмгүй л дээ. Энэ малын хулгайн эсрэг байна аа. Малын хулгайтай тэмцэх хэрэгтэй гэж үзэж байна. Гэхдээ энэ хуулийг бас нэг бодож эргэж яримаар юм байна гэж бодож байна. Одоо бид нар нэг ийм маягаар асуудлыг шийдэх гэж оролддог л доо. Бүх нийтийн хэрэг болгоод. Хуучин дээр үед тариа хураалт бол бүх нийтийн хэрэг, төл хүлээн авах бүх нийтийн хэрэг гээд хотоос сургууль оюутнуудыг дайчлаад сургуулийн хүүхдийг ч хүртэл дайчлаад ажилладаг байсан. Тийм маягаар малын хулгайг бүх нийтийн хэрэг болгоод кампанит ажил болгох тал руугаа явж байна. Энэ сонгууль ойртсонтой ч холбоотой байх. Очоод уулзахаар зэрэг малын хулгай ярьдаггүй газар сум байхгүй. Тийм учраас энийг ярих тусам сайн гэдэг нь ойлгогдож байна. 

Гэхдээ нэг ийм асуудал байна. Малчид маань ганцхан хулгайд нэрвэгдээд байгаа биш, хулгайгаас өөр их олон юманд малчдын амьдрал байна. Олон асуудал байна. Ган, зуд байна. Хулгай байна. Дээр нь ялангуяа малын түүхий эдийн асуудал байна. Мах хотод үнэд ороод байдаг. Яг мал нь үнэ нь хэвээрээ байгаад байдаг. Малчдад орлого багатай учраас малаа хамгаалах, тэрийгээ хариулах тэр бүх юманд бас л мөнгө төгрөг хэрэгтэй шүү дээ. Би өөрийнхөө сумыг сайн мэдэж байна л даа. Манай тойрогт 6 сум байна. Тэр 6 сумын маань хүн амын тал нь төв дээрээ, тал нь мал дээрээ байгаа юм. Зун бол мал дээрээ арай ихсээд 60 хувь хүрчихнэ, өвөл нь мал дээрээ бүр цөөрөөд 40 хувь ч хүрэхгүй болчихдог. Ингээд хоёр талдаа нүүгээд байдаг 20 хувь. Тэгээд яг суман дээр нь, мал дээр нь байдаг хоёр баахан хүн байна шүү дээ.

Гэтэл тэр сумын төв дээр байгаа хүмүүс ихэнх нь ажилгүй. Хэдэн багш, эмч, захиргааны ажилтан гээд бусад нь ажилгүй хүмүүс байгаад байгаа. Тэгэхээр дунджаар 55 настай 500-1000 малтай хоёр хөгшин 5 хүүхэдтэй байдаг хөдөө. 5 хүүхдийн яг нэг нь хажууд нь малд нь хань болоод байж байдгаас биш тэр 5-ын 3 нь гэр бүлээрээ сумын төв дээр, 1 нь энийг ном сурч магадгүй, энийгээ л дэмжинэ гэснийгээ малаа нядалж байгаад хот руу сургуульд явуулдаг ухаантай ийм л нэг дүр зураг байгаа шүү дээ. Тэгээд сумын төв дээр ажилгүй байгаа баахан улсууд л энэ малын хулгай руу шамдаж ордог. Тэгэхээр энэ бүх иж бүрэн талаас нь авч үзэхгүй бол бид нар архины хор холбогдлыг бүгдээрээ мэдэж байдаг шүү дээ. Алж байна. Талж байна. Амьдралаа үрж байна гээд тэгээд архитай тэмцээд байдаг, архийг ч устгаж үздэг, хагалдаг, булаадаг дийлдэггүй шүү дээ. Энэнтэй адилхан. Жаахан улс суурьтай ийм тэмцэл хиймээр байна. 

Тэгээд дээр нь энэ кампанит ажил болгож байгаа юм шиг нэг байцаагч ч хаана мал хулгайлсан машин явж байна гээд байцаагаад хураагаад энэ бол ерөөсөө үр дүнгээ өгөхгүй ээ. Яг нөгөө архитай тэмцэж байгаа юм шиг юм болно. Энийг харин сайн яриад ер нь малчдад малын хулгайн эсрэг их сайн тэмцэж байгаагаа харуулах нь зөв л дөө. Энийгээ чанга чанга ярих нь зөв. Тэгэхдээ энийгээ учиртай яримаар байна. Судалгаатай яримаар байна. Малчиддаа өөр талаас нь тусалмаар байна. Ганц хулгайд нэрвэгдээд байгаа биш шүү дээ. Ерөөсөө малын тэр бүтээгдэхүүнийг нь үнэд оруулах. Эргэлтэд оруулах ийм ажил хиймээр байна. 

Тийм учраас сумын төвүүдийг бид арга хэмжээ авах болчихсон байна. Олон ажилгүйчүүд сумын төв дээр суугаад малчдад дараа болж байдаг. Малчдаар тэжээлгэж байдаг. Энэ паразит амьдралыг өөрчилмөөр байна. Тэгээд малчдын маань мал хурдан борлогддог ийм системтэй болчихвол малчдын маань амьдрал өөрөө дээшилчихнэ. Үнэтэй малыг хүн хамгаална. Яг нарийн дээрээ мал чинь хөдөө малчид дээр байгаа мал чинь үнэтэй ч юм шиг, үнэгүй ч юм шиг ийм юм байна шүү дээ. Тийм учраас аль аль талаас нь маш хайхрамжгүй ханддаг. Дараа нь хулгай хийгээд ингээд ирэхээр зэрэг хууль яриад ирэхээр үнэ орж байгаа болохоос биш малчид дээр үнэгүй болчихоод байна. 

Тийм учраас энэ хуулийг жаахан олон талаас нь улс суурьтай дахин дахин ярьж үзмээр байна. Өөр асуудлуудыг байцаагч хүн машин тэрэг хураадаг ч юм уу ийм асуудлуудыг хамж шимээд энэ үр дүнд хүрэхгүй, малын хулгай багасахгүй гэж бодож байна. Энэ талаас нь гишүүд жаахан анхаарч үзээчээ гэсэн юм.

Д.Лүндээжанцан:  - За Ц.Сүхбаатар гишүүн цөөнх. Албан ёсны цөөнхийг нэг сонсчихъя. Тэгээд завсарлана. Үдээс хойш орж ирээд санал хураалт болно. Үгүй ээ, үгүй. Салгаж салгаж хураалгая. Томъёоллуудаа яана. Үдээс хойш хураана аа. Одоо энэ хариуцлагатай, энэ их олон гишүүн, 17 гишүүн яачихаад, тэгээд энэ гишүүдийн ирц нэлээн сайн байж байж ярих хэрэгтэй. Сүүлд нь гомдол, санал. За Сүхбаатар гишүүн.

Ц.Сүхбаатар: - Баярлалаа. Тэгэхээр Хууль зүйн байнгын хороон дээр нэлээн нухацтай ярилаа гэж ойлгосон л доо. Хууль зүйн техник талаас нь Эрүүгийн хуульд яаж тусгасан гээд нарийн ширийн юмыг нь зааглаж ялгаж ойлгоход хэцүү л юм шиг байгаа юм. Энийг цаг хайрлалгүй хэлэлцэж олон түмэнд зөв ойлголт өгөх хэрэгтэй. Нэг хэсэг нь хуулийн онол ярьж байгаа юм шиг, нөгөө хэсэг нь малын хулгайтай тэмцэж байгаа ч юм шиг, үгүй ч юм шиг ийм байдлаар хандаж болмооргүй байгаа юм. 

Тэгэхээр малын хулгайн асуудлаар хөдөө орон нутагт яваад үзэхээр энэ цаасан дээр бичигдсэн нэг том багц эрүүгийн, иргэний хуулийг малчид яг тэр хэрэглэж байгаа улс нь хэрэглэж чаддаггүй. Яг тэр түмэн олны саналыг тусгаж, бэрхшээлтэй асуудлыг шийдье гэх юм бол малын хулгайн тухай тусад нь хууль гаргаад, тусад нь эрх зүйн зохицуулалтыг нь хийгээд, тусад нь торгодог шийтгэдэг механизмыг нь бүрдүүлээд, тэр хууль хяналтын байгууллагыг нь энэ талаар хүчийг нь бэхжүүлээд өгөөч гэж ийм юм хүсээд байгаа. Тэгэхээр энд ярьж байгаа яриагий чинь зарим нь хэрэгтэй хэрэггүй гээд ярихаар малчид маань ойлгохгүй ээ.

Зүгээр яг энэ ярианаас аваад үзэхээр 2002 оноос өмнө мөрдөгдөж байсан Эрүүгийн хуулин дотор малын хулгайн гэмт хэрэг гээд тусдаа бүлэг байсан байгаа юм. Тэр чинь бас л нэг үзэл бодол яваа шүү дээ. Дараа нь тэгээд нийлүүлэх ёстой үзэгний хулгай, малын хулгай том үлэмж хэмжээний хулгай хоёр цөмөөрөө адилхан гээд нэг болгочихсон байгаа юм. Одоо энэн дотроосоо бид юу ярьж байна вэ гэхээр малын хулгайн гэмт хэрэгтэй тэмцэх, түүнээс урьдчилан сэргийлэх тухай хуульд өөрчлөлт оруулах юм ярьж байгаа шүү дээ. Тэгэхээр энэ хэсэгт өөрчлөлт оруулахад малын хулгай хийгээд байгаа тэр гол гол асуудлуудыг нь аваад шийдэхэд ерөөсөө болохгүй юм байхгүй гэсэн байр суурьтай байгаа юм.

Зарим гишүүд сонин юм яриад байна. Батхүү гишүүн, Бадамдамдин гишүүд. Зарим бүс нутагт ерөөсөө малын хулгайгүй болчихсон ч юм шиг, зарим бүс нутагт малын хулгай нь даамжраад олон үе удмын хулгайтайгаа тэмцэж чадахаа байчихаад өөр арга эрээд ч байгаа юм шиг ийм юм ярьж болохгүй. Ерөөсөө газар орон нутагт бүгд малын хулгай байна. 

Тийм учраас энэ уналга тээврийн хэрэгсэл дээр шүүхийн шийдвэрийг нь оруулдаг юм уу тусгай тодотгол авч хэлэлцээд бусад асуудлууд дээр нь тодруулаад яривал маш олон асуудлыг шийдэж өгмөөр байгаа юм. Мал төрийн хамгаалалтад байна гээд Үндсэн хуульдаа хийчихсэн. Малыг хувийн өмчийг хуулиар хамгаална гээд мөн хуульд хийчихсэн. Энэ хоёрыг уялдуулж ялангуяа малын хулгай газар авсан өнөөгийн нөхцөлд энэ асуудлыг зохистой шийдэх талаас нь УИХ-ын гишүүд ярилцахгүйгээр энэ хуулийг буцаах үндэслэлээр Байнгын хорооноос оруулж ирсэн нь үнэхээр учир дутагдалтай байна гэж үзэж байгаа юм. Тийм учраас Эрүүгийн хуулийн олон тооны гэдгийг авч хаяснаараа бас ганц нэг удаагийн үйлдлээр малын хулгай хийсэн хүмүүс хэргээс мултрах ийм байдал байгаа учраас заавал олон тооны болгож байж хүндрүүлэх, хүндэвтэр гэмт хэрэг рүү оруулах ийм үйлдэл бас байдаг юм байна билээ. 

Өнөөдөр дөнгөж 2007 оны 11 дүгээр сарын байдлаар 1636 малын хулгай гарчихаад байж байна. Энэ нь тоогоороо бага биш. Энэн дотор хүнд хүндэвтэр гэж тооцогдох 411 хэрэг байна. Энэ чухам ямар шатандаа шийдэгдэж байгаа юм. Энэний цаана дарагддаг, цаашаа алга болдог, байцаагч хяналт муу, цагдаагийнхан хангалтгүй ажилладаг, техник хэрэгсэл муутай, малын хулгайтай тэмцэх ажил нэг жигд явж чадахгүй байгаа гээд ингээд хариуцлага сахилгатайгаа, эрүүгийн хууль, бусад хууль, захиргааны хуулиудын хэрэгжилтийг аваад үзэхэд ямар ч шатандаа хэрэгжихгүй хүнд байдалтай болчихоод байгаа юм. 

Тийм учраас энэ хуулийг хэлэлцээд хэлэлцэх явцдаа Шаравдорж гишүүн ярьсан шүү дээ, үнэхээр хууль зөрчөөд бүдүүлэг буюу хэрэгжихгүй нөхцөл байдалтай байгааг нь ойлгоод ямар нэгэн хэлбэрээр зөвтгөөд оруулчихъя. Бусад зайлшгүй шаардлагатай зүйлүүдийг нь хэлэлцээд, дээр нь энэ өргөн барьсан хэсэг дотроо нэмэх, еще сайжруулах саналууд УИХ-ын гишүүдэд байгаа, байнгын хорооны хурал дээр тодорхой саналууд яригдаж байсан. Энийг нь хэлэлцээд энэ хуулийг хэлэлцэж өгөөч гэж хүсч байгаа юм. Баярлалаа.

Д.Лүндээжанцан: - За завсарлага. Орж ирээд үргэлжлүүлье. Одоо дэмжсэн гурван хүн, эсрэг байр суурьтай 1 хүн хэлсэн байгаа. 

УИХ-ын чуулганы үдээс өмнөх хуралдаан 13 цаг 00 минутад завсарлаж үдээс хойшхи хуралдаан 15 цаг 30 минутаас үргэлжлэв.

Д.Лүндээжанцан: - Малын хулгайтай тэмцэх, урьдчилан сэргийлэх тухай хуульд нэмэлт, өөрчлөлт оруулах тухай хуулийн төслийг хэлэлцэх эсэхийг шийднэ.

Гишүүд хуралдаандаа орж ирээрэй. Одоо санал хураалт явуулна. МАХН-ын бүлгийн гишүүд хуралдаа ирье, Ардчилсан намын зөвлөлийн гишүүд хуралдаа ирье. Үндэсний шинэ нам, Иргэний зориг намын төлөөллүүд хуралд ирсэн байна. М.Энхсайхан, М.Зоригт гишүүд. Бусад нь ирээгүй байна. МАХН-ын бүлгийн гишүүд хуралдаа ирье. Бүлгийн ахлагч Ц.Нямдорж хэдэн минутын чөлөө аваад явсан юм. Одоо ирэх ёстой. Гишүүд хуралдаандаа ирье.

Г.Адъяа гишүүн, Д.Арвин гишүүн, Р.Бадамдамдин гишүүн түрүүн үгээ хэлсэн одоо санал хураалтад ороорой. Батаа гишүүн, Б.Батбаатар гишүүн. За З.Энхболд гишүүн үгээ хэлье. 5 минутын үг хэлэх горимоор өгөөрэй. 

З.Энхболд: - Малын хулгайтай тэмцэх гэж байна гээд одоо байгаа Эрүүгийн хуулийнхаа систем, захиргааны хуулийнхаа системийг эвдчих гээд байгаа юм хамгийн гол нь. Хулгай бол хулгай, одоо бид хажууд нь малын хулгай гэж тусгай багана үүсгэж байгаад тусад нь санкц өгөх гээд байгаад л буруутаад байгаа юм. Тэгэхээр одоогийн байгаа төслийн иргэдийн нийгэмлэг, бусад арга хэмжээнүүдийг дэмжиж байгаа юм. Хэлэлцүүлгийн явцад машин хураах нь алга болох болов уу гэж найдаж байна. 

Тийм учраас хэлэлцээд эхэлье. Хууль багадаад юм уу хууль муу байгаадаа малын хулгайдаа муу тэмцээд байгаа юм бишээ. Энэ хуулийг хэрэгжүүлдэг үүрэгтэй улсууд хуулиа хэрэгжүүлэхийн оронд малын хулгайчтай хуйвалдаад байгаа учраас явахгүй байгаа юм. Тийм учраас энэ мал бол бусад өмчтэй яг адилхан. Малын өмчийн бүртгэл бол эд хөрөнгийн бүртгэл, машины бүртгэл шиг улсад данстай байх ёстой юм. Энийг нэг их мөнгө зарахгүйгээр хийх боломж байгаа. Цаасан дээр байгаа малын тоо бүртгэлийг компьютерт оруулж тэр одоо хийж чадахгүй байгаа гарал үүслийн гэрчилгээгээ тэндээс авч болох юм. 

Би Хууль зүйн байнгын хороон дээр санал хэлсэн дэмжлэг авахгүй байгаа л даа. Хууль гаргахын хажуугаар малын хулгайтай тэмцэх УИХ-ын тогтоол баталж өгье. Тэр нь дотроо энэ гарал үүслийн гэрчилгээ, малын тооллогын интернетэд суурилсан Data base малчдын бүлэглэлд нөхөрлөлд гав хэрэглэх, бороохой хэрэглэх, цаашилбал буу хэрэглэх эрх олгоё. Өөрийнхөө өмчийг хамгаалаад хүн буудсан байхад ял хэлэлцэхээ больё. Малын хулгайч өөрийг нь урдаас буудаж магадгүй гээд бодох юм бол мал хулгай хийхээ болино гэсэн үг шүү дээ. Тэрнээс биш бүгдийг нь буудаад бай гэж би бас хэлэхгүй байна л даа. 

Тэгэхээр өмчийг бол эзэн нь хамгийн сайн хамгаалахаас биш цагдаа хамгаалж чадахгүй байна аа. Ялангуяа 1 сая 500 мянган хавтгай дөрвөлжин км тарсан энэ өргөн уудам нутагт айл болгоны хажууд цагдаа байж чадахгүй  байгаа учраас малчин хүнд үүргийнх нь 60, 70, 80 хувийг нь оногдуулъя. Бууг нь өгье. Нөхөрлөлүүд нь зөвшөөрлөө аваад гаваа хэрэглэг, бороохойгоо хэрэглэг. Тэгэхгүйгээр юм явахгүй шүү дээ. Улс малын бүртгэлийг хийж өгье. Сум болгонд байдаг хэдэн малын хулгайч байгаа юм л даа. Тэрийгээ зурагтай нь овог нэртэй нь хэзээ, хэний ямар хонийг, адууг хулгайлж байсныг нь бичээд интернетэд тавьчих л даа. Тэгээд тэрнээсээ ичээд болих байлгүй дээ. Ийм ийм урьдчилан сэргийлэх арга хэмжээнүүдийг авахгүйгээр ганцхан машин хураахыгаа зөв гэж зүтгээд байвал энэ хууль явахгүй шүү дээ. Машин хураахаас хамаагүй үр дүнтэй. 

Малчид өөрөө өөрийнхөө хөрөнгийг хамгаалдаг системийг төлөвшүүлэхэд манай хуулийн байгууллагууд туслах ёстой, төрийн байгууллагууд туслах ёстой юм. Ийм гарц бол байгаа. Энийг Засгийн газар хийх үүрэгтэй. Одоо жилийн эцсийн малын тооллого дуусаж байх шиг байна. Одоо энэ цаасаар цуглаж байгаа бүх материалаа компьютерт оруулаад хэн нэгэн хүн идэшнийхээ махыг бэлтгэнэ үү? Мал бэлтгэлд малаа тушаана уу? тэр бүх хөдөлгөөн нь онлайн хөдөлж байдаг. Цагдаа тэрийг мэдэж байдаг. 22-ын товчоо мэдэж байдаг ийм л мэдээллийн системтэй болчихвол малын хулгай эрс багасна гэж үзэж байгаа юм. Тэгээд хэлэлцье гэж бодож байна. Машиныг алга болох байхаа гэж найдаад дэмжиж байгаа шүү. Явц дунд нь.

Д.Лүндээжанцан: - За одоо үг хэлэх хүмүүс дууссан. Г.Батхүү гишүүн үлдсэн. Эсрэг талд хэлнэ шүү дээ та. За Г.Батхүү гишүүн. За С.Ламбаа гишүүн үг хэлье. Эхлээд картаа хий.  Дэмжсэн гурав хүртэл гишүүн үг хэлнэ гэсэн нь С.Ламбаа гишүүн үндсэндээ дэмжээд хэлчихсэн юм. Одоо Г.Батхүү гишүүн үг хэлнэ.  

Г.Батхүү: - Гишүүд сая нэлээд тодорхой хэллээ л дээ. Ер нь бол малын хулгайтай тэмцэх асуудал үнэхээр чухал асуудал болсон. Дэмжихдээ өнөөдрийн байгаа хүчин төгөлдөр байгаа хуулийн хүрээнд хуулиа хэрэгжүүлж ажилладаг, тэр анхан шатны нэгж дээр байгаа орон нутгийн удирдлага, хууль хяналтын байгууллагын ажилтнуудыг хариуцлагажуулах талаас нь нэгдүгээрт сайн анхаарах ёстой.

Хоёрдугаарт, малчид малаа өөрсдөө малладаг болох хэрэгтэй шүү дээ. Одоо адуугаа манадаг, хонио хариулдаг хүн цөөхөн болчихоод байгаа шүү. Нэг тийш нь залчихаад мотоциклоо дарчихдаг. Хоёр хонож байгаад дуранддаг. Тэгээд миний малыг хулгай хийчихлээ олж өгөх ёстой гэсэн ийм сэтгэлгээгээр ханддаг. Уулзалт янз бүрийн юман дээр очихоор зэрэг хулгайч нар даварч байна гээд байдаг. Мал чинь өөрөө төрийн хамгаалалтад байхаас гадна хувь хүн өөрийнхөө хөрөнгийг хамгаалах ийм үүрэгтэй гэж бодож байна. Тэгэхээр аль аль талд нь хариуцлагыг нь чангатгах, одоо байгаа хуулиа хэрэгжүүлэх талаас нь илүү их анхаармаар байгаа юм. Шинээр олон заалттай олон янзын хуулиуд гаргахаас урьдаар. Түрүүн би санал хэлэхдээ хэлж байсан. Зүгээр нэг тээврийн жолооч хүн гэрээ хийгээд байдаг юм уу, амаар тохиролцоод махаа тээвэрлүүлсний төлөө машинаа хураалгадаг ийм заалт байж болохгүй. Өнөөдөр малын мах тээвэрлэдэг тийм тээврийн жолооч олдохгүй болно нэгдүгээрт.

Хоёрдугаарт, энэ чинь малын гарал үүслийн бичиг гээд байна. Арьсыг нь хуулаад эвдээд хөлдөөчихсөн махан дээр чинь алаг байсан юм уу, хүрэн байсан юм уу, хар байсан юм уу тэрийг нь тогтоодог тийм мэргэжилтэй, тийм өндөр түвшингийн жолооч нар ч байхгүй. Тийм шаардлага ч байхгүй. Тийм учраас та нар тэртээ тэргүй Эрүүгийн хуульд байгаа хулгай хийхдээ ашигласан тээврийн хэрэгслийг хураана гэж байгаа юм чинь энэ заалтын хүрээнд нь энэ асуудлаа орхиод харин тэр малчдыг бүлэг болгож ажиллуулах, тэрийг төрийн бодлогын хүрээнд дэмжих, тэд нарт нь тодорхой эрх мэдэл олгох, магадгүй 10 айл, 20 айл нийлээд дундаа тодорхой хэмжээгээр цалинжуулаад, унаатай, холбоотой тийм маягаар ээлжээр малаа шөнө хардаг, хамгаалдаг, янз бүрийн машин, хүн, хүний хөдөлгөөн байвал шалгадаг ийм байдал руу явуулах талаас нь нэлээн их анхаарах нь зүйтэй юм болов уу гэж бодож байна.

Би бол яг саяын тээврийн хэрэгслийг хураана гэсэн заалтыг огт дэмжихгүй байгаа.  Энэ бол байж болохгүй. Энэ өнөөдөр малыг хамгаалах гэж малчдад таалагдахын тулд тээвэрчдийн эрх ашгийг хөндсөн, хууль хэрэгжүүлэхэд хүндрэлтэй байдал бий болгосон ийм юм руу явж байгаа нь буруу гэж. Нөгөө талаас гарал үүслийн бичиг гэдэг юмыг нь хэн хийж өгөх юм. Яаж хийгдэх юм. Тэрийг яаж хянах юм гэдэг юм нь тодорхойгүй байгаа шүү дээ. Сая түрүүн Мөнх-Оргил сайд үзүүлж байсан. 3, 4 янзаар хийж өгсөн. Багын дарга хийгээд өгчихсөн. Сумын хэсгийн төлөөлөгч хийгээд өгчихсөн. Сумын бүх тамга тэмдэг дардаг, гарын үсэгтэй албан тушаалтан хийж өгсөн тийм бичгүүд яваад байгаа байхгүй юу. Тэгээд тэрийг чинь, еще Мөнх-Оргил сайд ярьж байна. 10, 20-иор нь тамгатай тийм цаас хуйлчихсан, халаасалсан хүн явж байна гэж байна. Тэр чинь өөрөө эргээд бизнес болох гээд байна шүү дээ. Хулгай хийхэд нь тодорхойлолт гаргаж өгдөг.

Тэгэхээр З.Энхболд гишүүний хэлсэнчлэн өнөөдөр бид нар малаа бүртгэх цаг болсон. Өнөөдөр бид нар малаа бүртгээд индексжүүлээд, сүлжээнд оруулаад энэ алхам руу зоригтой яваад үүгээрээ дамжуулаад сайн хянадаг системд орохгүй бол өнөөдөр түүнээс илүү сайн систем ерөөсөө харагдахгүй байна шүү дээ. Тэгэхээр энэ хуулийг хэлэлцэх шаардлага байхгүй юм болов уу гэсэн бодолтой байна. Тэгээд бүлэг байгуулъя гэдэг асуудлыг Засгийн газар, салбарын яамдууд өөрсдийнхөө эрх мэдлийн хүрээнд асуудлыг шийдэж болно шүү дээ. УИХ дээр ийм асуудал оруулж ирчихээд нэг хэсэг нь эсэргүүцээд, нэг хэсэг нь дэмжээд байгаа юм шиг ийм байдал бий болгомооргүй байна. Хууль нь байна. Хуулиа хэрэгжүүлэх юман дээрээ цугаараа механизмыг нь сайжруулж өгье. Шагнал урамшуулал бий болгож өгье. Малчдыг хариуцлагажуулъя. Би ийм саналтай байна.

Д.Лүндээжанцан: - Д.Ганхуяг гишүүн ээ, та картаа хийгээдэхээч. Орж ирсэн гишүүд, түрүүн Ц.Дамиран гишүүн сая л хийж байна. Энэ картнуудаа хийгээч. Яагаад  бүх картыг нь сугалсан юм бэ? Үдээс хойш шууд үргэлжлээд явдаг шүү дээ. Гарсан гишүүд орж ирье. Санал хураалт болно. Гишүүд үгээ хэлж дууслаа. Байнгын хорооны дүгнэлттэй холбогдуулаад. Одоо санал хураалт явуулна.

Р.Эрдэнэсүрэн гишүүн үг хэлэх байсан юм. Ер нь малын хулгайн асуудал бол үнэхээр анхаарал татсан асуудал. Тэр машин хураах эсэх асуудал хууль зүйн боломжгүй талаас нь олон дахин ярилаа. Энийгээ хэлэлцүүлгийнхээ явцад, хэрэв хэлэлцэхээр болбол хэлэлцүүлгийн явцад шийдээрэй нөхөд өө. Тийм учраас бол орж ирэхгүй шүү.

За санал хураалт явуулъя. Тэртэй тэргүй тэр орохгүй. Бас жижиг асуудлууд байгаа юм. Тэр оруулж ирсэн асуудал дотор тэр нь байхгүй. Тэрийг хэлэлцүүлгийнхээ явцад ойлголцоод засаад, хасаад явъя гэж түрүүн ойлголцсон. Тэр бол дагаж орж ирж байгаа хууль. Тийм учраас тэр хүчингүй. 

Би одоо ингээд байнгын хорооны саналаар хуулийн төслийг хэлэлцэх шаардлагагүй гэсэн саналын томъёоллоор санал хураалт явуулна. Анхааралтай байгаарай. Хуулийн төслийг хэлэлцэх шаардлагагүй гэсэн саналын томъёоллоор санал хураалт явуулъя.

Санал хураалтад 47 гишүүн оролцож зөвшөөрсөн 11, татгалзсан 36, 76.6 хувь нь хэлэлцэх шаардлагагүй гэсэн саналыг дэмжээгүй учраас хэлэлцэхээр боллоо. 

Гэхдээ Захиргааны хариуцлагын хуульд өөрчлөлт орох эсэх дээр тээврийн хэрэгсэл хураах гэдэг юмаа хууль зүйн дагуу зөрчилгүй болгох асуудал хууль зүйн байнгын хороонд байгаа шүү. Олон гишүүд энэ асуудлаар ярьсан учраас энийгээ ойлгоорой. Ингээд хуулийн төслийг хэлэлцье гэж шийдсэн учраас анхдугаар хэлэлцүүлэгт бэлтгүүлэхээр Хууль зүйн байнгын хороонд шилжүүллээ. Тэр яахаараа 49 болчихдог юм бэ нөхдүүд минь ээ.


Уг асуудлыг 15 цаг 45 минутад хэлэлцэж дуусав.

Дөрөв. Санхүүгийн зохицуулах хорооны Хяналтын зөвлөлийн
 гишүүдэд олгох урамшууллын тухай УИХ-ын тогтоолын төсөл (хэлэлцэх эсэх)

Д.Лүндээжанцан: - Дараагийнхаа хэлэлцэх асуудалд оръё. Санхүүгийн зохицуулах хорооны дэргэдэх хяналтын зөвлөлийн гишүүдэд олгох урамшууллын тухай УИХ-ын тогтоолын төслийг хэлэлцье. 

Уг тогтоолын төслийн талаар Эдийн засгийн байнгын хорооны санал дүгнэлтийг сонсъё. Санал дүгнэлтийг УИХ-ын гишүүн Ч.Авдай танилцуулна.  Ч.Авдай гишүүнийг индэрт урьж байна. Гишүүд орж ир. Сая санал хураалтад бөөнөөрөө орж ирчихээд гараад явчихаад байна. Орооч. За Ч.Авдай гишүүн.

Ч.Авдай: - УИХ-ын дарга, эрхэм гишүүд ээ. 

УИХ-ын 2006 оны 56 дугаар тогтоолоор баталсан Санхүүгийн зохицуулах хорооны дэргэдэх Хяналтын зөвлөлийн ажиллах журмын 6, Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуулийн 22 дугаар зүйлийн 1 дэх хэсэгт заасныг тус тус үндэслэн Санхүүгийн зохицуулах хорооны дэргэдэх хяналтын зөвлөлийн дарга, гишүүдэд олгох урамшууллын хэмжээ тогтоох тухай УИХ-ын тогтоолын төслийг санаачлан боловсруулж хэлэлцэх эсэх асуудлыг Байнгын хороо хуралдаанаараа 2007 оны 12 дугаар сарын 18-ны өдөр хэлэлцээд дор дурдсан санал дүгнэлтийг гаргалаа.

Төрийн албан хаагчдын цалингийн өсөлтийг харгалзан 2007 онд УИХ-аас тогтоосон урамшууллын хэмжээг 50 хувь нэмэгдүүлэхээр Санхүүгийн зохицуулах хорооны дэргэдэх хяналтын зөвлөлөөс ирүүлсэн санал буюу урамшууллын хэмжээг тогтоох тухай УИХ-ын тогтоолын төслийг Байнгын хорооны хуралдаанд оролцсон гишүүдийн олонхи  дэмжиж нэгдсэн хуралдаанд оруулж хэлэлцүүлэх нь зүйтэй гэж үзсэн болно.

УИХ-ын гишүүн М.Зоригт урамшууллын хэмжээг Санхүүгийн зохицуулах хорооноос хараат бус байхаар тогтоох нь зөвөө. Тэгэхдээ хурлын цагтай нь холбож тогтоох шаардлагатай гэсэн байр суурьтай байсан бол УИХ-ын гишүүн Авдай хяналт сар бүр тогтмол хийгдэж байх ёстой. Ямар нэгэн төлөөлөн удирдах зөвлөл биш. Иймд хяналтын зөвлөлийн саналыг дэмжих нь зүйтэй гэсэн саналтай байлаа. Мөн УИХ-ын гишүүн, тус Байнгын хорооны дарга Д.Ганхуяг уг асуудлыг УИХ-ын нэгдсэн хуралдаанаар хэлэлцэхээс өмнө хяналтын зөвлөл тайлангаа ирүүлэх тухай мэдэгдэж байсан юм.

УИХ-ын эрхэм гишүүд ээ, 

Урамшууллын хэмжээ тогтоох тухай УИХ-ын тогтоолын төсөл болон Санхүүгийн зохицуулах хорооны дэргэдэх Хяналтын зөвлөлөөс ирүүлсэн саналыг та бүхэнд хүргүүлсэн тул байнгын хорооноос уг асуудлаар гаргасан санал дүгнэлтийг хэлэлцэн шийдвэрлэж өгөхийг хүсье. 

Анхаарал тавьсанд баярлалаа.

Д.Лүндээжанцан: - Ч.Авдай гишүүнд баярлалаа. Одоо Байнгын хорооноос асуулт асуух гишүүд асуултаа асууя. Ч.Раднаа гишүүн асуулт асууя.

Ч.Раднаа: - Ийм нэг асуулт байна. Хяналтын зөвлөлийн хүмүүс цаанаа албан ажилтай цалинтай улсууд байх шиг байгаа юм. Энэ нь би орон тооны бус юм гэж ойлгож байна. Цаанаа жишээлбэл сар бүр 200 гаруй мянган төгрөгийн юм авна гэвэл их, дээд сургуулийн багш хүн бараг үндсэн цалингаасаа их юм авах гээд байх шиг байна. Үндсэн ажлаасаа илүү их урамшуулал авдаг ч юм уу? эсвэл үндсэн ажлаа хийхгүйгээр энийг хийнэ гэж хаашаач юм байдаг юм. Тэгээд энэ болж байгаа юм уу? эсвэл ажилгүй улсууд байдаг юм уу цаана нь? ямар учиртай юм бол? 

Д.Лүндээжанцан: - За Д.Ганхуяг дарга хариулах уу, Авдай гишүүн хариулах уу? За Д.Ганхуяг дарга хариулъя. Гишүүд орж ирье. Санал хураалт болох гэж байна.

Д.Ганхуяг: - Тавьж байгаа асуудлыг ойлгож байна. Хамгийн гол нь бид өнгөрсөн жил Санхүүгийн зохицуулах хорооны эрх зүйн байдлын тухай хууль, Санхүүгийн зохицуулах хорооны дэргэдэх хяналтын зөвлөлийн ажиллах журмыг баталсан шүү дээ. Энэ батлахдаа ингээд заачихсан энүүгээр явж байгаа гэж ингэж хэлэх байна. Зүгээр яах вэ байнгын бус ажилтай байгаа гэдэг нь тодорхой. Гэхдээ Санхүүгийн зохицуулах хороо бүхэл бүтэн улсын Санхүүгийн зах зээл дээр болж байгаа асуудлыг төрийн бодлого зохицуулалтыг Санхүүгийн зохицуулах хороо хариуцаж ажилладаг. Тэгэхээр тэрний гаргаж байгаа шийдвэр маш их оновчтой зөв байх, хуульд нийцсэн байх энэ асуудал талаасаа мэргэжлийн хүмүүс томилогдсон ийм байдалтай байгаа. 

Тэгэхээр хууль болоод УИХ-аар батлагдсан тогтоолын хүрээнд л журмын тогтоолын хүрээнд энэ асуудал явагдаж байгаа юм гэж ингэж хэлэх байна. Ингэж заагдсан ийм журамтай юм билээ. Жил бүр Санхүүгийн зохицуулах хорооноос цалингийн асуудлыг нь оруулж ирээд байнгын хороон дээр батлах ийм журамтай юм билээ. Ийм байдлаараа явж байгаа. Энд нь гар утас, машины түлшний зардал энэ бүхэн багтсан нэг ийм зүйл байдаг юм. Өнгөрсөн жил Эдийн засгийн байнгын хороон дээр баахан ярьж ярьж байж баталсан юм. Мэргэжлийн онцлогтой ажил юм гэсэн ийм байдалтай яригдсан гэж хэлэх байна.

Ч.Раднаа: - Тэгэхээр Ганхуяг даргаа урамшуулал авдаг газрууд бүгд 50 хувиар урьд оноосоо нэмнэ гэх юм уу?

Д.Ганхуяг: - Ерөнхийдөө энэ чинь бараг хоёр удаа цалин 20, 30 хувиар нэмээд 50 орчим хувь болчихсон. Юмны үнэ хэдэн хувийн өсөлттэй байгааг мэдэж байгаа. Оруулж ирсэн саналыг нь Байнгын хорооны гишүүд олонхиороо Дэгийн тухай хуулийнхаа дагуу санал хураагаад шийдвэрлэсэн. Ингэж хэлэх байна. Ер нь ингэж цалинг нь шийдвэрлэдэг олон байгууллага байгаа шүү даа. Энийг яг бодлогын хүрээнд нэгтгэх, зөв зохион байгуулалтад орох, дахин дахин хэлэлцээд байхгүй болгох. Саяын төрийн өндөр албан тушаалтны хангамжтай адилхан ийм байдлаар шийдвэрлэх шаардлага байгааг үгүйсгэхгүй гэж хэлэх байна.

Д.Лүндээжанцан: - Олон асуудал цаанаа хүлээгдэж байна шүү нөхдүүд.

 Ж.Гүррагчаа: - Баярлалаа. Тэгэхээр миний асуултын ерөнхий төрх бол саяын Ч.Раднаа гишүүний асуулттай ойролцоо юм. Ер нь энэ урамшууллыг нэмэх асуудлыг энд ажиллаж байгаа хүмүүс өөрсдөө тавьж байгаа юм байна гэж ойлгож болох нь ээ дээ. Нэгдүгээрт ийм юм байна. 






(12:30-13:00, 15:30-16:00 Д.Энэбиш)

Хоёрдугаарт, ийм жишгийн гэж хэлэх үү дээ. Ийм зөвлөлүүд их олон бий шүү дээ. Дөнгөж саяхан бид гэмт хэргээс  урьдчилан сэргийлэх зөвлөлийн тухай асуудал ярилаа. Энэ бүхэн чинь бүгдээрээ нэмэгдүүлнэ гэсэн ийм санал тавибал одоо яах ёстой болж байна.


200 мянга гаруй төгрөг гэдэг бол үндсэндээ 1 хүний сарын цалин, тэр нь дээр нь сар бүр ийм хэмжээний урамшуулал олгоно гэдэг дээр ажлын ачаалал, энэ бүх юмнууд нь болохгүй болсноос ингэсэн юмуу. Яагаад ийм санал тавих, санал тавих үндэслэлээ гаргаагүй юм байна энэ бичгэн дээрээс харахад. Нэмж өгөөч л гэж бичсэн болохоос ийм ийм болохгүй байгаа учраас гэдэг юмуу, утасны мөнгө хүрэхгүй, унааны мөнгө хүрэхгүй, өшөө юу гэдэг юм бэ ийм юмнаас боллоо гэсэн асуудал тавьсангүй. Тэгэхээр энэ жишгийг дагаад бид бусад бүх зөвлөл, энэ байгууллагуудын цалин хөлс, урамшууллыг нэмэх болно. Энийг зөв оновчтой шийдэл гэж үзэж байгаа юү нэгдүгээрт.

Хоёрдугаарт, энэ урамшуулал зөвхөн 2008 онд байх нээ дээ гэж би ойлголоо. 2009 онд дахиад хоёр дахин нэмээд оруулаад ирвэл одоо яах юм бэ. Энэ асуултад хариулж өгөхгүй юү Д.Ганхуяг даргаа. Баярлалаа.

Д.Ганхуяг: - Тэгэхээр саяны Ч.Раднаа гишүүний асуулттай Ж.Гүррагчаа гишүүний асуулт ойролцоо байна л даа. Бид хууль баталсан. Тэгээд Санхүүгийн зохицуулах хорооны дэргэдэх Хяналтын зөвлөлийн ажиллах журам гээд өнгөрсөн жил баталсан. Тэр журмынхаа л дагуу явж байгаа. 

Үндэслэлийн хувьд цалин 2 удаа нэг удаа 20 хувь, нэг удаа 30 хувиар нэмэгдсэн. Нөгөө талаас юмны үнэ нэмэгдсэн. Энэ дотор гар утасны болоод машин тэрэгнийх нь зардлын үнэ байдаг. Ер нь Санхүүгийн зохицуулах хороо бол олон асуудлыг хариуцаж байгаа. Санхүүгийн зах зээл, банк бус санхүүгийн зах зээл, үнэт цаас, үнэт цаасны зах зээл, даатгал гээд. Яг тулаад ажиллах, хяналт тавьж зөв шийдвэр гаргахад ажлын их ачаалалтай байдаг ийм л асуудал. Тэгэхээр энийг оруулж ирсэн саналыг бид нар хүлээж авч хэлэлцэж шийдвэрлэх ёстой. Хэлэлцэж шийдвэрлэхдээ Байнгын хороон дээр гишүүд санал, онолоо хэлээд олонхиороо шийдвэр гаргадаг ийм байдалтай гаргасан юм.

Нийтэд нь энэ олон зөвлөлүүд байдаг, энийг тус тусад нь хэлэлцээд яваад байх юмуу, цалин урамшууллыг нь яаж тогтоож байх юм бэ, байнга ярилцах юмуу, боловсронгуй болгох гэсэн санал байвал энэ дээр санал нэг байна. Энэ дээр бүх УИХ-ын гишүүд, бүх Байнгын хороод анхаарч ажиллах ёстой байх л гэж хэлэх байна.


Ж.Гүррагчаа: - Энэ зөвхөн 2008 оны юмуу.


Д.Ганхуяг: - Би баталсан гээд байгаа шүү дээ. Санхүүгийн хорооны дэргэдэх Хяналтын зөвлөлийн ажиллах журмыг өнгөрсөн жил УИХ-аар баталсан шүү дээ. Тэгээд тэрүүндээ өөрөөр хэлбэл жил болгон оруулж ирж УИХ-ын холбогдох байнгын хороо, УИХ-аар батлуулж байна гэсэн тэр журмын дагуу, бидний баталсан юмны дагуу л явж байгаа гэж хэлэх байна.


Д.Лүндээжанцан: - Ц.Сүхбаатар гишүүн асуултаа асууя. М.Зоригт гишүүн тэр нь дээр нь хариулчихаарай.


Ц.Сүхбаатар: - Энэ Их Хурлын дэргэдэх байгууллагуудын цалин, урамшуулалтай холбогдсон асуудал Их Хуралд шууд орж ирээд байна л даа. Энэ нь статус талаасаа байдаг юмуу зөв л байх. Тэгээд энэ Засгийн газраас санал авсан юм байгаа юмуу, авдаг журам байдаг юмуу, үгүй юү.

Түрүүн гишүүд асуугаад байна шүү дээ. Олон зөвлөл нэмэгдэл урамшил авдаг орон тооны бус байгууллагууд хороо, зөвлөл ихтэй олон байгууллагууд байгаа. Тэгэхээр энэний урамшуулал янз бүр. Зарим нь цалингийн доод хэмжээг тэд дахин өсгө, зарим нь цалингийн жишигтэй, зарим нь тухайн үндсэн хороо байгууллагын ажилтнуудын дундаж цалинтай жиших ч байдаг юмуу янз бүрээр тогтоогоод яваад байгаа юм. Энэ Засгийн газар ер нь ямар байр суурьтай байсан бэ. Саналыг нь авсан юмуу, үгүй юү. 

Байнгын хороон дээр яригдсан байдлаас авч үзэхэд энэ Хяналтын зөвлөл чинь сар болгон, 7 хоногт хэд хуралддаг юм бэ, 7 хоног болгон хуралддаг юмуу, сар болгон хуралддаг юм уу. Тэгэхээр сар тутам хөлс өгч байхыг бодоход сар болгон хуралдаанд хороогоо ажил хийлгэдэггүй нэлээд тийм ачаалалтай байгууллага, өөрсдийнхөө орон тооны ажлаа хийж чаддаггүй, тэгээд нөгөөдөх нь цалинг нь хагас өгдөг юмуу, тэгээд энэ Их Хурлаас бүрэн цалин авах гээд байгаа юмуу гэсэн ийм ойлголт төрөөд байна шүү дээ.

Тийм учраас энэ Засгийн газар, ялангуяа Нийгмийн хамгаалал, хөдөлмөрийн яамаар дамжаад ер нь энэ зөвлөл, хяналтын орон тооны бус байгууллагуудын цалин, урамшууллын байдал ямар хэм хэмжээнд байх юм бэ. Нэгдсэн журмаар орохгүй бол байнгын хороо, Хууль зүйн байнгын хороо нэг зүйлийнхээ асуудлыг, Эдийн засгийн байнгын хороо нэг асуудал, Нийгмийн бодлого дээр л гэхэд Нийгмийн даатгалын үндэсний зөвлөл урамшуулалтай байна гээд л байж байгаа шүү дээ. Тэгвэл дараа өрсөлдөөд энэнээс их байна, 2 сарын цалин өгнө нэг гишүүнд нь гараад ирвэл одоо яах юм бэ. Тэгвэл түрүүн тэгээд  шийдчихсэн, тэрнээс их байна, бага байна гээд бөөн өрсөлдөөн болно. Энэ утгаараа яаж хуралддаг байгууллага юм бэ, хуралдсан цагт нь оногдуулж өгч байгаа юмуу, хийсэн ажилтай нь дүйцүүлж зүгээр л ер нь сар болгон нэмэгдэл өгье, ажлыг нь чанаржуулах гэж өгч байгаа юмуу. Засгийн газрын байр суурь, нэмэгдэл урамшууллуудын тэнцэл харьцаа ямар байгаа юм бэ.

Д.Лүндээжанцан: - Засгийн газар нэгмөсөн юугаа гаргачихсан байх л даа бодлогоо. Ингээд М.Зоригт гишүүн хариулъя. Эдийн засгийн байнгын хороогоо төлөөлөөд.

М.Зоригт: - Эдийн засгийн байнгын хороонд сууж үзсэний хувьд зарим зүйлийг тодруулж хэлэх гэсэн юм.

Ер нь Санхүүгийн зохицуулах хорооны хяналтын зөвлөлийн гишүүд бол тогтмол хуралддаггүй, Санхүүгийн зохицуулах хорооны гаргасан шийдвэрүүд дээр хэлэлцэж хуралддаг юм байна лээ.

Д.Ганхуяг: - Энэ ямар учиртай юм бэ. Эсвэл илтгэгч нь хариулдаг, эсвэл яадаг биз дээ. Дэгээ барь л даа.

Цөөнх болоогүй бол ямар учиртай юм бэ. 

Ц.Сүхбаатар: - Байнгын хорооноос асуусан шүү дээ.

Д.Ганхуяг: - Ийм дэг байдаг юмуу.

Д.Лүндээжанцан: - Би нөгөө Ч.Авдай гишүүн, М.Зоригт гишүүн та нарыг юу юм байх л гэж ойлгоод. Ажлын хэсэг.

Д.Ганхуяг: -  Ажлын хэсэг гэж байхгүй шүү дээ. 

Д.Лүндээжанцан: - Байхгүй юү. За Д.Ганхуяг дарга хариулъя.

Д.Ганхуяг: - Уг нь ингэсэн юм. Хяналтын зөвлөлийг УИХ-аар хэлэлцэх үед УИХ-ын гишүүдэд хийсэн ажлынхаа тайланг ирүүлээчээ гэдэг ийм зүйлийг тавьсан. Яг одоогоор ирсэн зүйл алга л байна л даа. Тэнд Санхүүгийн зохицуулах хорооны хүн байх шиг байна. Энэ Санхүүгийн зохицуулах хороо чинь УИХ-ын харьяа байгууллага л даа. Тэгэхээр Засгийн газрын байр суурийг асуухад бас ямар байдаг юм бэ. Ер нь бол энэ зөвлөлүүдийг шинжлэх ухааны үндэслэлтэй, зөв тогтолцоонд оруулах, цалинг нь зөв сүлжээнд оруулах ийм шаардлага байгаа гэдэгтэй санал нэг байна.

Д.Лүндээжанцан: - Хэлэлцэх эсэхээр асуулт асууж дууслаа. Ер нь бол хэлэлцэх эсэхээ шийдсэний дараа ямар байх вэ,  яах вэ, тэгээд нийтээрээ яах уу гэж, Засгийн газар нэгдмэл бодлогоо явуулж гаргачихаж байгаа шүү дээ. Нөгөө цалин хөлс нэмэгдүүлэх, тэтгэвэр, тэтгэмж нэмэгдүүлэх гээд.

Ингээд үг хэлэх ажилдаа оръё. М.Зоригт гишүүн үгээ хэл.

М.Зоригт: - Би өчигдөр Эдийн засгийн байнгын хороон дээр эсрэг саналтай байсан юм л даа. Анх Санхүүгийн зохицуулах хорооны Хяналтын зөвлөлийн гишүүдийн цалин, урамшууллын асуудлыг Санхүүгийн зохицуулах хорооны даргын шийдвэрээр олгодог байсан юм. Тэгээд хараат байлгах нь зүйтэй гэдэг үүднээс бүгдэд нь нэгэн жигд олгоод явчихсан шүү дээ. 

Эдийн засгийн байнгын хороогоор хэлэлцэж байхад юу ажиглагдсан бэ гэхээр бол Санхүүгийн зохицуулах хорооны хяналтын зөвлөлийн хороодын гишүүдийн ажил бол байнгын биш, тогтмол биш, хуралдахаасаа хуралдахгүй нь их, зөвхөн Санхүүгийн зохицуулах хорооны шийдвэрийг үндэслэж хуралддаг, шийдвэр болгон дээр нь хуралддаг. Тийм учраас би ямар санал тавьсан юм бэ гэхээр бол тогтмол цалин өгөхийн оронд Санхүүгийн зохицуулах хорооны хяналтын зөвлөлийн хуралдсан цагаар нь нэг цагийн үнэлэмжээр нь өгвөл зохимжтой юм. Тэгэх юм бол санхүүгийн зохицуулах хорооны гишүүд нь илүү хуралдах сонирхолтой болно, илүү идэвхтэй ажиллах сонирхолтой болох юм гэдэг санал оруулаад миний санал унасан л даа.

Ингээд тогтмол өгөөд байх нь хуралдсан ч, хуралдаагүй ч цалингаа аваад яваад байдаг тийм л юм болчихоод байгаа юм л даа. Идэвх санаачилга байхгүй, хянах идэвх байхгүй. Хэрвээ Санхүүгийн зохицуулах хорооны хяналтын зөвлөлийн хуралдааныг хуралдсан цагаар нь цагийг нь үнэлээд цагийг нь 10000 гэдэг юмуу, цагийг нь 20000 гэдэг юмуу тийм байдлаар тогтоож өгөх юм бол хяналтын үйл ажиллагаа илүү идэвхтэй болох юм гэдэг байр сууринаас би хандсан юм.

Ер нь Хяналтын зөвлөлийн хорооны хуралдаан тогтмол биш, сард заримдаа хуралддаггүй тийм л юм байна лээ шүү дээ. 

Д.Лүндээжанцан: - Т.Ганди гишүүн үгээ хэлье. Хөөе юугаа тасалчихсан шүү. Түрүүн Т.Ганди гишүүнээр. Яах вэ Л.Гүндалай, Ц.Сүхбаатар хоёр нэмэгдээд ороод ирлээ. Т.Ганди гишүүн.

Т.Ганди: - Тэгэхээр би зарим гишүүдийн саналтай санал нэг байгаа юм. Ерөөсөө энэ нэмэгдэл урамшууллын асуудлыг нэгдсэн мөрөөр зохицуулалт хийхгүй бол байгууллага, байгууллагаас сонирхоод, байгууллага, байгууллагын үйл ажиллагааны онцлог шаардагдсан стандартын бус нэмэгдлүүд сүүлийн үед нэлээд олшрох хандлагатай болчихоод байгаа юм. Төр энд нэгдсэн зарчим тогтоож, нэмэгдлийн өөрийнх нь үйл ажиллагааных нь стандарт ямар байх юм бэ, одоо гаднаас үйл ажиллагааны зардал хэдэн хувийг олж байх юм бэ, дотроосоо хэдэн хувийг олж байх юм бэ, дундаас нь энэ урамшууллынх нь тариф үйл ажиллагаатай яаж зохицолдож уялдаж байх юм бэ гэдэг зүйлийг бодохгүйгээр ерөөсөө өнөөдрийн Санхүүгийн зохицуулах хорооны Хяналтын зөвлөлийн урамшууллын тоог харахад автоматаар хяргасан тоо авчраад тавьчихаж байгаа байхгүй юү. Яагаад заавал 225000 байх ёстой юм бэ, яагаад 120000 байх ёстой юм бэ, 100 яагаад байж болдоггүй юм бэ, яагаад 300 яагаад байж  болдоггүй юм бэ, энэнийнх нь үндэслэл нь юу юм бэ гэдэг нь харагдахгүй байгаа юм.

Хоёрдугаарт, энэ нэмэгдүүлэл урамшуулал байснаараа илүү шударга, илүү бие даасан үйл ажиллагааг хянах байдлаар оруулж ирж байгаа гэсэн үндэслэлийг хэлэх байх л даа. Хамгийн гол нь төсөвт энэ мөнгө чинь суусан юмуу, хаанаас эх үүсвэр гаргаж авах юм бэ, төсөвт суугаагүй бол энэ мөнгөний чинь эх үүсвэрийг бид нар Их Хурлын гишүүд ингээд батлаад өгчихдөг, тодорхой биш эх үүсвэртэй мөнгийг баталж өгөх ийм байдал бий болчихлоо шүү дээ. Тийм учраас энэ энэ зүйлүүдийгээ үнэхээр тодорхой үндэслэлээр оруулж ирсэн юм бол нэлээд дэмжих магадлалтай байна гэж хэлэх гэж байна.

Д.Лүндээжанцан: - Хоёр хүн үндсэндээ эсрэг ярьж байна. Л.Лүндалай гишүүн аль талд нь ярих вэ, за ярихаа байсан байна. Сүхбаатар гишүүн. Больсон байна. Ингээд санал хураалт явуулъя.

Ингээд гишүүд анхааралтай товчлууран дээрээ яагаарай. Зарим нь гараад явчихсан байна шүү.

Байнгын хорооны саналаар Санхүүгийн зохицуулах хорооны дэргэдэх Хяналтын зөвлөлийн гишүүдэд олгох урамшууллын тухай УИХ-ын тогтоолын төслийг хэлэлцэх нь зүйтэй гэсэн саналын томъёоллоор санал хураалт явуулъя.

Хэлэлцэх нь зүйтэй гэсэн саналын томъёоллоор санал хураалт явуулж байна.

Санал хураалтад 45 гишүүн оролцож, зөвшөөрсөн 30, татгалзсан 15, 66.7 хувийн саналаар хэлэлцэх нь зүйтэй гэж үзлээ.

Ер нь хэмжээ дамжаа бусад зүйлийн талаар хэлэлцүүлгийнхээ явцад анхаараарай.

Тогтоолын төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүллээ.

Уг асуудлыг 16 цаг 15 минутад хэлэлцэж дуусав.

Тав. Нэмэгдсэн өртгийн албан татварын тухай хуульд нэмэлт 

оруулах тухай хууль, Тогтоолд нэмэлт, өөрчлөлт оруулах 

тухай УИХ-ын тогтоолын төслүүд 

(анхны хэлэлцүүлэг)

Дараагийн хэлэлцэх асуудалдаа оръё.  

Нэмэгдсэн өртгийн албан татварын тухай хуульд нэмэлт оруулах тухай хуулийн төсөл, Тогтоолд нэмэлт, өөрчлөлт оруулах тухай УИХ-ын тогтоолын төслийн анхны хэлэлцүүлгийг эхэлье. 

Уг хууль, төслийн талаар Төсвийн байнгын хорооны санал, дүгнэлтийг сонсъё. Санал, дүгнэлтийг УИХ-ын гишүүн Занданшатар танилцуулна. Занданшатар гишүүнийг индэрт урьж байна.

Г.Занданшатар: - УИХ-ын дарга, эрхэм гишүүд ээ.

УИХ-ын чуулганы 2007 оны 12 дугаар сарын 14-ний нэгдсэн хуралдаанаар Нэмэгдсэн өртгийн албан татварын тухай хуульд нэмэлт оруулах тухай хууль, УИХ-ын 1999 оны 27 дугаар тогтоолд нэмэлт оруулах  тухай тогтоолын төслүүдийг хэлэлцэх нь зүйтэй гэж үзэж анхны хэлэлцүүлэгт бэлтгүүлэхээр Төсвийн байнгын хороонд шилжүүлсэн билээ.

Тус Байнгын хорооны 2007 оны 12 дугаар сарын 18-ны өдрийн хуралдаанд төслүүдийн талаар ажлын хэсгээс оруулсан зарчмын зөрүүтэй саналын томъёоллыг хэлэлцлээ. Төсөл санаачлагчаас өргөн мэдүүлсэн төслүүд нь татварын суурь хуульд нэг удаагийн үйлчлэх бүхий заалт нэмэхээр заасан нь хуулийн шаардлагад нийцээгүй байх тул Нэмэгдсэн өртгийн албан татварын хувь хэмжээ тогтоох тухай хуулийн болон Импортын барааны гаалийн татварын хувь хэмжээ тогтоох тухай УИХ-ын тогтоолын төслүүд болгон өөрчлөв.

Мөн хууль, тогтоолын төслийн талаар төсвийн гурилын талаар заасан заалтуудыг 2008 оны 7 дугаар сарын 1-ний өдөр хүртэл импортлож борлуулсан 40.0 мянган тн буудайн гурилд ногдох нэмэгдсэн өртгийн болон гаалийн албан татварын хувь хэмжээг “0” хувь байхаар өөрчлөх, энэ хугацаа дууссан, эсвэл импортлох гурилын заасан хэмжээнд хүрсэн бол эдгээр хууль тогтоол үйлчлэхгүй байх саналыг хуралдаанд оролцсон УИХ-ын гишүүд дэмжсэн болно.

Түүнчлэн 40.0 мянган тн буудайн гурилын хилийн аль боомтоор ямар хэмжээгээр оруулах хуваарийг Засгийн газраас баталж хяналт тавих заалтыг тусгасан бөгөөд зарчмын зөрүүтэй саналын томъёоллыг та бүхэнд тараасан болно.

УИХ-ын чуулганы хуралдаан, дэгийн тухай хуулийн 16.3-т заасны дагуу төслүүдийг анхны хэлэлцүүлгээр батлах горимын саналыг гишүүд санал нэгтэй дэмжлээ.

Төслүүдийг анхны хэлэлцүүлэгт бэлтгэсэн Төсвийн байнгын хорооны санал, дүгнэлт, зарчмын зөрүүтэй саналын томъёоллыг хэлэлцэн төслүүдийг баталж өгөхийг хүсье. 

Анхаарал тавьсан явдалд баярлалаа.

Д.Лүндээжанцан: - Г.Занданшатар гишүүнд баярлалаа. 

Байнгын хорооны санал, дүгнэлтээс асуух гишүүд асуултаа асууя. Нямжавын Батбаяр гишүүн асуултаа асууя. Батбаяр гишүүнээр тасалж байна.

Н.Батбаяр: - Байнгын хорооны санал, дүгнэлтээс асуух хэд хэдэн асуудал байна.

1. Төсвийн байнгын хороогоор энэ асуудлыг хэлэлцэх эсэх асуудлыг ярихад гурилын асуудлыг хойшлуулъя, буудайн асуудлыг хэлэлцье гэж тохирсон. Гэтэл яагаад тэр нь дээр ярьсан зүйл хувираад явчихсан юм бэ.

Яах вэ бид нарыг байхгүй хойгуур тийм хурал болсон байж, байхгүй хойгуур чуулганаар орсон байна лээ. Байхгүй хойгуур анхны хэлэлцүүлэг Төсвийн байнгын хороогоор явагдсан байна лээ. Чоно борооноор гэгчээр юм явуулж болохгүй л дээ. 

Монгол Улс гурилаа дотоодоосоо хангадаг болъё гэж төрийн бодлогыг бид нар тодорхойлж тавьсан. Дэлхийн зах зээл дээр гурил будааны үнэ цаашдаа ч өснө. Импортоос хамаардаг байх юм бол бид нар гурилын үнийг тогтоож барьж чадахгүй. Гурилын үнийг тогтоож бариад дотоодын үйлдвэрлэлийг тодорхой дотацийн бодлого явуулж байгаад гурилынхаа үнийг тодорхой түвшинд баръя гэдэг асуудал ярьсан. Тэр ч утгаар дотоодын үйлдвэрлэлийг дэмжих зорилгоор тн тутамд 80000 төгрөг олгохоор шийдвэрлэсэн.

Намын бүлэг, зөвлөлийн ажлын хэсгүүд үндсэн чиглэл, төсөв батлахад бид нар санал нэгдэж шийдвэрлэсэн. Одоо яагаад энэнээсээ ухарчихсан юм бэ. Хэрвээ гурил орж ирээд татварын хөнгөлөлттэй орж ирсэн гурил зах зээлийн үнийг бууруулахгүй. Буудайгаа хөнгөлөлттэй оруулж ирээд нэгд хөнгөлөлттэй үнээр буудай өгч байгаа учраас үйлдвэрийг та нар зах зээлд гаргаж байгаа гурилаа төдөн төгрөг бай гэж явах юм бол энэ үнийг тогтоож чадна, өөрөөр чадахгүй.

Яг 40000 тн гурилыг хөнгөлнө гэж хэлж байна. Өнөөдөр агуулах дээр арван хэдэн мянга, хориод мянган тн гурил ороод ирчихсэн гурилын татвар хэзээ чөлөөлөгдөхийг хүлээгээд сууж байна. Энэ чинь тодорхой хүмүүсийн лоби явагдаж байгаа зүйл. 

Дараагийн асуудал хэлж байна шүү. Энэ хуулийг өнөөдрөөс эхэлж батлагдсан өдрөөс нь эхлэн дагаж мөрдөхөд шилжихээр, тэгсэн мөртлөө цаана нь аль боомтоор хэдэн төгрөг гурил орж ирэхийг нь Засгийн газар шийднэ гэж. Хууль өнөөдөр хэрэгжээд эхлэх юм бол Улаанбаатар хотын агуулахад байгаа арван хэдэн тн чинь маргааш бүгдээрээ л явчихна шүү дээ. Наад квот чинь дуусчихна шүү дээ. Тэгэхээр ингэж хүүхэд хуурч байгаа юм шиг юм хийдгээ хэзээ болих юм бэ. Тийм учраас ерөөсөө төрийн бодлого хийж байгаа бол гурилынхаа татварыг хөнгөлөхийг дэмжихгүй, улаанбуудайгаа хөнгөлье, харин улаанбуудайгаа хөнгөлөлттэй үнээр гурилын үйлдвэрт өгч байгаа учраас, зах зээлд хэрэглэж байгаа үнэ 1 дүгээр гурил 550 төгрөгөөс хэтрэхгүй байна гэдгээ тогтоогоод олон нийтэд гурилын үнэ 550-аас хэтрэхгүй гэдгээ зарлаад явъя  л даа.

Тэгэхгүй бол гурилын импортын татвар тэглэснээр бид нар үнийг цэгцэлж чадахгүй. Яагаад гэвэл энэ чинь өчнөөн олон импортлогч байгаа, бүх дэлгүүр сүлжээгээр явна. Бүх дэлгүүр сүлжээний нийг барьж чадахгүй шүү дээ. Зөвхөн л Хөдөө аж ахуйн яамны хэсэг бүлэг улсуудын бизнес болох гэж байгаа байхгүй юү даа. Алийн болгон ингэж явах юм бэ. 

Тэгээд Байнгын хорооны түрүүчийн гарчихсан шийдвэрийг хэн өөрчилсөн юм бэ. Байнгын хороон дээр тохирсон шүү дээ. Гурилын асуудлыг хойшлууллаа, хэлэлцэхийг нь хойшлуулъя, буудайнхаа асуудлыг хэлэлцье гээд тохирчихсон шүү дээ. Тэрийг хэн өөрчилсөн юм бэ, хэзээ өөрчилсөн юм бэ, яагаад өөрчилсөн юм бэ. Хэрвээ өөрчилсөн байвал хууль зөрчсөн асуудал шүү дээ. Энэнд хариу өгөөч.

Д.Лүндээжанцан: - Төсвийн байнгын хорооны дарга Л.Пүрэвдорж эзгүй байна. Г.Занданшатар гишүүн хариулах уу, дүгнэлт уншсанаараа. Энэ чинь нэлээд олон удаа яриа болж хэлэлцэх эсэх дээр бүтэн тал талаасаа ойлголцох гэж яриад тэгээд Төсвийн байнгын хороо хоёр удаа хэлэлцээд, өмнө нь дахиж яриад, дахиад яриад ингээд орж ирж байгаа шүү.

Г.Занданшатар гишүүн хариулъя.

Г.Занданшатар: - Би Төсвийн байнгын хорооны хуралдаан дээр хэлэлцээд 100 хувийн санал нэгтэйгээр энэ санал, дүгнэлтийг оруулж ирснийг хэлэхийг хүсэж байна. Өмнөх процессыг манай төсөл санаачилсан гишүүдээс нэмж хэлэх байх. Энэ бол ерөнхийдөө ойлголцоод зөвхөн буудай импортлоод гурилын хэрэгцээг баруун бүс нутагт, зүүн бүс нутагт, алслагдмал нутагт гурилын үнийг барих, гурил хүргэх, тээвэрлэх асуудал асар өндөр зардалтай боломжгүй зүйл юм гэдгийг харгалзан үзээд улирлын шинж чанартай, цагаан сарын өмнөх гурилын хэрэгцээг харгалзаж үзээд 40000 тн гэдэг квотоор хязгаарлъя гэсэн саналыг Байнгын хороонд оруулж ирсэн юм байна гэж ойлгосон шүү дээ хэлэлцэж зөвлөөд.

Байнгын хороон дээр энэ саналыг 100 хувь дэмжээд л зарчмын зөрүүтэй саналаар дэмжээд орж ирсэн. Ийм юм байгаа юм. Өмнө нь чөлөөлөх гэсэн заалт байсан. Чөлөөлөх, Нэмэгдсэн өртгийн албан татварын хуульд чөлөөлөх бол буцаан ойлголт явагдана, төлөх шаардлага гарна. Нэлээн процессын хувьд түвэгтэй учраас тэг хувь хэмжээг ашиглахаар өөрчлөөд ингэж шийдсэн.  Энэ бол бүлэг, зөвлөлөөс харилцан ярилцаад, бүлэг, зөвлөлийн гишүүд ярилцаад л орж ирсэн санал байх гэж бодож байгаа.

Төсөл санаачлагчид бол манай З.Энхболд гишүүн, А.Бакей гишүүн, Я.Санжмятав гишүүн нар бас нэмж саналаа хэлэх байх гэж бодож байна.

Д.Лүндээжанцан: - Нэмж  хариулах уу, Я.Санжмятав гишүүн хаачив. А.Бакей гишүүн хариулах уу. А.Бакей гишүүн.

А.Бакей: - Байнгын хороон дээр хэлэлцэх явцдаа энэ асуудлыг ярьсан л даа. Ер нь мэдээж алс хэтдээ бол улаанбуудайг дэмжих нь илүү ач холбогдолтой. Гурилын хувьд ойрын хэрэгцээ хангах, үнийн түвшинг өсгөхгүй байх талаасаа хоёр хязгаарлалтаар гурил дээр хоёр талын хязгаарлалт байх ёстой гэж үзсэн. Нэгдүгээрт тоо, хэмжээний хязгаарлалт, энэ 40000 тн-оос хэтрэхгүй, нөгөөдөх нь хугацааны хязгаарлалт, энэ 7 дугаар сарын 1 хүртэл гэсэн ийм хоёр хязгаарлалтаар энэ асуудлыг оруулж ирсэн. Энэний гол зорилго нь үнийн өсөлтийг хазаарлан зогсоохтой холбоотой л ийм асуудал гэж ойлгож болох юм. Түр зуурын.

Д.Лүндээжанцан: - Ингээд асуух асуулттай гишүүд асуултаа асууж дууслаа.

Одоо би санал хураалт явуулъя.

Нямжавын Батбаяр гишүүн тодруулах нэмэлт асуулт.

Н.Батбаяр: - Би Байнгын хорооны даргаас асуумаар байх юм. Энэ асуудлыг хэлэлцэх эсэх дээр гурилынх нь асуудлыг хойшлуулъя хэлэлцэхийг. Тэгээд Их Хуралд оруулахгүй байя Байнгын хорооноос. Улаанбуудайн асуудлыг Их Хуралд оруулъя гэж ярьсан байхгүй юү даа. Тэгж манай Байнгын хорооны шийдвэр гарсан юм. Гэтэл сая Их Хуралд хоёуланг нь оруулчихсан байхгүй юү. Тэгвэл Байнгын хороон дээр ярьсан зүйлээсээ өөр асуудал оруулж ирдэг шинэ жаяг тогтож байгаа юмуу гэж асуух гээд байхгүй юү. Саяны хоёр өдрийн хурал дээр би байхгүй байсан, гадагшаа явж байгаад өчигдөр ирлээ.

Д.Лүндээжанцан: - Т.Ганди гишүүн хариулъя.

Н.Батбаяр: - Төсвийн байнгын хороотой холбоотой болохоос биш Т.Гандид ямар хамаатай юм бэ.

Т.Ганди: - Би эртээд Төсвийн байнгын хорооны дарга хөдөө томилолтоор явсан учраас Төсвийн байнгын хороог Ч.Улаан гишүүн удирдаж, энэ дээр гишүүд горимын санал гаргаж, горимын санал дээр 100.0 хувь санал нэгдээд ингэж орж ирсэн. Ч.Улаан гишүүн Засгийн газрын гишүүн учраас дүгнэлт дээр гарын үсэг зурахад ёс зүйн хувьд тийм байна гэсэн учраас би аппаратынх нь ажилтнуудтай, хуулийн зөвлөхтэй ярьсаны үндсэн дээр энэ Л.Пүрэвдорж даргыг орлож дүгнэлтийг хийсэн. Энэ дээр А.Бакей гишүүн байсан, З.Энхболд гишүүн байсан, танай зөвлөлийн төлөөлөл хангалттай байсан. Ирцийн хувьд хангалттай байсан. Гишүүд горимын санал гаргаад энэ үлдсэн асуудлаа нэг мөр шийдвэрлээд олонхийнхоо саналаар хэлэлцээд гаргая гээд. Одоо энэ протокол аваад ирэх юм бол хэн гаргасан байна. Тэр горимын санал гаргасан хүн нь гаргасан, ингээд дэмжигдсэн. Тийм учраас хууль бус хурал болоогүй, ирц бүрэн, горимын дагуу, яг дэгийн дагуу явагдсан.

Д.Лүндээжанцан: - Ингэсэн шүү дээ. Та одоо асуугаад дууссан шүү дээ Н.Батбаяр гишүүн ээ.

Н.Батбаяр: - Тэмээ гэхээр ямаа гэж яриад байх юм.

Д.Лүндээжанцан: - Тэмээ гэхэд гэж. Та ингэж ойлгоод явж. Тэрний чинь дараа дахиж хуралдаад Төсвийн байнгын хороо, таныг явсны дараа дахиж хуралдсан. Тэгээд хэлэлцэх эсэхээ шийдье гээд дахиад хуралдсан. Хэлэлцэх эсэхээ шийдсэний дараа дахиад Төсвийн байнгын хороо анхдугаар хэлэлцүүлгээ хийсэн. Энэ чинь хоёр дахиад хуралдсан байгаа байхгүй юү. Бүгд мэдэж байгаа.

Тамгын газраас.

Н.Батбаяр: -  Худлаа хэлдгээ болих хэрэгтэй.

Д.Лүндээжанцан: - Болих хэрэгтэй гэж 2 удаа хуралдсан харин. Ё.Мөнхбаатар, манай Тамгын газрынхан материалыг нь гаргаад Н.Батбаяр гишүүнд үзүүлчихээрэй.  

Ингээд Нэмэгдсэн өртгийн албан татварын тухай хуульд нэмэлт оруулах тухай хуульд УИХ-ын 99 оны 27 дугаар тогтоолд нэмэлт оруулах тухай тогтоолын төслийн талаархи зарчмын зөрүүтэй саналын томъёоллоор санал хураалт явуулъя.

Нэг. Төсвийн байнгын хороо дэмжсэн саналууд байна.

1. Нэмэгдсэн өртгийн албан татварын тухай хуульд нэмэлт оруулах тухай хуулийн төслийг Нэмэгдсэн өртгийн албан татварын хувь хэмжээ тогтоох тухай гэсэн дараахь агуулга бүхий хууль болгон өөрчлөх. 

Монгол Улсын Хууль. Нэмэгдсэн өртгийн албан татварын хувь хэмжээг тогтоох тухай.

1. 2008 оны 7 дугаар сарын 1-ний өдрийг хүртэлх хугацаанд импортлож борлуулсан хүнсний буудай болон мөн хугацаанд импортлож борлуулсан 40000 тн буудайн гурилын нэмэгдсэн өртгийн албан татварын хувь хэмжээг “0” хувьтай тэнцүү байна.

2. Энэ хуулийн 1 дүгээр зүйлд заасан хугацаа дууссан, эсвэл мөн зүйлд заасан хэмжээнд хүрснээс хойш энэ хууль үйлчлэхгүй.

3. Энэ хуулийг батлагдсан өдрөөс нь эхлэн дагаж мөрдөнө гэсэн санал гаргасан УИХ-ын гишүүн А.Бакей, Г.Занданшатар,  Я.Санжмятав, З.Энхболд гэсэн саналын томъёолол байна. Энэ саналын томъёоллоор, дэмжье гэсэн саналын томъёоллоор Байнгын хороо, За үг хэлж болно Нямжавын Батбаяр гишүүн.

Н.Батбаяр:  Тэгэхээр ийм байна л даа. 11-нд хуралдсан, 14-нд хуралдсан гэдэг чинь Байнгын хорооныхоо нэгдүгээр хэлэлцүүлэг болчихож байгаа байхгүй юү даа.

Таны энэ дээр чинь би сая материалыг чинь үзлээ. Алга байна. Тийм учраас өөрсдийнхөө юмыг зүтгүүлэхийн тулд хууль зөрчдөгөө болимоор байна нэгдүгээрт.

Хоёрдугаарт, монголын ард түмэн ингэж өндөр үнэтэй гадаад гурил идэж байх ёстой юмуу, үгүй бол хямд үнэтэй дотоодын гурил идэж байх ёстой юмуу. Энийгээ шийдсэн бодлогоо бид нар тодорхойлсон шүү дээ. Алин болгон бид нар импортоор гурилаа хангаж байх юм бэ. Импортын гурилын татварыг тэглэдэг зарчим үйлчлээд байгаа учраас Монголд газар тариалан хөгжихгүй байгаа юм. Өнөөдөр гурилын үнэ өндөр байгаа, хэцүү байгаа. Хэрэв үнийг буулгая гэх юм бол улаанбуудайн татварыг хөнгөлөөд гурилын үйлдвэрүүдэд хямд буудайгаа өгөөд нэгэнт та нарт хөнгөлөлттэй үнээр буудай нийлүүлж байгаа учраас та нар зах зээл дээр зарж байгаа үнээс төдөөр барь гэдэг шаардлага тавих юм бол хэрэгжиж чадна. 

Тэгэхгүй бол энэ олон арван импортын гурил оруулж ирж байгаа компаниудыг бүгдээрэнг нь та нар үнээ төдөд барь гэх юм бол тэгж чадахгүй шүү дээ зах зээлийн нөхцөлд чинь. Тэгэхээр зарим улсуудад хөдөө аж ахуйн яамны энэ чиглэлийн бизнес хийдэг хүмүүсийн бизнесийг дэмжихийн тулд гадаадын, оросын тариачдын, хятадын тариачдыг дэмжихийн тулд монголын тариаланчдыг унагаахын тулд, монголчуудын эрүүл мэндийг хохироохын тулд ийм хууль гаргадгаа болих хэрэгтэй байхгүй юү.

Импортын гурилын татварыг тэглэснээр гурилын үнэ буурахгүй, буурахгүй гэдгийг бид нар хэдхэн хоногийн дараа харж болно. Харин улаанбуудай дээр даруйхан арга хэмжээ авах хэрэгтэй.

Сая хүмүүс хэлсэн байна лээ л дээ. Гурилын үйлдвэрүүдийг гурилаар хангаж чадах уу, үгүй юү гэж. Ганхуяг гурилын үйлдвэрүүдээр бүгдээрэнгээр нь явсан юм шиг байна лээ тийм биз дээ. Өнөөдрийн хүчин чадал чинь буудай нь байвал үйлдвэрлэж чадахаар л байгаа шүү дээ. Тийм учраас жаахан бодлоготой ярь л даа. Харин хэрвээ тодорхой хэмжээнд баруун, зүүн хязгаар гэж ярьж байгаа бол баруун, зүүн хязгаарт тодорхой хэмжээний гурилын үйлдвэр байхгүй, тэгээд цагаан сар гэж ярьж байгаа бол тодорхой хэмжээнд яръя гэж байгаа бол энэ чинь зөрчилтэй болчихож байгаа байхгүй юү. Өнөөдрөөс эхэлж энийгээ мөрдөнө гэхээр Улаанбаатарын гаалийн агуулах дээр өнөөдөр байж байгаа 10, 20 мянган тн гурил чинь орж ирчихэж байгаа байхгүй юү даа.

Дараа нь хуваарилалт хийнэ гэхээр наадах чинь зөрчилтэй болчихно. Тийм учраас нэгдүгээр хэлэлцүүлгээр баталъя гэж байгаа бол болохгүй болчихож байгаа байхгүй юү даа.

Бодлогын хувьд монголчуудыг эрүүл хүндээр хангая. Үндэснийхээ бүтээгдэхүүнээр хангая, газар тариаланг дэмжье гэсэн бодлого дээр тууштай байгаачээ. Тэгэхгүй дандаа хойд хормойгоороо урд хормойгоо авч нөхөөд байх юм бол Монгол урагшаа явахгүй. Цагдаа бид нар 800 мянган тн буудай хурааж байсан, одоо 100-хан мянгатай байж байгаа. Төрийн бодлогоор бид нар 1 тн тутамд 80000 төгрөгөөр дэмжихээр болчихсон. Ирэх жилийн хавраас тариалалт нэмэгдэнэ гэж байхад дахиад тэр гаргасан шийдвэрээ унагаах шийдвэрийг Их Хурал өөрөө гаргаж болохгүй шүү дээ. Нэг гараараа дэмжээд нөгөө гараараа сүйтгэж болохгүй шүү дээ. 

Тийм учраас ний нуугүй хэлэхэд Хувьсгалт намынхан жаахан бодмоор байна шүү.

Д.Лүндээжанцан: - Хөөе энэ нам зам арай болоогүй байх шүү. Энэ Д.Тэрбишдагва гишүүн хаачсан бэ. Ганхуяг сайдаа. Та нар энийг чинь хэлэлцэх эсэх асуудал дээр ярих асуудал байхгүй юү.

Н.Батбаяр: - Төсвийн байнгын хорооны дарга чинь байхгүй байна тийм биз дээ.

Д.Лүндээжанцан: - Сангийн сайдыг дууд. Хүнс, хөдөө аж ахуйн сайд байж байна энд. Яг энийг чинь таны хэлсэн наад үгийг чинь манай гишүүд тал талаасаа маш олон удаа ярьсан хэлэлцэх эсэх асуудал дээр. Дараа нь Төсвийн байнгын хороо хууль зөрчигдсөн юм байхгүй гэдгийг би албан ёсоор хэлье. 

Та л байхгүй бол Төсвийн байнгын хороо дахиж хуралдаж болохгүй юм шиг ойлгож болохгүй шүү дээ. Хуралдаад энэ асуудлыг хэлэлцэх эсэх асуудлаа шийдээд тэгээд гурилтай нь хамт оруулж ирсэн хэлэлцэх эсэх асуудлыг нь шийдье гэж. Үүний дараагаар Төсвийн байнгын хороо дахиж хуралдаад яаж шийдэх вэ гэж тохироод ярилцаад ийм дундын хувилбар гаргаад оруулаад ирлээ хэмжээ,  дамжаатай.

Энэ 40000 тн гурилыг баруун аймаг, зүүн бүс гэдэг юмуу, баруун бүс гэдэг юмуу яаж орж ирэх, яаж оруулах гэдэг асуудлыг нь нэн даруй яаралтай хяналт тавиад яг тэр тоо хэмжээгээр нь оруулах ёстой гэдэг асуудал Байнгын хорооны хурал дээр яригдсан гэж надад танилцуулагдсан. Ийм учраас энэ асуудлаар Ганхуяг сайд танилцуулга хийх үү. Ямар замаар тэр 40000 тн гурилд хяналт тавих юм бэ гэдэг асуудлаар. Хэн оруулах гэж байгаа, яах гэж байгаа тодруулах юм байна.

Д.Ганхуяг: - Баярлалаа. Ерөнхийдөө Н.Батбаяр гишүүний ярьж байгаа тэр буудайг дэмжих замаар үндэсний үйлдвэрлэл дэмжинэ гэдэгтэй хүн болгон санал нэг байгаа. УИХ-ын гишүүд ч, Төсвийн байнгын хорооны хэлэлцүүлгийн үед ч тийм байр суурь баримталж байсан.

Өнөөдрийн байгаа нөхцөл байдалдаа бид нар тохируулж тодорхой нэг удаагийн онцгой арга хэмжээнүүд хэрэгжүүлье гэж ингэж энэ санал гарсан байгаа. Түүнээс гадна бид үндэсний гол үйлдвэрлэгч нар, ялангуяа зах зээлийн 80 гаруй хувийг барьж байгаа гурилын үйлдвэрүүдтэйгээ санал солилцсон. Албан бичгээр тэд нар албан ёсоор хариу өгсөн байгаа. Нэг үгээр хэлбэл 2 сараас хойш гурилын хомсдол гарцаагүй үүсдэг юм. Өнөөдөр буудайн нийлүүлэлт, буудай маань орж ирээд тээрэмдээд цаг хугацаа алддаг юм гэдэг дээр тэд нар ижил байр суурьтай байсан. 40.0 тн-оор хязгаарлана гэдэг дээр Ардчилсан намын зөвлөлтэй бид нар ойлголцоод ингээд санал нэгдэж энэ асуудал орж ирж байгаа. Хэрхэн яаж хуваарилах вэ гэдгийг Засгийн газар хуралдаанаараа шийдээд ямар ч байсан энэ цагаан сарыг манай ард иргэд боломжийн үнээр, ямар ч байсан үнэ өсөхгүйгээр ингээд гурилаа хэрэглээд цагаан сараа сайхан тэмдэглэх ийм бололцоог бүрдүүлэх ийм шийдвэр болох юмаа. 

Хилийн боомтуудаар урьдчилсан байдлаар хуваарь хийсэн байгаа. Нөгөө талаар Засгийн газрын албан даалгавар гарсан. Энэ албан даалгавраар бол төмөр зам, Гаалийн ерөнхий газар өдөр болгон Засгийн газрын холбогдох яамдыг шуурхай мэдээллээр хангана. Хичнээн тн улаанбуудай, хичнээн тн гурил хилээр орж ирсэн бэ гэдэг мэдээлэл өгнө. Ингээд яг 40.0 тн боллоо гэх юм бол гаалийн татвар, Нэмэгдсэн өртгийн албан татварын хууль эргээд сэргээд үйлчлээд явах ийм байдлаар хяналтыг зохицуулсан байгаа.

Д.Лүндээжанцан: - А.Мурат гишүүн үгээ хэлье. А.Мурат гишүүн чинь хэлэлцэх эсэх асуудал дээр үгээ хэлсэн дээ.

А.Мурат: - Ардчилсан намын зөвлөлөөс завсарлага авсан гэдэг шийдвэр бол хэвээрээ байгаад байгаа юм. Өөрчилсөн хэн ч байхгүй гурилын асуудал дээр.Тэгэхээр тэр асуудал дээр завсарлага аваад явж байгаа гэж ойлгож явж байсан, би Эдийн засгийн байнгын хороо давхцаад Төсвийн байнгын хорооны хуралд орж чадаагүй. Яахаараа ийм шийдвэр гаргасныг нэгдүгээрт гайхаж байна.

Хоёрдугаарт, гурилын хомсдлыг бол манай Хөдөө аж ахуйн яамныхан өөрсдөө бий болгосон юм яг үнэндээ хэлэхэд. Одоо энэ татвараас чөлөөлнө гэдэг юмыг чинь гаргаж цацаад тэгээд хилийн цаана баахан гурил импортлохоо болиод бөөгнөрүүлээд хүлээлт үүсгээд энэ Засаг чинь өөрөө бий болгосон юм. Энэ гурилын хомсдлыг, өнөөдрийн нөхцөл байдлыг. Зах зээл дээр аливаа юм чинь, энэ зах зээл чинь их мэдрэмжтэй шүү дээ. Юм юмны сураг, янз бүрийн юм чинь маш эмзэг нөлөөлдөг шүү дээ. Хомсдлын шалтгаан та нарт өөрсдөө байгаа нэгдүгээрт.

Хоёрдугаарт, манай Хөдөө аж ахуйн яамныхан тэр гурил хуваарилдагаа болиорой, тэр вакцинаа хуваарилдаг юм байгаа биз. 40.0 тн гурилыг хэн нэг даргад таалагдсан компани л авах юм байна л даа. Үлдсэн нь татвараас чөлөөлөгдөхгүй юм байна л даа. Хэдэн компани хувааж л авна шүү дээ, хэдэн ченжүүд. Дарга нартаа нөлөөлж чадсан хэд нь л хувааж авна шүү дээ. Наадахаас чинь болж гурилын үнэ бууна гэж би ерөөсөө бодохгүй байгаа юм.

Урьд өмнө нь манай Хөдөө аж ахуйн яамныхан махны үнэ буулгана, энээ тэрээ нөөц бий болгоно гээд жилийн өмнө баахан хуваарилж авдаг, энд, тэнд компанид хуваарилдаг л байсан арын хаалгаар. Тэрнээс нь болж махны үнэ Улаанбаатарт буудаггүй л байсан шүү дээ.  Одоо бас гурилаа бас тийм замаар явуулах гээд байна л даа. 

40.0 квот тогтоочихсон, бөөн арын хаалга, бөөн хээл хахууль, авлига цаана цэцэглэх гээд байна шүү дээ. Авлига чинь ийм юмны араас дагалддаг байхгүй юү. Ерөөсөө зөвшөөрөл өгөхөөр, лиценз өгөхөөр, лимит тогтоохоор л авлигал цэцэглэдэг байхгүй юү. Тэгээд 40.0-ыг тогтоож өгчихөөд Доржийн компани авна, Дулмаагийн компани татвар төлнө ийм л замаар орох юм байна шүү дээ. Асуудлыг ингэж шийдэж болохгүй, шийдье гэж байгаа юм бол нэгмөсөн шийд бүр ул сууриар нь. Тэрнээс өнгөцхөн, Хөдөө аж ахуйн яамныхан наадахыг чинь би мэдэхгүй байна. Наана чинь баруун бүсийн Цагааннуурын боомт эд нар хүртээлгүй л байх гэж бодоод байгаа юм. Улаанбаатарын хэдэн компани л хувааж авдаг байх. Энэ дарга нарын ойрхон байдаг. Өөр бусад боомтуудад наадахыг чинь ямар хэлбэрээр, яаж хуваасныг энэ танилцуулгаас харахгүй л байгаа юм.

Ийм юмаа болих нь дээр. Наадах чинь үр дүнгүй, ямар ч улс төрийн хий хоосон популизм, хувьсгалт нам болон түүний дагалдсан жижиг намуудад би анхааруулж хэлмээр байна. Ийм байдлаар ажиллаж болохгүй шүү гэж.

Д.Лүндээжанцан: - А.Мурат гишүүнээ та нар чинь их сонин юм яриад байх юмаа. Энэ чинь цагаан сараас өмнө гурилтай болгох боллоо гээд бүгдээрээ нийлээд яриад яг ингээд сайхан ойлголцлоо, тогтлоо, 2 нам ойлголцоод ингээд оруулахаар боллоо гээд ингээд зарлаад Төсвийнхөө хороог хуралдуулаад, хоёр гурав дахин хуралдуулаад байсан чинь өнөөдөр бүр тэс өөр юм яриад явчихдаг. Ийм юм болж байна шүү. Энэ бол хариуцлагатай асуудал учраас яриад байна. Тэрнээс биш санал хураая гэвэл одоо шууд хураагаад л аль нэг тийш нь явууллаа.

Тэгж болохгүй байхаа. Энэ хариуцлагатай ажил шүү. Тийм учраас эсвэл Ардчилсан намын зөвлөл, МАХН-ын бүлэг дахиж хоорондоо уулзаж энэ асуудлаараа ярьж тохирчихоод яг сайхан Төсвийн хороон дээрээ хууль номынхоо дагуу юмаа оруулж ирчихээд одоо болохоор эргээд хууль бус хурал хийсэн, энэ буруу гээд ингээд эргээд байж болохгүй шүү дээ. Ийм учраас Эрдэнэсүрэн даргаа, бүлгийн орлогч та намынхаа бүлгийн ахлагч Ц.Нямдоржийг дуудаад тэгээд байр сууриа илэрхийл. Л.Гансүх дарга ч гэсэн байр сууриа илэрхийл хоёр бүлэг, зөвлөл.

Гишүүд орж ирье тэгвэл. За М.Зоригт гишүүн үгээ хэлье.

М.Зоригт: - А.Мурат гишүүн жижиг, томоор нь дуудаад баймааргүй байна шүү. Архангай аймаг, Баян-Өлгий гэж гурил иддэггүй юм шиг л яриад байх юм. Монголын ард түмэн бүгдээрээ идэж байгаа шүү, бүгдээрээ цагаан сар тэмдэглэх гээд явж байгаа шүү дээ. Улаан цайм тохирчихсон юмыг өнөөдөр мушгин гуйвуулж болохгүй шүү дээ. Энэ чинь эмзэг асуудал. Энэ дээр улс төр хийж болдог нь үнэн боловч хэрэггүй л байхгүй юү. Дахиад л гурилынхаа үнийг өсгөх гээд л бид юм яриад байна шүү дээ.

Үндэснийхээ үйлдвэрлэлийг дэмжих, үндэсний газар тариалангаа дэмжих бодлого дээр Батбаяр гишүүнтэй санал нэг байгаа.

40.0 тн гурилын асуудал бол цаг зуурын асуудал шүү дээ. Цагаан сартай л холбогдуулж гарч ирж байгаа шийдвэрийн асуудал. Цаг хугацааны хувьд ч, хэмжээний хувьд ч тэр. Энийг бид нар хоорондоо яриад тохирчихсон шүү дээ. Намын зөвлөл, бүлгээрээ бүгдээрээ яриад тохирчихоод өнөөдөр гэв гэнэт яагаад эргэчихээд байгаа юм бэ. Өнөөдөр газар тариалангаа яаж хөгжүүлэх талаар бид нар үндсэн чиглэл дээр зааж өгсөн байгаа, төсөвт өчнөөн олон зүйлийг тусгаж өгсөн байгаа. Ямар ч байсан буудайгаа татваргүй оруулж, энэний хажуугаар үндэсний үйлдвэрлэгчдээ дэмжиж байгаа. Гурилын хувьд хязгаарлагдмал хэмжээтэй юм тохирсон шүү дээ. Тэгээд А.Мурат гишүүн яриад байх юм бүгдээрээ л авлигач юм шиг. Авлигагүй шийдүүлэхийн тулд тендер гэж байгаа. Тендерийг энэ гүйцэтгэж байгаа Засгийн газар нь байгаа шүү дээ. Хийж чадахгүй бол дараагаар нь хусаад л өгнө биз болно шүү дээ.

Архангайхан бүгдээрээ хямдхан гурилтай цагаан сар тэмдэглэмээр байна. Баян-Өлгий чинь цагаан сар хийдэг билүү яадаг билээ би мэдэхгүй юм. Идэж л таараа шүү дээ гурилыг. Тийм болохоор даргаа одоо саналаа хураая. Энэ дээр аль хэдийн намууд тохирчихсон байгаа. Энэ дээр улс төр хийхээ болъё тэгэх үү.

Нээрээ нэг жижиг аймгийн нэг нөхөр жижиг нам дуудаад байх юм. Би зөв юмны төлөө зөв байр суурь илэрхийлж байна шүү. Газар тариалан хөгжүүлэх санал дээр чинь би дэмжиж байна.

Д.Лүндээжанцан: - Д.Арвин гишүүн үгээ хэлье. 

Д.Арвин: - Уг нь энийг шууд санал хураачих ёстой байтал нэгэнт яриад эхэлчихсэн учраас ярихаас өөр замгүй болчихлоо л доо. Тэгэхээр би Зоригт гишүүнтэй санал яг адилхан байна л даа. Яагаад вэ гэхээр өнөөдөр гурилын хомсдол үүссэн учраас энэ түр зуурын арга хэмжээ л дээ.  Түр зуурын арга хэмжээ учраас энэ арга хэмжээнүүдийг авсан байхаа гэж би бодож байна. Бид ч энийгээ шийдчихсэн л дээ. Тэгээд энэ дээр сүүлийн үед ажаад байна. Манай Ардчилсан нам, түүн дотроосоо зарим нэг гишүүд аливаа асуудлыг улстөржүүлж, сонгууль дөхөөд ирэхээр тоглолт явуулж, хүмүүст таалагдах маягаар их хурлыг сунжруулах, дэмий юм ярих энэ зүйл дээрээ болих хэрэгтэй гэж бодож байна.

Тэгж ярих юм бол газар тариалангаа хөгжүүлэх асуудал бол, ер нь манайх уг нь хийж байсан шүү дээ. Тэгэхэд та нар ардчилал, зах зээлийн нийгэм байгуулснаас хойш хамаг газар тариалангийн юмнуудыг та нар хувьчилж авсан шүү дээ тэгж ярих юм бол. Тэгж байж өнөөдөр монголын газар тариалан унасан, хамаг өмчийг та нар авснаас болж газар тариалан унасан байхгүй юү.

Д.Лүндээжанцан: - Одоо энийг дуудахаа боль, одоо үүх, түүх тэр буруу юм.

Д.Арвин: - Одоо намыг буруутгаж байгаа юм чинь адилхан буруутгах хэрэгтэй шүү дээ.

Д.Лүндээжанцан: - Ямар зовлонтой юм бэ.

Д.Арвин: - Тэгвэл саналаа хураая. Яривал адилхан ярина шүү дээ.

Д.Лүндээжанцан: - Хөөе С.Баярцогт суу.

Д.Арвин: - Та нар хэзээ нөөц гэж ярьдаг болчихвоо, та нар хэзээ газар тариаланг дэмжиж байсан юм бэ, хамаг газар тариалангийн юмыг та нар хувьчлаад авчихаа биз дээ. Чи ч хүртэл хувийн газар тариалан хийж байгаа биз дээ. Монгол Улс 680 мянган тн газар тариалангаас авч байсан юм, одоо 109 мянга болгож та нар байхгүй болгочихоод одоо хувьсгалт нам гэж хэлсний чинь төлөө би хариулж явж байгаа юм. Битгий тэгж худлаа улстөржүүл. Та нарын хийсэн лай өнөөдөр энэ гурилын энэ байдлыг бий болгож байгаа. Энэ чинь явсаар явсаар байгаад. Хэзээ Монгол Улс гурилыг худалдаж авч байсан юм бэ, хэзээ Монгол Улс улаанбуудай авч байсан юм бэ. Та нарын хийсэн лай өнөөдөр энэ. Тэгээд та нар энэ намыг буруутгах ямар ч арга байхгүй. Битгий юмыг улстөржүүл.

Д.Лүндээжанцан: - Одоо нам ярихаа боль.

Д.Арвин: - Эд нар ярьсан юм чинь ярих хэрэгтэй шүү дээ.

Д.Лүндээжанцан: - Өнөөдөр цагаан сараас өмнө монголчууд 550 төгрөгийн гурил идэх үү, үгүй юү гэдгийг ярьж байхад одоо ингээд бүр үүх түүх болоод явчихлаа.

Ингэе. Одоо С.Ламбаа гишүүн, Б.Эрдэнэсүрэн гишүүн хоёрыг сонсоно. Хоёр нам, зөвлөл хоёр.

С.Ламбаа: - Горимын санал хэлье.

Д.Лүндээжанцан: - За горимын санал.

С.Ламбаа: - Одоо ингээд дайраад давшлаад улс төр болгох нь л дээ. Д.Арвин мэтийн юмнууд одоо ингээд заваараад. Ардчилсан намын зөвлөл завсарлага авлаа.

Д.Лүндээжанцан: - За одоо хугацаа тавина. Хугацаагүй завсарлага гэж байхгүй шүү нөхөдүүд минь. За 1 цагийн завсарлага өглөө.

С.Ламбаа: - Тийм хууль байдаггүй юм.

Д.Лүндээжанцан: - Тийм хууль байхгүй бишээ. Тэгвэл аль нэгэн завсарлага авчихаад 4 жил завсарлага авах юмуу. Цагийн дараа орж ир.

Намын бүлэг, зөвлөлүүд хуралд. Орж ирээд Л.Гүндалай үг хэлнэ.

Б.Эрдэнэсүрэн гишүүн гишүүдээ цуглуулж хурлаа хий. Нэг асуудал хэлэлцэж байхад дараагийн асуудал орохгүй л дээ. Цагийн дараа цуглая. Эрдэнэсүрэн гишүүнээ та Ц.Нямдорж даргыгаа дуудаад бүлгээ цуглуул. Ламбаа гишүүн бүлэг дээрээ яриад хоёр талаасаа түрүүн ойлголцсон юм бол яагаад яадаггүй юм бэ гэдэг.

Саналын томъёолол дээр гурав, гурав хүртэл хүн үг хэлнэ.

Г.Батхүү: - Өөрөө хурлаа удирдаад дэгийнхээ дагуу явахгүй юу.

Д.Лүндээжанцан: - Би яг дэгээрээ явсан.

Завсарлага. 30 минутын дараа буцаж цуглаад энэ асуудлаа шийднэ.

Чуулганы нэгдсэн хуралдаан 16 цаг 35 минутад завсарлаж 17 цаг 30 минутаас үргэлжлэв.

Д.Лүндээжанцан: - За Л.Гансүх.

Л.Гансүх: - Сайд, сайд сайдаа харъя, сайдынхаа царайг харъя.

Д.Лүндээжанцан: - Ц.Ганхуяг уу. 

Л.Гансүх: - Тийм.

Д.Лүндээжанцан: - Хүнс, хөдөө аж ахуйн сайд хаачив.

Л.Гансүх: - Царайг нь харж байж хэлэхгүй бол нэг л болохгүй байна.

Д.Лүндээжанцан: - Ц.Ганхуяг сайд орж ирлээ. Л.Гансүх гишүүний микрофоныг өг дөө.

Л.Гансүх: - Тэгэхээр Ардчилсан нам бол үнэхээр иргэдийн бухимдаж байгаа асуудал дээр анхаарлаа байнга хандуулж байгаа. Тэр нь юу вэ гэхээр жижиглэнгийн бүтээгдэхүүний үнийн өсөлт үнэхээр хүмүүсийн амьжиргаанд ямархуу хүндрэл учруулж байгаа талаар. Тийм учраас бид нар түрүүчийн Засгийн газарт хандаж энэ дээр байнга хатуу байр сууриа илэрхийлж байсан. Тэгээд шинэ Засгийн газар гарч ирээд энэ асуудал дээр, ялангуяа энэ гурилын нийлүүлэлтийн асуудал дээр өөрийн бодлогоо боловсруулж орж ирэхэд бид өөрсдийн байр сууриа илэрхийлсэн. Уг нь Ардчилсан намын зөвлөл үндэсний үйлдвэрлэлээ дэмжих, ер нь бид өөрсдөө бүтээгдэхүүнээр дотоодын хэрэгцээг   хангах бодлогоо хэрэгжүүлэхийн тулд улаанбуудайг гааль, НӨТ-ийн албан татвараас чөлөөлж болно, гурилыг чөлөөлж болохгүй гэсэн хатуу байр суурьтай байсан. Гэхдээ өнөөдөр үнэхээр цагаан сар болгох гэж байгаатай холбогдуулаад ард иргэдэд хямд үнэтэй гурил нийлүүлэхийн тулд нэг удаа Засгийн газрын боловсруулж орж ирсэн өөрчлөлтийг тодорхой түвшинд дэмжье гэсэн байр суурьтай байсан.

Тэгээд бид нар энэ 40.0 тн гурилын асуудлыг дэмжсэн. Гэтэл өнөөдрийн энэ хэлэлцүүлгийн явцад ажиглаж байхад Засгийн газар энийгээ ямар хэлбэрээр нийлүүлэх юм бэ, энэнийхээ үр дүнгийн талаар өөрийн итгэл үнэмшил, бэлтгэл алга байсан юм байна гэсэн ийм байр суурин дээр зөвлөл завсарлага авсан.

Яагаад ингэж хэлж байна вэ гэхээр одоо жишээлбэл энэ хууль батлагдаад маргаашнаас хүчин төгөлдөр үйлчилнэ гэхэд энэ аль боомтоор хэдэн тн орох тэр хуваарилалт алга, ямар аж ахуйн нэгжүүд юмуу, ямар зарчмаар хуваарилагдах юм бэ тэр хуваарилах зарчим нь алга. Яг ямар үнэтэй эцсийн хэрэглэгчийн гар дээр очих юм бэ гэсэн тэр тооцоо нь албан ёсоор хийгдээгүй байна.

Тухайлбал өнөөдөр бид нар урьд нь олон удаа ийм хөнгөлөлт, чөлөөлөлтийг хийж байсан. Тухайлбал махан дээр, төмс, хүнсний ногоон дээр. Гэтэл энэ маань эцсийн хэрэглэгч дээрээ очихоор үнэ нь өндөр байдаг, дунд нь хождог нь бөөний худалдаа эрхлэгчид очдог, ченжүүд хождог. Тийм учраас ийм хожихгүй гэсэн баталгаа хаана байна. Энэ дээр ямар бодлого хийсэн юм бэ. Одоо энэ маань тендер зарлагч ба бөөний худалдан авагчдын ашиг болоод эцсийн хэрэглэгчид ирэх үнэ нь өндөр болчих юм биш үү гэсэн ийм болгоомжлолууд төрөхөөр болчихлоо өнөөдрийн хэлэлцүүлгийн явцад тийм учраас Ганхуяг сайдаас нэг зүйлийг Ардчилсан намын зөвлөл тодруулж асуумаар байна. Тэр нь юу вэ гэхээр Ардчилсан намын зөвлөл энэ үнэ чөлөөлөлтийг өгснөөр 2008 онд гурил иргэдийн гар дээр, тэр дундах бөөний үнэ хамаагүй шүү. 

Иргэдийн гар дээр 550 төгрөгөөс илүү гарахгүй байх ёстой гэсэн ийм байр суурьтайгаар хандсан асуудалд. Тэгэхээр та энийг ийм байр суурьтайгаар ойлгож энэ бодлогыг боловсруулж орж ирсэн гэдэг дээр өөрийн байр сууриа илэрхийлнэ үү. 

550-ыг барьж чадах уу гэдгээ та энэ Ардчилсан намын зөвлөл, Их Хурлын гишүүдэд хэлж өгөөчээ.

Өөрөөр хэлбэл энэ чинь жижиглэнгийн хүний гар дээр очиж байгаа нь шүү дээ. Тэрнээс бөөний үнэ нь биш шүү дээ. Хоёрдугаарт тэр хэрэгжүүлэх механизмуудынхаа талаар товч тайлбараа өгнө үү.

Энэ чинь өөрөөр хэлбэл үндэсний үйлдвэрлэлээ сэргээх бодлоготой уялдаж яваа биз гэдгийгээ бид нарт итгэл үнэмшилтэй тайлбарлаад өгөөчээ гэсэн үг шүү. Баярлалаа.

Д.Лүндээжанцан: - Ц.Ганхуяг.

Ц.Ганхуяг: - Баярлалаа. Энэ бол үнэхээр өнөө маргаашгүй, ер нь цаг алдалгүй гаргах маш чухал шийдвэр байгаа л даа. Энэ дээр Их Хурлын гишүүд нэлээд нухацтай хандаж байгаад би хүндэтгэж байна.

Энэ төсөл бол хоёр сарын өмнө өргөн баригдсан байсан. Гэхдээ тогтоолын төсөл болон хуулийн хэлэлцүүлгийн явцад Их Хурлын гишүүдтэйгээ хамтраад бид нар сайжруулсан, гурилын импортыг 4 дүгээр сарын 1 хүртэл чөлөөтэй байх байсныг нь өөрчилж 40.0 тн-ын квотод багтаагаад тодорхой боомтод 9 боомт байгаа, 9 боомтоор улсын хэмжээнд энэ 9 боомтоороо ямар ч байсан хүн амын тоо хэмжээ, байршил, энэ бүхнийг харгалзаад ямар ч байсан цагаан сарыг боломжийн хэмжээнд тэмдэглэх энэ нөхцөл бололцоог судалж үзсэн ийм тоонууд гарсан байгаа. Байнгын хорооны хурал дээр яригдсан байдлаас харахад энэ боомтуудаар оруулж ирэх гурилын хэмжээг Засгийн газар тогтоох нь зүйтэй гэсэн санал давамгайлж ийм байдлаар ойлгож явж байгаа.

Тэгэхээр манай ажлын хэсэг бол боомтуудаар тодорхой хувь хэмжээг одоогоор тогтоочихсон байгаа л даа. Тэгэхээр энийг хэлэх шаардлага байна уу, үгүй юү бүх боомтоор. Шаардлага байхгүй болов уу гэж. Тэгэхээр энэ та бүхний бүрэн эрхийн асуудал. Засгийн газрын хэмжээнд шийдээд зарлах нь зүйтэй болов уу гэсэн ийм байр суурин дээр Байнгын хорооны гишүүд байсан.

Өмнө нь бид нар хуулийн хэлэлцэх эсэх асуудлын үеэр гурилын үнийг 550 төгрөгт барьж чадна гэдгээ илэрхийлж байсан. Юу вэ гэхээр гурил үйлдвэрлэгч нар энэ бол зөвхөн гурилын импортлогч нартай холбоотой асуудал биш улаанбуудайн импорт, гурил үйлдвэрлэгч нарын хэлэлцэж тохирсон юмнууд бий. Тэр битгий хэл манай зах зээлийн 80 гаруй хувийг эзэлж байгаа гол гол үйлдвэрүүдтэй бид нар гэрээ, хэлэлцээр байгуулж байгаа. Энэ гэрээ, хэлэлцээрийн үр дүнгээр бол ямар ч байсан үнийг боломжийн хэмжээнд барих ийм дүр зураг харагдаж байгаа.

Мөн дахиж нэг зүйлийг нэмж хэлэхэд түрүүн бас А.Мурат гишүүний үгэнд гарч байна лээ. Хүнс, хөдөө аж ахуйн яам аж ахуйн нэгжүүдийг сонгон шалгаруулна гэж. Энэ бол сонгон шалгаруулах юм ерөөсөө байхгүй. Энэ бол нээлттэй, иргэн болгон аж ахуйн  нэгжүүд тэр боомтоор тогтоосон гурилын хэмжээнд чөлөөтэй оруулах боломжтой байгаа юм. Энд ямар нэгэн сонгон шалгаруулалт байхгүй.

Д.Лүндээжанцан: - Л.Гансүх гишүүн.

Л.Гансүх: - Тэгэхээр ямар ч байсан бид нар 2 үндэслэлээр, та нарын Засгийн газрын оруулж ирж байгаа саналыг дэмжсэн. Нэгдүгээрт юу вэ гэхээр бид нар энэ үнийг тогтвортой байлгахад түр хугацаанд, өнөө маргаашийн хугацаанд тодорхой гурил орж ирээд, цаашдаа энэ 100 мянган тн буудай нөөцөлсөн асуудалтай холбоотойгоор улс өөрөө 90 мянган тн буудай бэлтгэсэн гэж байгаа тооцоон дээр үндэслээд бид нар 2008 оныг дуустал үнэ тогтвортой байна. Үндэсний үйлдвэрлэгчдийн эрх ашгийг найдвартай хамгаална, мөн энэ Ардчилсан намын зөвлөлийн гаргасан монгол хүний хүнсний аюулгүй байдлын талаар анхаарч байгаа энэ бодлоготой холбогдуулаад энэ жилийн ургацын тариалалт, хураалтын асуудал ч гэсэн хатуу анхаарлын дор байх ёстой гэдгийг бид нар ойлгож байгаа. 

Тийм учраас энэ 40 мянган тн гурилын хуваарилалт, нийлүүлэлт энэ асуудал дээр ямар нэгэн будлиангүй байх тал дээр хатуу анхаарай нэгдүгээрт. Хоёрдугаарт үнэ бол 550-иас өсөхгүй гэдгийг та өөрөө сая хэлчихсэн шүү. Тийм учраас энэ дээрээ хатуу анхааралтай байгаарай.

Жижиглэнгийн яг хэрэглэгчийн гар дээрх үнэ шүү. Өөр З дахь юм нь юу вэ гэхээр энэ тариалалт, мөн 2008 оны хаврын тариалалт, намрын хураалтын асуудал дээр онцгой анхаарал тавиарай гэдгийг нэмж хэлмээр байна.

Одоо Л.Гүндалай гишүүн, 6 гишүүн тал талаасаа байр сууриа илэрхийлж гурав, гурван гишүүн үг хэлэх ёстой. Л.Гүндалай гишүүн үг хэлээд тэгээд 6 дахь гишүүн дуусаж байгаа юм.

Ингээд санал хураалт явна. Л.Гүндалай гишүүн.

Л.Гүндалай: - Тэгэхээр би Байнгын хорооны хурал дээр саналаа хэлж байсан л даа. Энд юу вэ гэхээр нэг талаар татварыг байнга ингэж жил болгон ямар нэгэн хэлбэрээр чөлөөлж байдаг нь дотоодын үйлдвэрлэгчдийг, ялангуяа газар тариалан хөгжих энэ асуудлыг сүйтгээд байна гэдэг дээр би өөрийн саналаа хэлж байсан. Гэхдээ нэгэнт жил болгон ийм зүйл бодог, тэгээд ч гурилын үнэ сүүлийн үед маш ихээр нэмэгдсэн энэ үед тодорхой хугацаанд гурилын татварыг ингэж чөлөөлж байгааг нь дэмжихээс өөр аргагүй юм болов уу гэж үзээд байгаа юм.

Яагаад вэ гэхээр бид хэрвээ дэмжихгүй юм бол, татварыг нь ингэж бууруулахгүй юм бол гурилын үнэ улам л илүү өснө нэг талаас. Нөгөө талаас жижиглэнгийн үнэ 550 төгрөг болно гэдгийг би үнэмшихгүй байна. Тэр бол бараг болохгүй байх. Гурилын үнийг ингэлээ гээд онц бууруулах ч юмуу, 550 төгрөгөн дээр хүргэнэ гэж байхгүй. Тэр бол худлаа байх.

Оруулж ирж байгаа компаниуд нь татвар нь бага байх тусам ашиг нь жаахан нэмэгдэх байх. Ашиг нь 10, 15 хувиар нэмэгдэх байх. Тэглээ гээд гурилын үнэ буурчихна гэж би итгэхгүй байна. Гэхдээ энэнээс өөр арга зам яг одоо харагдахгүй байгаа юм хамгийн гол нь. Тэгэхээр усанд урсаж яваа хүн өвс шүүрдэг гэдэгтэй адил ингээд нэг гурилын үнийг бууруулахын тулд татвараас чөлөөлье гэдэг ийм л гал унтраах замыг л түр зуурын ийм арга хэмжээг л Засгийн газраас оруулж ирж байгаа юм байна. Тэгээд амьдрал өөрөө баян юм чинь энийг нь туршаад үзье гэсэн ийм бодолтой байгаа юм байна. Тийм учраас миний хувьд Байнгын хороон дээр барьж байсан саналаасаа яг одоо арай өөр хувилбар нь, энэ хувилбар нь дээр юм болов уу гэж бодож байгаа юм.

Тэгээд Ардчилсан намын гишүүдийн яриад байгаа, ер нь цаашдаа дотоодынхоо үр тарианы нөөцийг хангахын тулд тууштай, шийдвэртэй, зоримог ийм арга хэмжээ авах ийм шаардлагатай байна. Энийгээ энэ өвлөөс эхэлж хэрэгжүүлээд ирэх хавар ямар зүйл хийх вэ, яаж дотооддоо бид нар өөрсдийнхөө хэрэгцээг хангадаг болох вэ, би одоо байнга л нэг зүйл хэлж байгаа шүү дээ. Бид элсэн цөл дээр амьдардаг биш, бид устай, газартай, өргөн уудам нутагтай ийм улс орон. Тэгээд манай энэ улс орны чинь идэх ам нь бага юм байгаа шүү дээ. Яг нарийн яривал 2.6 сая л хүн байгаад байгаа шүү дээ. Тэгээд ийм их өргөн нутаг, ийм их устай, ийм газар шороотой мөртлөө энэ хэдэн хүмүүсийг нэг буудай, гурилаар хангаж чадахгүй яваад байгаа нь энэ 18 жил энэ зах зээлд ингэж явах хугацаандаа бид нар маш их буруу замаар будаа тээжээ гэдгийг л харуулаад байгаа юм шүү дээ.

Энийг би өмнө нь ч хэлж байсан, одоо ч гэсэн Хүнс, хөдөө аж ахуйн яаманд, Засгийн газарт хэлмээр байгаа юм.

Өнөөдрийг хүртэл бид буруу замаар л явжээ бид нар. Тийм учраас энэ их нөөц бололцоогоо ашиглаж чадсангүй өнөөдрийг хүрчээ. Тийм учраас цаг алдалгүй дараагийн үр тариагаар өөрсдийгөө хангах, ядахдаа эхний хэдэн жилийн хугацаанд хэрэгцээнийхээ 50, 60 хувийг хангах, тэгээд 5, 6 жилийн дараа өөрсдийнхөө хэрэгцээг 100 хувь хангадаг, тэгээд нэлээд олон жилийн дараа экспортод гаргадаг ийм л зөв тууштай бодлогыг хэрэгжүүлмээр байгаа юм даа. Тэгэхээр ийм бодлогыг хэрэгжүүлж ирээгүйн хар гай л өнөөдөр гараад байгаа юм. 

18 жил будаа тээсэн байна. Тэгэхдээ энэ удаадаа Засгийн газрын оруулж ирж байгаа арга ядсан гэх юмуу, гал утраасан энэ байр суурь, энэ бодлогыг дэмжих нь зүйтэй гэж үзэж байгаа юм. 
Д.Лүндээжанцан: - Одоо Нямжавын Батбаяр гишүүн, М.Зоригт гишүүн, А.Мурат гишүүн, Д.Арвин гишүүн, Л.Гүндалай гишүүн нар үг хэлсэн байна. Гурав, гурав болсон. 

Тэндээс М.Энхсайхан гишүүн, эндээс Ц.Баярсайхан гишүүн, С.Баярцогт гишүүн гурав үг хэлээд байдаг, яг зөрчих гээд байна. А.Мурат гишүүнээ та үгээ хэлчихсэн юм. Дараагийн гаалийн юун дээрээ хэлэх үг нээлттэй. Та бол хамгийн олон дахин хэлсэн. Тэгэхээр С.Баярцогт гишүүн бол Төсвийн хэлэлцэх эсэх дээр маш олон удаа үг хэлсэн шүү дээ та энэ асуудлаараа. Ингээд саналаа хураачихвал яасан юм бэ. 

6 хүн болчихсон байна. За саналаа хураачихъя даа. Завсарлага авсны дараа Л.Гансүх гишүүн үгээ хэлчихсэн шүү дээ. Ингээд Н.Батбаяр, А.Мурат, М.Зоригт, Д.Арвин, Л.Гүндалай нар үг хэлсэн байна. Т.Ганди гишүүн асуултад хариулж дундаас нь үг хэлсэн байна. Ц.Сүхбаатар гишүүн үг хэлсэн байна. Ингээд 6 хүн болчихоод байна. Тийм учраас.

Т.Ганди болохоор завсарласан Төсвийн  байнгын хорооны юуг тайлбарлаж хэлсэн байна. Дээрээс би мэдээ авлаа.

Дараа нь яг адилхан асуудал шүү дээ. 

Импортын барааны гаалийн албан татварын хувь хэмжээ гээд. Яг адилхан. Нэмэгдсэн өртгийн хууль, дараагийн тогтоол хоёр ижилхэн.

Ардчилсан намын зөвлөлийн албан ёсны байр суурь гэвэл С.Баярцогтоор үг хэлүүлье. За С.Баярцогт.

С.Баярцогт: - Арга хэмжээг нь бол, яг одоо оруулж ирж байгаа тогтоолын төслийг дэмжье гэж байгаа юм. Тэгэхдээ би Засгийн газарт болон УИХ-д бид өөрсдийгөө хуурч байгаа шүү гэдгийг нь хэлэх гэж байгаа юм. Өөрсдийгөө хуурч байгаа. Би Оросын судалгааг үзүүлэх гэж байгаа юм. Гурилын үнэ, буудайн үнэ, жижиглэнгийн үнэ. Жижиглэнгийн үнэ бол гурилын үнэ, буудайн үнэнээс огт хамаарахгүйгээр жижиглэнгийн үнэ өсөж байгаа байхгүй юү. Энэ бол судалгаа. Дээрээс нь энэ жилийн 12 сарын экономист сэтгүүл. Нүүрийг нь хар. Одоо бол хямдхан хоол идэхээ больсон гэдэг талхны зурагтай /сэтгүүл үзүүлэв/.

Энд буудайн дэлхий дээрх үнэ бол 5 дугаар сард тн 200 доллар байсан. 9 сард 4 сарын дотор 400 болж өссөн байгаа. Одоо бол дотооддоо хангах тухай асуудал ярихгүй бол 2 сараар, 1 жилээр ингэж өөр өөрсдийгөө хуурч барина гэж байхгүй. Татварын бодлогоо хөдөлгөдөг аргаар эдийн засгийн зохицуулалт хийнэ гэвэл тэр өөрөө дандаа буруу дохио өгч байгаа юм. Тэр хэн дээр ашиг ирэх вэ. Зөвхөн бөөний худалдаан дээр ашиг ирнэ. Жижиглэн дээр ерөөсөө ашиг ирэхгүй шүү. Тэгээд би энэ оруулж байгаа арга хэмжээ чинь буруу, өөрөө өөрсдийгөө хуурсан арга хэмжээ.

Бараг энэ шийдвэрийг гаргасныхаа төлөө Хөдөө аж ахуйн сайд өөрөө огцорно. Яагаад вэ гэвэл энэ үнээ барьж чадахгүй, зохиомол үнээ. Угаасаа урсгал нь цаашаа яваад байгаа шүү дээ. Тэгэхээр би Засгийн газарт ямар санал тавиад байсан вэ гэхээр зоригтой ажиллаач. Энэ юмаа үнэнээр нь хэл эхлээд. Тэгээд байгаа нөөц дээрээ асуудлаа тавь. Зөвхөн субсидээр зохицуул татвараа битгий хөдөлгө гэж хэлсэн шүү дээ.

Одоо тэгсэн чинь энийг эргэж улс төр болгоод ардчилсан хүчнийхэн л үнийг бууруулах эсрэг байна гэсэн маягийн тийм уур амьсгал явуулаад байгаа байхгүй юү. Энэ бол бид бүгд өөрөө өөрийгөө хуурч байгаа байхгүй юү. Хэрэглээ бол дандаа өсөж байгаа байхгүй юү тооцоогоор бол. Жишээ нь би хятадын судалгаа. Нэг хүн 80 онд 25 кг гурил иддэг байсан бол одоо хятад хүн 50 кг гурил идэж байна гэж байгаа юм. Тэгээд хэрэглээ байнга өсөж байгаа. Дэлхий дээр буудайн ургац байнга буурч байгаа. Манайх дотооддоо нэг ч өөрчлөлтийн бодлого ерөөсөө явуулаагүй байхгүй юү.

Бид нар ярьж байгаад одоо Ерөнхий сайдад асуулга тавьж байгаа. Жирийн нэг асуулга биш бүх деталиудыг нь тавьсан асуулга тавьж байгаа. Хөдөө аж ахуйн сайдад очих байх. Нэг бүрчлэн энэ бодлогынхоо асуудлыг гаргаж өгөх хэрэгтэй. Тэгж байж бид нар нэгдсэн бодлого явуулахгүй бол бид нар үнэтэй мах иддэг болно, үнэтэй гурил иддэг болно, үнэтэй талх иддэг болно. Одоо бол энэ бодлого яаж байна вэ гэхээр бид нар хятадад маш удаан хадгалсан гурилуудыг авч иддэг энэ юмруу л орох гэж байгаа юм. Тэгээд үнэтэй, тэгээд үнээ барихгүй, наадах ашиг нь хаана очих вэ гэхээр бөөний худалдаан дээр л очно.

Тийм учраас жижиглэнгийн худалдаан дээр 550-аас дээшээ гарах юм бол Засгийн газартай хариуцлага тооцно шүү. Ийм л зүйлийг хэлж байгаа юм. Тийм нөхцөлөөр л энэ асуудлыг ярихгүй бол ийм буруу арга замаар энэ экономистын гаргасан судалгааны эцсийн дүгнэлт нь юу гэж байгаа вэ гэхээр үнэ барих тухай асуудлыг эхэлж ярих юм бол асуудал өөрөө буруу тийшээ болно гэж байгаа байхгүй юү. Дүгнэлт нь ерөөсөө л тэр.  

Гэтэл бид нар одоо яаж байна вэ гэхээр ард түмэнд таалагдах гээд цагаан сараар далимдуулаад үнэ барих тухай л асуудал ярьж байна. Энэ бол худлаа юмруу явж байгаа байхгүй юү. Бид нар капитализм байгуулж байж асуудлаа социалист аргаар шийдэх гээд байгаа юм.

Энэ арга чинь өөрөө өөрийгөө хуурч байгаа арга шүү. Энийгээ бид нар ойлгож байж энэ асуудлаа ярих ёстой. Тэгээд би хэлээд байгаа юм. Дараа нь хариуцлага тооцох эзэн олддоггүй шүү. Энэ асуудал бол Засгийн газраас боловсруулж оруулж ирсэн Засгийн газар энэ дээр хариуцлага тооцож чаддаг байх хэрэгтэй.  Махан дээр ч гэсэн бид нар асуудлыг гаргаад тавьсан шүү дээ. Ноднин жил бол гурилан дээр субсид өгсөн асуудлыг бол Ардчилсан намын зөвлөл санаачилсан шүү. Засгийн газраас орж ирээгүй. Бид нар тн болгон дээр 60 мянган төгрөг өгсөн, энэ жил 80 мянгаар оруулж ирж байгаа. Энэ бол аргацаасан арга шүү. Бодлогын хувьд хийгдээгүй арга. Ийм л зүйлүүдийг бид нар ярихгүй, ард түмэндээ үнэнийг хэлэхгүй байж байж ингээд аргалаад үлдэнэ. Ингээд цагаан сарын дараа жид нар амьдрахгүй юмуу хаашаа юм бэ. Тийм юм байхгүй шүү. Бодлогын хувьд буруу байна гэж хэлж байгаа юм.

Д.Лүндээжанцан: - За үг хэлэх гишүүд үгээ хэлж дууслаа. Ингээд санал хураалт. Түрүүн уншчихсан байгаа.

Монгол Улсын хууль. Нэмэгдсэн өртгийн албан татварын хувь хэмжээ тогтоох тухай.

Би түрүүн уншаад өгчихсөн. З зүйлтэй, уншаад өгчихсөн тэр протоколд орчихсон. Ингээд Төсвийн байнгын хорооны дэмжсэн санал байгаа. 

Монгол Улсын хууль. Нэмэгдсэн өртгийн албан татварын хувь хэмжээ тогтоох тухай гэсэн энэ томъёоллоор, санал гаргасан УИХ-ын гишүүн А.Бакей, Г.Занданшатар, Я.Санжмятав, З.Энхболд нар байна. Энэ саналын томъёоллоор дэмжье гэсэн томъёоллоор санал хураалт явуулъя. 

Санал хураалтад 51 оролцож, зөвшөөрсөн 47, татгалзсан 4, 92.2 хувийн саналаар уг санал дэмжигдлээ.

Дараа нь хоёр. УИХ-ын 1999 оны 27 дугаар тогтоолд нэмэлт оруулах тухай УИХ-ын тогтоолын төслийг импортын барааны гаалийн албан татварын хувь хэмжээ тогтоох тухай УИХ-ын тогтоол болгон дараахь байдлаар өөрчлөх.

Монгол Улсын Их Хурлын тогтоол. Импортын барааны гаалийн албан татварын хувь хэмжээ тогтоох тухай. Гаалийн тарифын тухай хуулийн 4 дүгээр зүйлийн 2 дахь хэсгийг үндэслэн УИХ-аас тогтоох нь.

1. 2008 оны 7 дугаар сарын 1-ний өдөр хүртэл импортолсон хүнсний буудай болон энэ хугацаанд импортолж борлуулсан 40000 тн буудайн гурилын гаалийн албан татварын хувь хэмжээг “0” хувьтай тэнцүү байхаар тогтоосугай.

2. Энэ тогтоолын 1 дүгээр зүйлд заасан хугацаа дууссан, эсвэл мөн зүйлд заасан хэмжээнд хүрснээс хойш энэ тогтоол үйлчлэхгүй.

3. Хилийн боомтуудаар импортлох буудайн гурилын хэмжээг тогтоож хяналт тавьж ажиллахыг Засгийн газар /С.Баяр/-т даалгасугай.

4. Энэ тогтоолыг батлагдсан өдрөөс нь эхлэн дагаж мөрдөнө гэсэн томъёолол байна. Санал гаргасан УИХ-ын А.Бакей, Г.Занданшатар, Я.Санжмятав, З.Энхболд. 

Энэ саналын томъёоллоор дэмжье гэсэн саналын томъёоллоор санал хураалт явуулъя.

Санал хураалтад 50 гишүүн оролцож, зөвшөөрсөн 44, татгалзсан 6, 88.0 хувийн саналаар уг санал дэмжигдэж байна. Ингээд зарчмын зөрүүтэй саналаар санал хурааж дууслаа.

Байнгын хорооноос хууль, тогтоолын төслийг анхны хэлэлцүүлгээр батлах горимын санал гаргасан байна. Энэ горимын саналыг дэмжье гэдгээр санал хураалт явуулъя.

Санал хураалтад 49 гишүүн оролцож, зөвшөөрсөн 45, татгалзсан 4, 91.8 хувийн саналаар горимын санал дэмжигдэж байна. 

Иймд Нэмэгдсэн өртгийн албан татварын тухай хуульд нэмэлт оруулах тухай хуулийг баталъя гэдгээр санал хураалт явуулъя.

Санал хураалтад 48 гишүүн  оролцож, зөвшөөрсөн 44, татгалзсан 4, 91.7 хувийн саналаар Нэмэгдсэн өртгийн албан татварын тухай хуульд нэмэлт оруулах тухай хууль батлагдлаа.

Одоо тогтоолд нэмэлт, өөрчлөлт оруулах тухай УИХ-ын тогтоолыг баталъя гэсэн санал хураалт явуулъя.

Энэ сая Импортын барааны гаалийн албан татварын хувь хэмжээ тогтоох тухай тогтоолыг баталъя гэсэн санал хураалт явагдаж байна. 

Санал хураалтад 48 гишүүн  оролцож, зөвшөөрсөн 40, татгалзсан 8, 83.3 хувийн саналаар Импортын барааны гаалийн албан татварын хувь хэмжээ тогтоох тухай УИХ-ын тогтоол батлагдлаа.

Түрүүчийн хууль нь Нэмэгдсэн өртгийн албан татварын хувь хэмжээ тогтоох тухай гэсэн хууль биеэ дааж батлагдаж байгаа юм. Ингээд энэ хоёр асуудал дууслаа. Гэхдээ энэ анх орж ирснээр өөрчлөлт оруулах тухай хууль биш шүү. Нэмэгдсэн өртгийн албан татварын хувь хэмжээ тогтоох тухай гэсэн манай нөгөө саналын томъёололд орж ирсэн хууль ингэж батлагдаж байгаа юм.

Хоёр дахь нь. Импортын барааны гаалийн албан татварын хувь хэмжээ тогтоох тухай УИХ-ын тогтоол гэсэн ийм хоёр нэртэйгээр батлагдлаа гэдгийг би зориуд тэмдэглэж байна. 

Ингээд дараагийн хэлэлцэх асуудалдаа оръё.

Гурил, хүнсний буудайн нөөц бүрдүүлэх тухай УИХ-ын тогтоолын төслийн анхны хэлэлцүүлэг байгаа. За тэгвэл маргааш 10 цагаас нэгдсэн хуралдаантай, 15 цагаас Засгийн газрын мэдээллийн цаг байгаа. Ингээд та бүхэн бэлтгэлээ хангаж ирээрэй гэдгийг хэлье.       (16:00-18:00 В.Оюун)
Хуралдаан 18 цаг 00 минутад өндөрлөв.


Соронзон хальснаас хянаж буулгасан: 

ХУРАЛДААНЫ НАРИЙН 

БИЧГИЙН ДАРГА Ц.АЛТАН-ОД, Ч.АЛТАНЦЭЦЭГ, Д.ЭНЭБИШ, В.ОЮУН  
